
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

ЦООЖТОЙ ХААЛГА

	Станиславт хүнд цаг иржээ. Тэр хаашаа ч явсан хүмүүсийн дунд илүүдэж сондгойроод байх шиг өөрт нь санагдана. Хүн архинд орохтой адил бас театрт дасаж, театрт очихгүй байж чадахаа больдог. Станислав театрын тоглолтын баяр ёслолын байдалд дасаад, тийшээ сэтгэл татагдах боловч дээд давхрын нэгдүгээр суудалд хамт суудаг байсан хүмүүстэйгээ дахин уулзахаас дургүйцэх учир очихоо больжээ. Бас хэвлэлийн газрын ажилтан Клусачекийн үглээ яриа, тугалган үсгийн үнэр хүртэл үгүйлэгдэх болжээ. Станиславын өгүүллэгийг одоо дахин хэвлэхээ больсонд бүр амьдралаас хагацсан юм шиг санагдана. «Гэвч надад Власта л байвал өөр юу ч хэрэггүй» гэж бодно. Харин одоо театрын тухай бичих эрхээ хасагдаад театрын тухай мэдээг зөвхөн жүжигчин хүүхнээс атаархан сонсож гутарч явах болсон ийм үед яагаад тэр Властынд орох эрхгүй болсон юм шиг санагддаг болов? Ийм тэнэг юм бодох хэрэггүй Властын гэрийн түлхүүр одоо Станиславын хармаанд хангинаж байгаа шүү дээ! Тэгэхлээр Власта өөрийнх нь хэвээр, түүнтэй өөрийн дураар харьцаж болно. Власта хүнийг сөгдүүлж, ам өчгийu нь авах дуртай учир Станислав гутарч зүдэрсэн царайгаа түүнд наалдуулан бүх зовлонгоо тоочиж сэтгэлээ амраадаг байлаа. Гэтэл Власта бүх үнэнийг нь яриулмагц эмэгтэй хүний овжин заль гаргаж, ганцхан өөрийнхөө ашиг сонирхолд ашиглахыг бодно. Тэглээ ч гэсэн Власта бол ганцхан Станиславынх л байх ёстой. Гэтэл Станислав энэ тухай бүрэн итгэлтэй мэдэхийн тул Властын дургүйг хүртэл олон удаа лавлаж шалгаана. Станислав тоглолт тарахыг хүлээж жүжигчдийн орж гардаг хаалганы дэргэд зогсож байхад Власта ирээд их ядарч байна гэж шалтаг зааж гэрт нь буцаана. Власта нэг удаа бямба гарагийн орой «Би маш их ядарлаа. Одоо гэртээ хариад маргааш өдөржин үхсэн юм шиг унтахад бэлэн байна» гэж мэдэгдэв. Зугаалгад явна гэж санасны ч хэрэггүй болжээ. Маргааш босоод, хаалга түгжиж ганцаараа Электрын дүрд бэлтгэх болно. Марженаг явсны дараа гэрт хэчнээн нам гүм тайван болдог гэж санана. Үүнийг Станиславаас илүү хэн ойлгох юм бэ? Власта саяхан Антигоны дүрд тоглосон хэр нь одоо дахиад Электрын дүрд тоглох болсон байна шүү! Тэрээр сүүлийн үед театрынхаа талаар гомдол мэдүүлэхгүй болжээ:

	Нэгэн бямба гарагт сайхан өдөр байсан тул эрүүл хөлтэй хүн бүхэн Прагаас гадагш зугаалгаар гарч, Прага хот зөвхөн тахир дутуу хүмүүс, өвгөд хөгшид, өвчин эмгэгт нэрвэгдэгсдийн орон болон хоцорчээ. Белькреди гэдэг өргөн чөлөө чив чимээгүй болж цэлийгээд хүмүүст амиа хорломоор сэтгэгдэл төрүүлнэ. Үдээс хойш бүгчим халуун болж, сэтгэлтэй цэрэг залуугийнхаа өөр хүүхэнтэй бүжиглэхээр явсанд гомдсон нэг охин чүдэнзний толгой ховхлон хор найруулж уужээ. Өөрийнхөө байр сууриас хэт дээгүүр санаа сэдсэнээс болж гэнэдсэн хөөргөн сэтгэлтэй багш хүүхэн Дунай мөрөнд живж үхсэн нь ийм гайтай өдөр лав ганцхан тохиолдол биш биз ээ. Станислав амьдралдаа хэт гутарсан учир тэднийг аваръя гэж төдий л зүтгэхгүй байсан байх. Станислав өдөр гэрээс гаралгүй, Власта шиг идэвх гарган, Пиронделлогийн тухай бүтээлээ бичье гэж анхандаа бодож байв. Гэвч Хеленагийн магтаалт хүүгийн сэргэлэн аашлахыг тэвчиж чадалгүй гарч, цайны газар орсон боловч тэнд хэтэрхий уйтгартай байсан учир гарч кино үзжээ. Газар доорх давхрын бүдэг гэрэлтэй киноны танхимд аятайхан сэрүүн байлаа. Ихэвчлэн амралтын үеэр гардаг адал явдлын тухай америк кино гарч байсан боловч хоёрхон цаг ч гэсэн ертөнцийн өөр хэсэг, өөр хүмүүсийг харж түр ч гэсэн сэтгэл нь тайвшрав. Власта Тиха киног хурцаар шүүмжилдэг боловч кино дэлгэцнээ амьдралыг дүрслэх нь тайзан дээр тоглохоос илүү зохимжтой юм. Их театрын олон залуу эмэгтэй жүжигчин кинонд тоглодогт Власта дургүйцдэг байлаа. Власта киног үзэн ядаж, Станислав Властад зэвүүрхэнэ. Юунд нь тэгж зэвүүрхдэг юм бол? Өдөр шөнөгүй ядартлаа бэлтгэл хийдэгт нь үү? Энэ бол Станиславын буруу ч байж магад. Станислав өөрөө ч гэсэн тэгж боддог байлаа. 

	Тэр жижиг кино театраас гарахад Сенготардын хонгилын нөгөө хэсэгт өөр ертөнцөд очсон мэт Станиславт санагдаж, чийдэнгийн гэрэлд тэнгэрийн мандал ер бусын цэнхэр өнгөтэй болоод Прага хот хачин сайхан харагдаж байлаа. Цагаан буюу хөх ягаан гэрэлтэй гудамжинд Дунай мөрөн ба цэцэрлэгүүдийн зүгээс чийг амьсгална. Нар шингэсний дараах ягаан туяа гарах ойртож байгаа сарны гэгээтэй хослон ер бусын сонин гэрлээр хотыг гийгүүлэн, Прага хотын дундуур биш харин ямар нэг зураг дээр дүрслэгдсэн хотын гудамжаар явж байгаа юм шиг санагдах ажээ. Цахилгаан гэрэлд дахин цэцэглэсэн мэт харагдаж байгаа туулайн бөөр мод ягаан бүтээлэгтэй ширээн дээрх пивотой шилэн аяга шиг өнгөтэй харагдана. Амралтын энэ орой Прага хотод ер бусын сайхан байлаа. Власта одоо ажлаа дуусах цаг нь болсон гэж Станислав бодов. Бэлтгэл хийж байхдаа утсаа дандаа тасалдгийг Станислав сайн мэднэ. Ийм учраас утасдахад утсаа авахгүй байгаад нь Станислав санаа зовсонгүй, эрүүл агаарт гарч оройн хоол идье гэж урихаар шийдээд тэднийх рүү явав. Зугаалагчдын тоосонд дарагдсан машины цуваа Прага хот руу буцаж байлаа. Нэг машин дотор биеийн тамирын хувцас өмссөн Алина сууж байхыг Станислав трамвайны цонхоор харангуутаа бушуухан эргэж харав. Хаа явсан газар бүхэнд энэ хүүхэн дандаа тааралдаж байх юм! Алинатай тааралдахад дандаа аз харьж байдаг болохоор одоо очиход Власта гэртээ байхгүй байж таарах нь гэж Станислав бодов. 

	Гэтэл Власта гэртээ байгаа бололтой. Цонхных нь гэрэл голын эргийн тэндээс харагдлаа. Власта түүнийг хэзээ ч мэхэлдэггүй. Харин Станислав түүнд саад болохгүй байх хэрэгтэй. Власта нууцаар хэнтэй ч зугаалахаар яваагүй байна шүү. (Итгэхгүй байлаа ч гэсэн энэ бодол түүнийг өдөржин зовоожээ) Станислав хоёрдугаар давхарт гарч эхлээд аяархан хонх дарав. Хонх дараад ашиггүй юм биш үү! Хаалга хальт онгойлгонгуут хаалганы завсраар хөлөө оруулдаг эрэгтэйчүүдээс Власта их айдаг гэнэ. Тэгээд Власта өөрийг нь хэзээ нэг цагт хүн заавал ална гэж боддог байжээ. Власта зөвхөн ингэж айдгаас болоод Хойзлертой суусан бөгөөд хэзээ ч өөрөө хаалга онгойлгодоггүй байжээ. 

	Станислав анх удаа Властынд ирэхэд Марженка хаалган дээрх хардаг нүхээр сэрэмжлэн ажиж байсныг санаад инээд хүрч, тохиролцсон ёсоор хонх дарав. Энэ дохионд нь хүртэл Власта итгэхгүй байна гэж үү? Хаалганы цаана нэг хүн аяархан хөдөлж, амьсгаа даран чагнах шиг санагдах боловч анир чимээгүй байлаа. Станислав хэн нэг сайн санасан хүн «Битгий онгойлго! Боль!» гэж хорих мэт, буруу юм хийж байгаагаа өөртөө ухамсарлаж байсан боловч биеэ барьж чадсангүй өөрийнхөө түлхүүрийг гаргаж онгойлгохыг оролдоход цоожны дотор талаас юм тээглээд байв. Өөрийнх нь ухамсар дахиад л «Орхи!» Буруутахгүй дээрээ орхи!» гэж сануулах шиг санагдана. Гэвч хэн зүгээр буцъя гэж бодох юм бэ? Хэн ч гэсэн эхэлснээ дуусгахыг л боддог шүү дээ. Станиславын уур нь хүрээд хаалга хүчтэй түлхтэл доторх түлхүүр шалан дээр унав. Станислав ингэж орсондоо хүүхэд шиг ичив. «Гүй, байдаг чадлаараа зугт, тэгвэл аврагдаж болно» гэж түрүүчийн адил өөрөө өөртөө шивнэх шиг санагдана. 

	Власта гэнэт үүдний өрөөнд сэмхэн орж ирээд айж сандарсан эмэгтэй хүн гэж бодоход гайхмаар аяархан дуугаар:

	— Хэн бэ гэж асуув. 

	— Би гэж Станислав түүнээс халдварласан юм шиг бас л аяархан дуугаар шивнэв. Станислав түүнийг дотуур хувцастай байхад нь харж байгаагүй юм шиг халаадны нь дороос цухуйж байгаа дотуур хувцсыг нь хараад эвгүйрхсэндээ гайхав. 

	— Чи бэлтгэл хийж байсан юм уу? Уучлаарай гэж Станислав хэлснээ түгдрэн зогсож, шалан дээрээс түлхүүр авахаар тонгойсон боловч даруй өндийн:

	— Арал дээр очиж хоёулаа оройн хоол идье гэж зориуд чанга хэлэв. Гэвч түүний дуу зэвүүрхсэн янзтай сонсогджээ. 

	— Маш сайн... Зүйтэй санал байна... Их сайн байна гэж Власта түгдрэв. Тэрээр бүдэг гэрэлтэй үүдний өрөөнд зогсож байсан боловч ийш тийшээ хялбалзаж байх шиг Станиславт санагджээ. 

	— Их сайн байна. Чи намайг зураачдын цайны газар хүлээж бай. Мэдэв үү? Би арван минутын дараа очно гэлээ. 

	Станислав урдаас нь харав. Энд яагаад хүлээж болохгүй гэж? Дайсагнасан харцаар Властын нүд рүү эгц ширтсэнээ

	— Чи хувцасла. Би энд хүлээнэ гэж гайхмаар хэнэггүй тайван хэлээд өрөөний хаалга руу явахад нь Власта замы нь хааж

	— Чи миний үгийг сонс гэж нялуун дуугаар Станиславыг аргадах гэж оролдох боловч харц нь төөнөх шиг санагдаж байлаа. 

	Станислав зэвүүнээр инээмсэглээд Властаг хажуу тийш түлхэн, хаалга аяархан тогшоод анх удаагаа ирэхдээ орсон үзмэр тавилсан өрөөнд оров. Цэцгийн баглаа, тууз, ханан дээр өлгөөстэй зохиолчдын хөргүүд, Властын аялсан газруудаасаа дурсгал болгож авсан зүйлүүдийг харахад эндээс эхлээд хажуугийн өрөөнд төгсгөл болж байсан янаг амрагийн уулзалтуудыг гэрчилж байлаа. Тэр өрөөнд толины өмнө зогсож байсан хүн зангианаасаа гараа аваад эргэж харав. Толины өмнөх энэ хүн Станиславын ой ухаанд аюул заналын тэмдэг болж удаанаар хадгалагдан үлдэх болно. 

	— Аа, хуучин танил, хуучин танил байна. Найз минь, бие чинь сайн уу? гэж Кунеш аяархан ойртон эелдэг дуугаар асуув. 

	— Ноён захирал таны бие сайн уу? Авгай чинь юу хийж байна? Хүүхдүүд чинь сайн уу? гэж Станислав асуув. 

	Станислав сул талыг нь олж хэлсэн учир Кунешийн тэртэй тэргүй ягаан царай бүр хүрэн улаан болов. Жүжигчин хүүхэн гурвуулаа гарч хамт хоол иднэ гэж бодоод хувцсаа өмсөхөөр өрөөн дундуур явж өнгөрлөө. 

	Тэр хоёр нийгмийн дунд эзлэх байр суурь, насныхаа хэмжээнд тохируулан, Кунеш нь догь навчин тамхи, Станислав нарийн янжуур гаргаж асаав. Харьцаа нь улам хурцдаж, цааш тэвчихэд хэцүү боллоо. Энэ хүнтэй би үнсээ нэг саванд хийж байх гэж үү гэж Станислав бодоод тамхиа дутуу хаяж, Кунеш руу урьдын адил зэвүүнээр инээмсэглэн, ширээний ирмэг гараараа атгаж:

	— Ноён захирал, та эндээс одоохон явсан дээр биз дээ. Власта бид хоёр нүүр нүүрээрээ учирч ярих хэрэгтэй байна гэж шууд хэлэв. Кунеш гайхан хөмсгөө өргөж:

	— Хачин юм даа. Яагаад тэр бил ээ... гэж арай ядан хэлээд, мах цусанд нэвт шингэсэн эелдэг зан нь аажмаар ууртаа дийлдэж эхлэв. 

	Бид хоёр чөлөөтэй хүмүүс. Харин та бол гэр бүлтэй эцэг хүн. Ингээд л тэр гэж Станислав хариулав. Сүүлчийн хэдэн үгийг, гэр бүлтэй эцэг хүн байхаас өөр гайтай зүйл тааралдахгүй гэсэн мэт хачин аялгуугаар хэлжээ. 

	— Чи надтай ингэж ярих ямар эрхтэй юм бэ? Энэ бол танхай явдал! гэж Кунеш хэвшил болсон хэрүүлийн үгээр зандрав. Тэднээс зайдуухан сэрэмжлэн ажиж байсан Власта хөндлөнгөөс орж:

	— Станислав, чи яасан заваан юм ярьдаг юм бэ? Ноён захирал, би бүр цөхөрч байна гэв. 

	Олон түмэн өөрийн нь тухай юу гэж бодох бол гэж эмээж, хэрэгцээтэй хүмүүстэйгээ муудалцахаас үргэлж айж явдаг Власта харин өөрийнх нь төлөө хоёр өрсөлдөгчийн тэмцэлдэхийг хараад дотроо бахдах сэтгэл төрнө. 

	Станислав Властын үгийг таслан:

	— Та одоохон эндээс яв! Тэгэхгүй бол би сүүлд нь хариуцахгүй шүү гэж давтан хэлэв. 

	Власта гуйж, аргадсан харцаар Кунеш руу харав. Тэр харц нь «Бид хоёр бие биеийгээ ойлгоно. Энэ тэнэгийг битгий хайхар. Дараа ярилцъя. Та түүнийг тоохгүй байх ёстой» гэж хэлэх мэт байлаа. Тэгээд Кунеш руу учиртайгаар хараад гараа өгөв. Кунеш эртний жүжигт гардаг баатар! «Таны таалал надад хууль» гэж хэлж ёсолдог шигээр Властын өмнө мэхийн ёслоод, Станислав руу харалгүй гарч явав. Власта хойноос нь үүдний өрөө рүү дагаж орох гэсэн боловч Станислав гараас нь ширүүн угзарч сандал дээр суулгаад:

	— Эндээ бай! гэв. 

	Власта дуугүй цомцойн суугаад нүд нь Миньоных шиг гайхсан, уйтгартай харцтай болж, сагсанд багтаж чаддаг циркийн индиан хүүхнүүд шиг танхил харагдаж байлаа. Кунешийн араас гадаа хаалга хав хийтэл хаагдахыг хоёул сонсов. Станислав түүнийг уйлж гарах юм уу эсвэл ум хумгүй зэмлэж эхлэх байх гэж хүлээж байлаа. Гэтэл Власта дуу тавьж, эхлээд хийрхүү байдалтай боловч сүүлдээ аальгүйтэн инээж гарав. Тэгээд инээддээ байж ядан:

	— Түүнээс эвтэйхэн салж чадлаа. Станислав, чи ёстой сайхан аргалсан. Үүнээс өмнө Алинаг яаж зайлуулж чадсанаа санаж байна уу? гэв. 

	Гэвч тэр нь айснаас болоод аргадаж баашилж, нялуурсан инээд байлаа. Станислав инээмсэглэсэн ч үгүй. 

	— Власта чи түүнтэй хамт намайг дооглож, бас ингэж инээж байсан уу? гэж байцаах янзтай асуув. 

	— Чи юу ч ойлгохгүй юм. Чи огт өөр юм бодож байна. Тэр, надад өөрөөр ханддаг. Чиний ирэхээс ганцхан минутын өмнө надтай эцэг хүн шиг ярьж байсан... гэж Власта зэмлэв. 

	— Власта, хэрэв би ичгүүргүйсэн бол чамайг алгадчих байсан. 

	— Чи ёстой хүүхдээрээ юм! Би чамайг яая даа? 

	Чи ерөөсөө ойлгохгүй байна. 

	Би бүгдийг ойлгож байна. Чамд миний ивээл, мөнгө хоёр л хэрэгтэй. Власта, би ингэж тоглохгүй шүү. 

	Станислав босоод, жүжигчин хүүхний инээмсэглэсээр байгааг үл хайхран гарч явахад хүүхэд шиг залуухан царай нь үхлийн аюулд тулгарсан мэт баргар байлаа. 

	
ЧИ ЁСТОЙ ИЛЖИГ ЮМ АА!

	Өглөөгүүр Гамзынхнаас Хеленын хойноос сандран ирж 

	— Бушуулаарай, бид Станиславыг сэрээж чадахгүй байна гэв. Хелена эмнэлгийн даатгалын газар луу очоогүй байсан нь аз болжээ. 

	Станислав толгойгоо гэдийлгэн хэвтээд, царай нь цонхийн зэвийж хөнжлөө оволзтол амьсгаалж байв. Хүүхдүүдээ ихэвчлэн духан дээр нь хүрч сэрээдэг байсан ээж нь энэ удаа том болсон хүүгээ огт сэрээж чадсангүй. 

	— Станислав, Станислав, битгий тэнэглэ. Станислав дуулж байна уу? Би байна гэж ээж нь дахин дахин дуудаж, гараас нь чангаана. 

	Гэвч гар нь мэдрэлгүй юм шиг сул унжаад, ээжийнхээ үгийг огтхон ч тоохгүй байлаа. 

	Олон жил эргэж хараагүй явсан амьдралынх нь. мартагдсан нэг явдлыг унтраалга дарж гэрэлтүүлэх мэт Нехлебыд байхдаа нас барсан эмгэн ээжийгээ сэрээх гэж оролдсоноо Хелена гэнэт санав. Нэг гэрийнхээ хүнийг эмчлэх шиг адгийн юм эмч хүнд байхгүй!

	Станислав амьсгаадаж, судасны нь цохилт сулраад, хөл нь хөхөрсөн байлаа. 

	— Станислав өчигдөр ямар нэг юм уусан уу? Мэдээгүй биз? Гамза баргар царайлан эмийн хоосон лонхыг эхнэрээсээ урьдаж, охиндоо дуугай гардуулав. Нойр хүрэхгүй байна гэж үглээд байхаар нь Хелена Станиславт эмийн жор бичиж өгсөн байжээ. Унтахаасаа өмнө арван таван ширхгийг нэг дор ууна гэж үү? Нелла, нэг охиноос болоод аль хэдийн өөрийгөө буудаж үхсэн дүүгийнхээ нэрийг. 

	— Ярослав гэж гэнэт дуудав. Нелла үүнээс өмнө муу нөлөө болно гэж бодоод дүүгийнхээ нэрийг хүүхдүүдийнхээ дэргэд огт дурддаггүй байсан бол одоо нэрлэхэд хамаагүй болжээ. 

	— Манайд иймэрхүү нэг гай хэзээ нэг цагт тохиолдоно гэж мэдээд би үргэлж айж явдаг байсан... гэж Нелла мэгшин уйлна. 

	— Одоо яриад ашиг болохгүй! Ханцуйг нь шамла гэж Хелена ширүүнээр хэлээд мэдрэлгүй гарыг нь бадайртал боож, баллоноор хий шахан цусны даралтыг нь хэмжив. Ээж нь хэмжүүрийн зураасыг анхааралтай ажиглана. Ер... ер... энэ тоо юу зааж байгаа юм бол? Гэвч Хелена юу ч хэлэлгүй Станиславын гарыг султгаад тарианы зүү буцалгахаар гал тогоо руу очив. 

	Түргэн тусламж дууд. Гэрт нь байлгаж болохгүй. Эмнэлэгт аваачсан нь дээр. Шээсийг нь гаргаж, стрихнин тарих хэрэгтэй. Гэтэл надад стрихнин байхгүй. Митя, хөл доогуур эргэлдэж битгий саад болоод бай, Барборка эгчдээ оч. Юу? Тоник үйлдвэр лүүгээ явчихсан гэж үү? 

	Ээж нь хэсэг зуур хүүтэйгээ хоёулхнаа хоцров. Хүү нь амьд, гүнзгий бөгөөд аажим амьсгаалж байлаа. Цээжин дээрх хөнжил нь эмэгтэй хүн амьсгаалж байгаатай адил дээшээ хөвхөлзөнө. Эмэгтэй хүнийх шиг хамартай, хүзүүгээ ил гаргасан нь улам залуухнаар харагдаж байлаа. Ээж нь Станиславыг халамжлан хөнжлийг нь эрүүнд нь хүртэл татаж хучив. Тэгээд биеийнхээ илчний өчүүхэн хэсгийг ч гэсэн өгөх юм сан гэж бодохдоо хүүгийнхээ хүйтэн хоёр гарыг халуу оргисон алгандаа ээлжлүүлэн барина. Гэвч хүү нь үүнийг огтхон ч хэрэгсэхгүй байлаа. Эхийн сэтгэл шаналан зовж хүүгийнхээ нүүрийг ширтэн «Станислав чи даанч яав даа. Чи надаасаа ингэж урваж чадна гэж үү? » гэж аман дотроо үглэнэ. 

	Гэвч Станислав хажууд нь шаналан гашуудаж хэчнээн оролдож байгаа хүмүүсийг өрөвдөхгүй, уй гашуудал, үймээн сандраан болж байгааг огтхон ч тоохгүй, нүдээ аниад анхаарлаа нэг зүйлд төвлөрүүлсэн мэт хэвтэнэ. 

	«Би чамаас илүү мэднэ. Надад юу ч хэрэггүй» гэж түүний залуухан, тоомсоргүй байдалтай царай хэлэх мэт санагдана. 

	«Би чухам юуг хайхралгүй өнгөрүүлсэн юм бэ? Чи хэлээч. Би чамайг гар дээрээ тэврээд явдаггүй байсан гэж үү? Эрх дураар чинь өсгөөгүй гэж үү? Би чамайг нэг ч удаа зодож үзээгүй. Чамайг муу зүүднээс хамгаалж орны чинь хажууд суухад чи энх амгалангийн оронд байгаа шиг бөх нойрсдог сон. Сар яасан саруул юм бэ, айж байна гэж хэлснийг чинь санаж байна. Тэнгэр минь»

	«Намайг ямар ч хамгаалалтгүй нүцгэн байгааг чи харж байгаа биз дээ. Зараанд өргөс, сонод хатгуур, могойд хортой шүд бий. Ороонго өвс хүртэл соруултай байдаг. Гэтэл зарим хүний сэтгэл ямар ч хамгаалалтгүй байх юм. Ээж ээ, чи намайг үүнээс арай хатуу сэтгэлтэй болгохгүй яасан юм бэ? Дуугүй бай, та өөрөө бас л адилхан» гэж унтаж байгаа хүний царай итгүүлэх шиг санагдана. 

	«Би чамаас ганцхан удаа урвасан. Гэвч энэ бол дээр өнгөрсөн явдал. Тэглээ ч гэсэн тэр охиноос болоод ааваас чинь би салаагүй шүү дээ. Чи сайн гэр бүлийн дотор сайхан өсөж хүмүүжсэн... » гэж Нелла өөрийгөө хамгаална. 

	«Надад хайр дурлал, ер юу ч одоо хэрэггүй болжээ» гэж түүний залуухан, зэвхий баргар царай хариулна. «Би сүүлийн үед чамайг илүү анхаарах, санаа тавих ёстой байсан юм. Чи гэртээ эрт буцаж ирээд өрөөндөө ганцаараа сууж байдаг болжээ. Гэвч өөрөө ярихгүй бол би чиний нууцыг яаж мэдэх юм бэ? Тэгээд Митя их хөөрхөн, би түүнийг үзээгүй удсан болохоор анхаарлаа тийш нь хандуулаад чиний талаар санаа тавихаа мартсан байна». 

	«Үүнээс болсон юм биш ээ! Ямар ч ашиггүй шалтгаан санаанаасаа зохиогоод яах юм бэ? Өөр учиртай юм» гэж эргэн тойрондоо болж байгаа зүйлийг огт анхаарахгүй байгаа залуухан, ширүүн царай нь хэлж байв. 

	Ээж нь түүний царайны байдлыг гэнэт ойлгоод цочих шиг боллоо. Энэ бол Неллын нас бие гүйцсэн хүү нь юм. Тэрээр бусдын нэг адил хүн болж төрөөд эх эцгээ баярлуулсан боловч өөрөө сэтгэл дундуур явжээ. Нэгэн зүгт хөдлөлгүй ширтсэн харц нь «та нар намайг орхи, битгий сэрээ» гэж зэмлэх шиг санагдана. 

	Дараа нь дамнуурга барьсан, сувилагч, чийрэг залуучууд тэднийд орж ирэв. Тэд нар элдэв зүйлд дассан болохоор эвгүйрхэхийг мэдэхгүй хөлөө чирч чимээ гарган өрөөн дотуур явж, энэ тэр юм чанга ярилцана. «Түүнийг эндээс нь ингэж барь» гэж Станиславыг үхсэн хүн шигээр ярилцаж, дамнуур дээр эвтэйхэн тавиад хучиж, бүсээр даруулав. Барборка хаалганы хоёр талыг дэлгэж онгойлгоход улаан загалмай тэмдэгтэй, цонхондоо хөшиг татсан машиныг хараад цугларсан сониуч хүмүүсийн дэргэдүүр Станиславыг дамжлан гаргалаа. Энэ бол амиа хорлохыг оролдсон гутамшигт үйл явдал юм. Гамза бусад бүх шударга хүмүүсийн нэг адил ийм шуугиант үйл явдлыг үнэн голоос үзэн яддаг ажээ. Тэгээд хойноос нь айж зовоогүй сэн бол энэ жаалыг сайн хашраагаад өгөх байсан юм. 

	Хелена дамнуурын хойноос дагаж аавынхаа дэргэдүүр үүдний өрөө рүү орж явахдаа аавыгаа өвгөн хүн болж гэдгийг ирснээс хойш анх удаа ажиглажээ. Аав нь гутарч гуньсан, ядарч туйлдсан хүний байдалтай байгааг хараад ээжээсээ илүү өрөвдөх сэтгэл төржээ. 

	— Хаалгаа хаа гэж аав нь Барборкад хэлээд мухрын өрөө рүү оров. 

	Станиславыг амьгүй амьтан шиг машин руу түлхэн оруулаад ээж, эгч хоёр нь хажууд нь суухад хаалга хаагдаж машин хөдлөв. Эмнэлгийн тогтсон дэг журам хэчнээн хатуу ч гэсэн тэдний сэтгэлийн зовлонг тайтгаруулах нөлөө үзүүлж байгаа нь сонин санагдаж байлаа. Тэд нар амийг нь аврахын тул чадах бүхнээ хийжээ. Гамза бичгийн элэгдсэн цүнхээ аваад шүүхийн хуралд очихоор явав. 

	— Та нэг л ядарч турсан янзтай байна. Бие тань зүгээр үү? гэж хамт ажилладаг хүн нь асуухад:

	— Миний бие зүгээр гэж Гамза хариулав. 

	Гамза бүх насаараа бусдын төлөө санаа тавьсаар өөрийнхөө хүүхдүүдийн төлөө санаа тавих зав гарсангүй ажээ. Станиславын амиа хорлох гэж оролдсоор байсанд ойр дотнынх нь хүмүүс биеэ зэмлэж, харамсан гутарч галзуурахаа шахна. Гамза, чи залуудаа бүсгүй хүнд сэтгэлээр унаж яваагүй гэж үү? Чин үнэнээ хэлээч! «Та нар салах юм бол би амиа хорлоно» гэж Станиславын хэлж байсныг чи санаж байна уу? 

	Хөөрхий Станислав хүүхэд байсан. Гэтэл одоо том болсон хэр нь хүүхэд шиг цагаан сэтгэлтэй хэвээр үлджээ... Хүүхнээс болоод ийм хэрэг тарих ч гэж дээ!

	— Гамза өдөр эмнэлэгт очиж хүүгээ эргэхэд аймаар харагдаж байлаа. Одоо орой болж байгаа боловч ухаан ороогүй байв. 

	— Зүрх нь сайн ажиллаж байна. Юм бүхэн хүний хүссэнээр тийм түргэн бүтдэггүй юм. Тэвчих хэрэгтэй гэж Хелена тайтгаруулна. 

	Тэр дэндүү хялбараар ярих юм! Хелена аав, ээжтэйгээ адил Станиславын орны дэргэд шарил дээрх унисгар уд мод шиг тонгойж зогсох ч үгүй, торон дотор ганцаар уйтгарласан хөгшин арслан шиг тасалгааны нь үүдэнд цааш наашаа холхих ч үгүй байлаа. Дүүдээ үнэхээр туслах чадалтайд нь эх, эцэг нь Хеленад бахархана. Хелена хүчилтөрөгч амьсгалуулж, стрихнинээр тарьж, цагаа харан эм доозлон хэмжиж, цагаан халаадтай эмч нартай зөвлөлдөнө. Дасаагүй хүнд өвчин эмгэгээс өөр юм санагдуулахгүй эмийн эвгүй үнэр нэвт шингэсэн энэ газар Хеленад үнэхээр гэртээ байгаа юм шиг ажээ. Харин аав, ээж хоёрт нь энд илүүдэж байгаа юм шиг санагдана. Урьд эх эцэг хоёрынхоо бодлогогүй зан гаргаж, хэрэлдэж муудалцахад эвлэрүүлэх гэж зүтгэж, хуруунаас нь хөтөлж явсан жаахан жаал хүү одоо хажууд нь сахиад санаа зовж байгаа тэднийг огт хэрэгсэхгүй унтсаар байлаа. 

	Ээж эгч хоёр нь үлдээд шөнөжин сахих болж, аав нь өөрийгөө ямар ч тус болохгүй хүн юм гэж үзээд явжээ. 

	Харин эмнэлгийн дэргэд хүлээж байсан Тоник Гамзаг гэрт нь хүргэж өгөөд, өөрийнхөө өрөөнд оруулж, түвэг болохгүй энгийн байдлаар халамжлан тайтгаруулав. Тоник хэдийд яриа эхлэх, хэдийд дуугүй болох, юуны тухай ярихгүй байхаа мэддэг учир түүнтэй байхад хэзээ ч уйтгартай санагддаггүй ажээ. Тэрээр багаасаа өнчирсөн учир эх эцэггүй өссөн ихэнх хүмүүсийн нэг адил гэр бүлийн хайр халамжийг их хичээдэг бөгөөд Гамзынхны гэр бүлд маш дотно хайртай болжээ. Горькийд байхаас эхлээд ялангуяа Неллад маш хайртай болсон байлаа. Нелла, хошин шог болгож хадам эхийн тухай хүмүүсийн ярьдагтай огт адилгүй маш элэгсэг, зөөлөн сэтгэлтэй байжээ. Хөгшин болсон Гамзаг ч гэсэн их хүндэтгэж, одоо өөрт нь илт мэдэгдэхээргүй ч гэсэн маш өрөвдөж байлаа. 

	Тоник хаана ч байсан тасалгаа бүрийг даруй дарханы газар болгон хувиргана. Энд ч гэсэн ингэж хувиргажээ. Өрөөнд нь Нехлебийн эзэгтэйгээс үлдсэн жирийн нэг бичгийн ширээн дээрх онгоцны загвар инженер хүний ширээ гэдгийг харуулж байлаа. (Тоник харандаагаа хүүгээсээ нуудаг байв). 

	Харин Гамзадаа консерв онгойлгож өгөхийн тулд өөрийнхөө хийсэн хутгыг гаргах гэж урьд хөгшин хатагтайн хар, ногоон судалтай тооцооныхоо дэвтрийг хадгалдаг байсан дунд талын шургуулгыг онгойлгох гэхэд дотор нь юм харжигнаад арай хийж онгойсонд эрэг шураг, хуурай, түлхүүр, янз бүрийн төмөр, багаж хэрэгсэл дүүрэн байв. 

	Тоник үйлдвэр дээр зохион бүтээгчийн ажил хийгээд зогсохгүй бас гэртээ гараар янз бүрийн сонин тоглоомууд хийдэг аж. 

	Бусад хүмүүс сонин ном уншиж амардгийн адил Тоник тийм зүйлийг хийж амардаг байжээ. 

	Одоо Тоник хүний нэрийн үсгүүдийн хэв сийлж гайхуулан, Хелена Нелла хоёрт нэг нэгийг хийж өгөөд гуравдахыг нь Барборкад хийж байлаа.. 

	— Юм бүхнийг нь засаж янзалж өгдөгт чинь Нелла чамд хайртай байдаг. 

	— Би ч гэсэн түүнд хайртай. Сайн авгай шүү. Ялангуяа гэр бүлдээ хүү шигээ хүлээн авсныг нь би их үнэлдэг юм. Намайг гэртээ хүлээж авахад өөрт нь тийм хялбаргүй байсныг би мэдэж байгаа шүү дээ. 

	Тэр хоёр дуугүй байхгүйн тул ярилцаж байсан боловч хоёулаа зөвхөн Станиславын тухай бодож байлаа. Байдал муугаар ч сайнаар ч өөрчлөгдсөн ялгаагүй шөнө дунд болохоос нааш утасдана гэж Хелена амлажээ. Хелена өвчтөн хүлээж авах өрөөндөө утастай бөгөөд утас дуугарахад энэ хоёр заавал сонсоно. 

	Митя яаж байна? гэж Гамза гэнэт санаад асуув. 

	— Тарвага шиг бөх унтаж байна. Хеленын оронд Барборка түүнтэй хамт унтсан. 

	— Гэр бүлийг чинь бид бүр тарааж орхилоо гэж Гамза харамсан ярив. 

	Тэр ч Яах вэ гайгүй хэрэг. Тоник том чийдэн унтраагаад ширээний жижиг чийдэн асааж цагаан даавууны өөдсөөр бүтээсэн нь ширээн дээр даруй саруул болов. Дараа нь консерв задалж, печень гаргаад, өрөөндөө кофе чаналаа. Энэ ялихгүй зүйлээс ч гэсэн гэр дотор тохилог аятайхан шиг санагджээ. Эсрэг талын, Гамзын эзгүй өрөөнд одоо хачин эвгүй, ханхай хоосон байгаа даа! Тоник залуу насаа айлд өнгөрүүлсэн болохоор гэр бүлийн тохилог байдлыг мөрөөдөх болсон ажээ. Дэлхийн талаас багагүй газар явж үзсэн Тоник хаа ч очсон гэртээ уран дархны газар байгуулж өөрийн дуртай ил захидлуудаа шүүгээ, модон орны толгойд хүртэл хадах, янз бүрийн тоглоом хийх зэргээр гэрийн доторхыг янзалж тохижуулна. Тоник модны дархан, слесарь цахилгаан монтёрын ажлыг гололгүй хийж, гал түлэх, хоол хийх, хувцас угаах зэрэг байрны оюутан буюу уран зураачийн хийдэг бүх ажлыг хийнэ. 

	— Чамд амиа хорлоё гэж бодож байсан удаа бий юу? гэж Гамза асуухад үсээ хуссан эрүүл бадируун царайтай Тоник гэнэт сандарсан сурагч шиг болж:

	— Би юу? Үгүй, санахгүй байна. Надад тийм юм бодох зав ч гараагүй. Түүнээс гадна би гүн ухааны талаар мэдлэг муутай гэж өөрийгөө зөвтгөхийг оролдсон янзтай хэлэв. 

	— Энд гүн ухаан хамаагүй. Зүй бусаар аашилж байгаа хэрэг. Эмэгтэй хүн өөрийгөө хордуулах явдал гэдэг тэнэг эм гэдгийг харуулах учир ойлгомжтой. Харин эрэгтэй хүн!.. гэж Гамза сэтгэл нь хөдлөн, өрөөн дотуур нааш, цаашаа холхиж хэлэв. 

	— Та Станиславыг санаатай ийм хэрэг үйлдлээ гэж яагаад бодов? Энэ чинь болгоомжгүйгээс л болсон байх ёстой гэж, Тоник хэдийгээр өөрөө адилхан тэгж бодож байсан ч гэсэн эсэргүүцэв. 

	Гамза тайтгаруулах гэсэн бүх үгийг нь дургүйцэн тасалж, яриагаа зогсооё гэсэн мэт гараараа зангаад онгоцны загварын дэргэд очиж зогсов. 

	— Манайх зэвсэглэж байгаа юм уу? 

	— Зэвсэглэж байна. Шкодын үйлдвэрийн ажил нэмэгдсэн байна. Казмарын үйлдвэр хорт утааны баг, шүхрийн материал хийх болсныг дуулсан уу? Та юу гэж бодож байна? Дайн болох уу? 

	— Хэрэв Англи, Франц хоёр энэ дээрэмчидтэй урьдын адил эелдэг харьцах юм бол гэж Гамза мөрөө хавчаад: — Буулт хийх арга бол хамгийн буруу бодлого! Ухаалаг нь буулт хийхэд, эрээ цээргүй нь бүгдийг гартаа авна. Гэтэл үндэснүүдийн холбоо ямар ч арга хэмжээ авахгүй байна. Холбоо гэдэг нь большевикаас хамгаалах зорилготой тэр халхавч дор ямар ч хэрэг үйлдэж болзошгүй юм. Одоо Абиссини, Рейний муж, Испанийг аваад үз... гэв. 

	— Бүгд найрамдах улсын талынхан одоо амжилттай байлдаж байгаа шүү дээ гэж Тоникийн хэлэхэд

	— Байлдаж байна. Тэнд хүмүүс үзэл санааны төлөө амиа алдаж байхад харин энд эрүүл залуу хүн юу ч болоогүй байтал өөрийгөө... гэж Гамза гунигт бодолдоо дахин автаж харамсан үглэв. 

	Утас дуугарахад Гамза утас руу ухасхийв. Утас чагнаад баргар царай нь тэнийж залуужих шиг боллоо. Тэрээр юу ч яриагүй ч гэсэн баяртай мэдээ ирсэн нь Тоникт ойлгомжтой байлаа. Станиславын амьсгаа тийм гүнзгий биш жирийн хурдтай болсон нь сайны шинж тэмдэг байжээ. Том болсон хүү нь эвшээлгэж, ханиалгаж байна гэсэн үгийг сонсоод ингэж баярлана гэдэгт Гамза үүнээс өмнө итгэх байсан гэж үү? Станислав нэг юм амандаа бувтнах болсон гэнэ. Одоогоор уг нь ойлгогдохгүй байлаа ч гэсэн удахгүй бүрэн ухаан орно гэдэгт Хелена итгэж байгаа ажээ. Яамай даа! Тэд нар баярласандаа болоод ирээдүйн дайны тухай яриагаа энэ хугацаанд мартжээ. 

	— Тоник, чи битгий сандар. Чамд баярлалаа. Сайн унтаж амар. Сайхан нойрсоорой. 

	Иймэрхүү үйл явдлын тухай мэдээ хотоор амархан тархдаг нь гайхалтай юм. Скршиванекийнхэн юм уу, Гамзын гэр бүлийнхнээс хэн ч Станиславт тохиолдсон явдлын талаар нэг ч үг яриагүй шүү дээ. Тэгээд энэ тухай гайхуулж ярихаар ч зүйл биш, Гамзынхны нэр хүндийг хамгаалахын тул амиа өгөхөөс ч буцахгүй байдаг Барборка нь Гамзын энэ талаар Станиславын ажилладаг номын санд тайлбарлаж бичсэн, мөн Митяд хэлсэнтэй нь яг адилаар Станиславын уушгины хальсны өрөвсөл болсон гэж худалдагч сониуч авгай нарт тайлбарладаг байлаа. Эмч нар эмнэлгийн нууцыг хүндэтгэдэг юм болов уу? Улаан загалмайн сувилагч хүүхнүүд илүү юм чалчдаггүй байгаа даа! Ямар ч гэсэн Алина мэдээ дамжуулдаг олон салбар газартай байжээ. Тэрээр маргааш өдөр нь сарнай цэцгийн баглаа барьж уйлсаар эмнэлэгт гүйж ирээд, өвчтөнтэй сайн танил учраас заавал орж уулзах ёстой гэж шалгаажээ. 

	Гэвч Хелена хаалган дээр замыг нь хааж зогсоод сарнай цэцэг барьсан Алинаг яаж хөөсөн гэж санана. Өвчтөн тэдний гоо үнэртний үнэрийг тэвчихгүйгээс гадна хүнтэй ярихдаа ядарна. Хатагтай та уучлаарай! гээд оруулсангүй. Тэгэлгүй Яах вэ. Станиславын хэл нь согтуу хүнийх шиг ээдэрч, үгийн эхний үе болгонд заавал түгдэрч аажим ярьдаг хэвээр байхад бас эмэгтэйчүүдэд харуулах гэж үү? 

	— Тэгээд ер нь ийм тэнэг хэрэг үйлдсэн байхад нь гавьяа байгуулсан юм шиг цэцэг барин өргөмжилж байж таарахгүй. Энэ хэргээ дахин үйлдэхэд нь түлхэц болгон урамшуулахын хэрэггүй юм гэж Хелена ээждээ хэлжээ. 

	Гэвч ээж нь энэ тухай өөрөөр ойлгож байлаа. Станислав юу ч хайхрахгүй, цог жавхаагүй цонх руу ширтэн хэвтэж байгаад ээж нь сэтгэл зовно. Станиславыг аврах стрихнин бүтээсэн шинжлэх ухаанд баярлана. Гэтэл эдгэрч байгаа хүн ганцхан тариагаар амьдарч чадахгүй шүү дээ. Тэглээ ч гэсэн тариаг нь зогсоогоод, одоо өвчтөн үзэгдэхүйц сайжирч байлаа. Хелена бусад өвчтөнүүдийг эмчилж, дүү дээрээ зөвхөн хааяа ирдэг болжээ. 

	Станиславын эмнэлэгт хэвтэж байхад түүний нэрээр гэрт нь өр нэхсэн тооцооны хуудас, нэхэмжлэл, сануулгууд ирдэг байжээ. Эмэгтэй хүний дотуур хувцас, цэцгийн худалдагч, савхин эдлэлийн худалдаачид нууц мэдээлэгчидтэй байсан учир өвчтөн үхэж мөнгөө алдаж магадгүй гэж айж байгаа бололтой. «Тэжээлгэгч эхнэрийн ядуурал, гоёл чимэглэл» хэчнээн үнэтэй байсныг гайхаад баршгүй ажээ. Манай Прагад юм бүхэн тийм чамин үнэтэй биш ч гэсэн тэдгээр зүйлийн нь үнэ номын сангийн ажилтны цалингийн хэмжээнээс илт хэтэрсэн учир Станислав энэ их өрийн дороос давж гарч чадахгүй болсны улмаас ингэж нэг мөсөн баларсан юм биш байгаа гэж Нелла бодно. Тэгээд тэр өрийг нь бодож үзээд, хүүгийнхээ эмнэлгээс гарахаас өмнө яаж цөмийг төлдөг билээ гэж цөхрөнгөө барна. Гэвч энэ тухай хүүхдээ нэг ч үг цухуйлгасангүй. Хүүдээ хэлмээр түүнээс чухал сонин зүйл бас байжээ. Тэр тухай ярих тохиромжтой цаг мөчийг хайж байснаа нэг орой Станислав сайхан ааштай байдалтай амарч байхад нь хэлэхээр шийдлээ. Тэгээд хүүгээ ичээхгүйн тул нэхэж байгаа зүйлээсээ нүдээ салгалгүй энгийн байдлаар:

	Станислав чиний бие муу байхад хатагтай Тиха чамтай ярих гэж хэдэн удаа утасдсан гэж хэлэв. 

	Станислав үүнээс өмнө юм ярьдаггүй байсан бол одоо бүр зориудаар дуугарахгүй байв. Тэгээд хэсэг дуугүй байснаа:

	— Миний төлөө санаа зовоод Яах вэ. Би театрын шүүмжлэгч биш болсон шүү дээ гэж хэлэв. 

	— Чиний төлөө их санаа зовж, бүр цөхрөнгөө барж байсан гэж Нелла эмээсэн байдалтай хэлэв. 

	— Тэр тийм занг гаргаж чадна. Түүний мэргэжил нь юм байхгүй юу. Ээж ээ, тэр тухай бодсоны хэрэггүй гэж Станислав тайван дүр үзүүлэхэд. 

	— Чамтай уулзаж болохгүй юу гэж асуусан гэв. 

	Хүүгийн нь туранхай цээжин дэх зүрх түгшин цохилох шиг ээжид нь санагджээ. 

	— Баярлалаа. Уулзах хэрэггүй. Би нялуун зантай хүмүүст дургүй гэж хүндээр амьсгалан хариулав. 

	— Дахиад утасдвал юу гэж хэлэх вэ гэсэнд

	— Зүгээр. Түүнтэй битгий ярь. Зүгээр л утсаа тавьчих гэж Станислав хүйтэн хэлэв. 

	Станислав хана руу эргэж хараад нүдээ анилаа. 

	«Одоо эмнэлэгт байгаа үед бас ч гайгүй. Харин дараа нь юу болох бол? » гэж ээж нь гуниглан бодно. 

	Ээж нь хүүгээ өвчний шалтгаанаар амралтаа аваад хөдөө тосгон руу яваасай гэж бодож байлаа. Харин Станислав үүнээс нь татгалзсангүй. 

	Станислав өвдсөнөөс хойш их өөрчлөгдсөн, түүний царай цаанаасаа ягааран гэрэлтэж байдаг нь хувирч улам золбоогүй, баргар царайтай болжээ. Хүүхэн хүн шиг ааш байдал нь арилаад, хөмсгөө зангидан бодлогоширсон ноомой залуу болжээ. 

	Станислав явахынхаа өмнө эгчтэйгээ салах ёс гүйцэтгэж, талархлаа илэрхийлэх, мөн эвгүй хэрэг хийж эгчдээ түвэг тарьсныхаа төлөө уучлалт гуйхаар Хелена дээр орлоо. 

	— Чи надаас уучлалт гуйгаад Яах вэ. Миний талаар зовсны хэрэггүй. Харин аав, ээж хоёроо ямар байдалд оруулснаа тэнэг чи ойлгож байна уу? Чи тэднийг хар! Энэ хэдэн хоногийн дотор тэр хоёр бүр хөгширч гүйцсэн байна гэж Хелена хүйтнээр хариуллаа. 

	Станислав эгчийгээ «Энэ тухай ярих хэрэггүй. Амьд гарсанд чинь л би баярлаж байна» гэх мэтийн үг хэлэх байх гэж бодож байсан учир ийм сөргөсөн хариулт сонсоод цочжээ. 

	— Тэгээд эгч нь Нехлебыд байсан хөгшин ээжийнхээ тухай дурдаж ханцуйгаа шамлан улам зандрав. 

	— Тийм үед хүн хэний ч тухай боддоггүй, юуг ч хэрэгсээдэггүй шүү дээ гэж Станислав аргаа барагдсан дуугаар хариулна. 

	— Чи хүүхэд гаргаж үзсэн бол яана гэж ууртаа эвгүй юм ярихад Станислав өөрийн эрхгүй инээд алдав. Хелена хамт инээсэн боловч уур нь гарсангүй. Ертөнцөд хүн төрүүлэх гэдэг ямар хэцүү болохыг чи мэддэг ч болоосой. Тэгээд эх хүнд хүүхдээ өсгөж бойжуулах хэчнээн төвөгтэй гэж санана! Чамайг зүгээр өнгөрөөнө гэж битгий бод. Ээж чамд юу ч хэлэхгүй учир би ээжийн төлөөнөөс чамайг зандрах ёстой. Ээж чинь бүх насаараа чамайг хайрлаж ханахгүй явлаа. Гэтэл одоо юу болов? Чи хорин тав хүрч байна. Чамайг хөгширсөн гэж хэлэхэд би буруутахгүй. Чи үнэхээр ийм хэрэг хийх наснаасаа өнгөрсөн. Бодолгүй зан гаргаж, амиа хорлохыг оролдоно гэдэг чинь чинээлэг айлын хүүхдүүдийн л зан гэж ууртаа нүд нь гялалзан нэмж хэлэв. 

	Станислав чихэнд эвгүй чимээ сонссон мэт нүүрээ үрчийлгэн:

	— За, орхи л доо. Чи хувийн хэргийг социалист хэв маягтай битгий зүйрлүүлээд бай. Битгий зааж сурга, миний дургүй хүрч байна гэв. 

	— Гурав хоногийн дараа нэг хоол зөөгч дүүжилж үхсэн учир намайг Бржевнев руу дуудсан. Яагаад гээч? Тэр хүн гэдэсний өмнө үү өвчтэй байсан. Тэр бол аюултай өвчин. Ер нь гэдэсний хөндийн тиймэрхүү өвчин аюултай байдаг... Энэ бол удаан үргэлжилдэг хүнд өвчин. Бид одоогоор эмчилж чадахгүй бана. Тийм өвчтөнүүдийг найдлагагүй бол эмнэлгээс гаргадаг. Лам нар ч гэсэн тэдний төлөө санаа тавихыг боддоггүй. Тэр хүн эхнэр, таван хүүхдийнхээ хамт нэг өрөөнд хагас жилийн турш үхлүүд хэвтэж, тэднийхээ амьдралыг гутааж байсан байна. Гэдэсний өмнө үү яаж ч болдгүй аюултай өвчин. Хүүхдүүдээ сургуульд, эхнэрээ дэлгүүрт явсан хойно тэр хүн: «Үүрд баяртай, би хүүхдүүддээ байраа тавьж өглөө» гэж бичээд угаасан юм хатаадаг олсоор дүүжлээд үхсэн байсан. Энэ бол өөр хэрэг юм! Тэгээд би чиний тухай бодохдоо маш их ичсэн гэж Хелена үргэлжлүүлэн ярив. 

	Станислав дуугүй суусаар л байлаа. Тэд нар цэцэрлэг рүү харсан цонхны дэргэд суухад цэцгийн анхилуун үнэр анхилж тэртээ. Стрнадовын цэцэрлэгийн зүгээс цайны ягаан цэцэг, лиш цэцэг, алтан зул, хуйс мод, нил цэцгийн үнэр тэдэнд хүртэл үнэртэж байлаа. Цэцэрлэгчийн ус шүршиж сэргээдэг цэцгийн сайхан үнэр эмнэлгийн доторх эмийн үнэрийг дарж өрөөнд нэвтрэн орохдоо эдгэрч байгаа өвчтөнд театрын тухай, дурлалын тухай санагдуулан сэтгэл санааг нь хөдөлгөнө. Эмнэлгийн цардмал цагаан халаад өмсөн ширүүн байдалтай Хелена бүрэнхий дунд шударга үнэний хөшөө шиг харагдаж байлаа. Уян халамжит сэтгэлтэй урьдын Хелена ямар болох нь энэ вэ? 

	— Чи үргэлж ингэж дээрэлхүү зан гаргаж байгаагүй шүү дээ. Чамд ч гэсэн дурлалын талаар бэрхшээлтэй явдал тохиолдож байсан. Чамайг Татрын ууланд явах гэж байсан тэр жил надад тийм сэтгэгдэл төрсөн юм гэж дүү нь сануулав. 

	Хелена аль хэдийн мартагдсан хөгтэй явдлыг санасан хүний байдлаар тайван инээмсэглээд

	— Үгүй ер өө. Тэглээ ч гэсэн би хэзээ ч үхье гэж бодоогүй, үгүй шүү! Би амьдрахын төлөө бүх хүчээрээ тэмцэж байсан. Яараад яах юм бэ? Бидний хэнд ч тэр цаг ирнэ гэхэд нь

	— Чи элэнц эхийн адил зуун нас насална даа гэж Станислав егөөдөв. 

	— Тэгэх юм сан! Харин чи дахин нойрны эм ууж тийм гутамшигтай явдал битгий гаргаарай. Чи амлах уу? Эрүүл байна гэдэг сайхан юм. Биеэ тоглоом шиг эвдэнэ гэдэг бол нүгэл. Намайг сүсэгтэй биш гэдгийг чи мэднэ. Харин амиа хорлосон хүнийг ариун дэлхийн хөрсөнд булж оршуулахгүй гэдэг нь ямар нэг утгатай зүйл юм! гэж гуйх мэт аяархан хэлэв. 

	— Өмөн үүгээр өвдсөн тэр хүнийг ч гэсэн үү? 

	— Түүний буруу бишээ. 

	— Тэгвэл бид хоёрыг ариун дэлхийн хөрсөнд оршуулна байх гэж найдъя гэж Станислав үгээ дуусгаад Хеленатай салах ёс гүйцэтгэсний дараа; — Би үхээгүй дээ ичиж явах хэрэггүй гэж чи үзэж байна уу? Би нэрээ бузарлалаа гэж дандаа бодох юм гэж нэмж хэлэв. 

	— Чи ёстой илжиг юм даа!

	
БЯЦХАН ЦОХ

	Казмарова авхай сэрүүлгээ дуугарахад урьдын адил зогсоох гэтэл толгойгоо зүүн тал руугаа эргүүлж чадахгүй болсондоо гайхжээ. Энэ нь тийм аюултай өвчин биш боловч хөдлөхөд эвгүй, үсээ самнахад нь саад болж байлаа. Казмарова авхай хүзүүгээ хажуу тийш гилжийлгэсээр ангид орж сурагчдын инээд хүргэхээс хамгийн их айж байжээ. Толгой нь эвгүй гилжийснээс болоод яргуй цэцгийн баглаа хүүхдүүдээс хүлээж авч байдаг, ангийнхаа талархал хүлээсэн багш нь биш, харин хүмүүс шоолж исгэрэх магадгүй гэж айсаар тайзан дээр анх удаагаа гарч байгаа хашир суугаагүй жүжигчин мэт дотроо түгшин байх шиг санагдаж байлаа. Хичээлийн ширээний ард суугаа олон сурагчийн өмнө багш нь хүүхдүүдийн доогтой нүдэнд доромжлуулан зовохоор тавигдсан юм шиг ганцаар зогсоно. Үс нь өрвийгөөд, нүүрэнд нь тэгэхээс тэгэх гэсэн шиг батга гарч, эрүүн доогуураа хааш яаш хазгай боосныгоо хүүхдийн нүднээс халхалж болохгүй байлаа. Эрэгтэй хүүхдүүд тийм ажигламтгай биш байдаг. Ева Казмарова, Костелец дахь дунд сургуульд багшилж байхдаа Прага хотын эмэгтэйчүүдийн гимназид байгаа шигээ биеэ тэгж их хянах шаардлагагүй байжээ. Гэвч эрэгтэй хүүхдүүдийн хойноос ямар их анхаарал тавьдаг байсан гэж санана! Бие биеийгээ гэмтээх вий гэж бодохоос айн чичирдэг байжээ. Сурагчдын сахилга бат алдах явдлаас хамгийн их айдаг байв. Нэг удаа жижүүр хийж байх үеэр нь завсарлагаагаар гуравдугаар ангийнхан хоорондоо зодолджээ. Фачик, Медулян гэдэг хоёр хүүхэд хамгийн зодоонч, тэгээд бие биеэсээ зуурчхаад багшийгаа хажуудаа ирэхэд мэдэхгүй байсан гэнэ. Бяцхан Казмарова чанга зандран хашхиран сүрдүүлсэн боловч тус болсонгүй эцэст нь захирлыг дуудаж тусламж гуйх хэрэгтэй болжээ. Тэр зодоон одоо болтол нүдэнд нь үзэгдэх шиг болдог гэнэ. Эрэгтэй хүүхдүүдийг эрэгтэйчүүд л зохицуулж байх хэрэгтэй юм. Охидтой ажиллах хялбар байдаг. Одоо Божена Немцовагийн нэрэмжит гимназид багшилж байгаа нь сайн хэрэг. Тэгээд гол нь энэ сургууль нийслэл Прага хотод байдаг учир их хотын дотор хүнд анзаарагдахгүй байж болно. Улы мужийн эзний охин Ева Казмаровад эзний охин гүнжид байвал зохих өндөр нуруу, үнэтэй гоёл чимэглэл, элбэг амарлингуй амьдралыг хүсэх чанар огт үгүй ажээ. Розенштамд өгсөн бүтэлгүй хайр дурлалыг нь чулуу болгон нь хүртэл санагдуулдаг Улыг орхиж, зөвхөн эцгийнх нь мөнгөний төлөө түүнтэй суухад бэлэн байдаг бүх эрэгтэйчүүдээс татгалзаж, одоо эцгээсээ юу ч горьдохгүй нүднийхээ шилний ард хоргодсон мэт ганцаар амьдран сууж, борооны цув, энгийн тоорцог өмсөөд сургуулийнхаа ажилд шударга үнэнээсээ зүтгэдэг байлаа. Хүн болгон өөрийн хувь заяатай учир өөртөө тохирсон байр, сууриа олж авах нь чухал. Улыд байгаа эцэг нь ажилчидтай хайр гамгүй харьцаж аль болохоор түргэн ажиллуулахын тул шахаж шаардаж байдаг арга барил Казмаровад огт тохирохгүй бөгөөд номын мөрийг хөөж, утга зохиолоор оролдон, Чехийн дэвшилтэт соён гэгээрүүлэгчдийг судалж, залуучуудаар хүрээлүүлэн жигд цагийн хуваариар ажиллах явдал л түүнд тохирно. Сайн санаатай Казмарова хүн бүхэнтэй эв найрамдалтай байхыг хичээдэг. Зөвхөн нэг зүйлээс айдаг ажээ. Шинээр ирсэн эмэгтэй багш: «Та Улы мужийн Казмаровын садан биш биз? » гэж асуухгүй байгаасай гэж хүсье. Тийм асуулт хүн асуух магад гэж үргэлж бодож, тийм асуулт асуувал ичиж газар доор орчихмоор санагддаг байлаа. Ева бүх амьдралынх нь турш дарамт болж байсан эцгийнхээ нэрээр биш өөрөөр биеэ дааж ажиллаж амьдрахыг хүсдэг байв. 

	Нүдний шилтэй, борооны дөрвөлжин хээтэй цув өмссөн бяцхан Казмаровад охид «бяцхан цох» гэдэг хоч өгчээ. Сурагчид түүнд чех хэлний сонирхолтой хичээлийн улмаас ч гэсэн хайртай байлаа. Түүнээс гадна сурган хүмүүжүүлэгчдийн хэн нь эрх мэдлээрээ дэмий далайлгаж, хэн нь сурагчдадаа үнэхээр юм сургах сан гэж сайн санаж явдгийг залуу хүмүүс тэр даруй таньж мэддэг ажээ. «Бяцхан цох» дөрөвдүгээр ангийн сурагчдыг ямагт хамгаалж, хэрэв хэн нэг эмэгтэй сурагч багштайгаа үл ойлголцох явдал гаргавал ангийн багш Казмарова хэргийг сайн талаар нь шийдвэрлэхийг үргэлж оролдоно. 

	Жишээ нь Бартошовагийн талаар авч үзье. Бартошова сэргэлэн, авьяаслаг боловч тогтворгүй охин бөгөөд хичээлийг бусдаас түргэн ойлгож, ангийн ажлыг түрүүлж өгөөд дараа нь бусад сурагчдад саад болдог байв. Түүний тухай ангийн журналд: «Зүгээр байтлаа инээсэн. Хичээлийн цагаар зүй бус шүүмж үг хэлсэн. «Аусобскойд латин өгүүллэгийн орчуулга дамжуулж өгсөн. Анги дотор «Гахайн торой» гэдэг тоглоом тараасан. Багшийн ширээн дээр захирлын муурыг нууснаа өөрөө хүлээсэн» гэж тэмдэглэсэн байдаг байлаа. Нэг удаа дөрөвдүгээр ангийнхан зургийн хичээлийн танхимд хаврын гучин хоёр цох тавьснаас нэг цох түүшин дотор унаад Новакова Мирославын зургийг, тэр үед зургийг нь засаж байсан эмэгтэй багшийн гадуур цамцыг балиартуулсан тэр дүрсгүй явдлыг мөн л Бартошова анх санаачилсан учир захирлаас донго авчээ. Ева Казмароватай хамт ажилладаг багш нар Бартошоваг ангийнхаа хүүхдүүдэд муу нөлөө үзүүлж байна гэж гомдол гаргадаг байв. Энэ удаа «Бяцхан цох» Бартошоватай өөрөөр ярьж үзэхээр шийдээд: «Бартошова, чи зүггүйтэхээ боль. Ийм авьяастай охин үүнээс өөр ухамсартай зүйлээр оролдож болохгүй байна гэж үү? Тоглоом тохуу хийхээ зогс! Энэ чинь муу байдалд оруулж магадгүй юм. Болгоомжтой байгаарай! Бид сайн санасандаа хэлж байна шүү» гэж санууллаа. 

	Зургийн багш цохноос болсон явдлыг мартаж чадахгүй учир Бартошовын сайн дүнг бууруулжээ. Хичээл хэдий чинээ чухал биш байх тутам багш нь хичээлээ төдий чинээ их чухалд үзэж хичээлийнхээ сайн талыг харуулах гэж улам их оролддогийг хүн бүхэн мэднэ. Гэтэл гай болоход зургийн багш Бартошовагаас коммунист ухуулах хуудас олжээ. Зургийн багш тэр даруй шууд захирал дээр гүйж ороод сургуулийн нэр хүндийг бузарлаж байгаа тэр эмэгтэй сурагчийг хөөлгөх тухай саналаа батлуулахаар багш нарын зөвлөлийн онцгой хурал хийлгэхийг хатуу шаардаж, энэ явдлын төлөө хариуцлага хүлээхийг хүсэхгүй байгаагаа мэдэгджээ. Тэгээд багш нарын зөвлөлийн хурал дээр энэ үгээ дахин давтав. 

	Бяцхан Ева Казмарова түүнийг хамгаалж, хичээлийн жилийн эцэс болтол тэвчихийг захирлаас гуйжээ. Тавдугаар ангиас зургийн хичээлд заавал суух шаардлагагүй бөгөөд Бартошова тэр хичээлд авьяасгүй учраас цаашдаа суухгүй хаях учир зургийн багш түүний төлөө хариуцлага хүлээнэ гэж айлтгүй байв. 

	Тэр охиныг, анги даасан багш Казмарова хариуцаж авах болжээ. Тэрээр хамгийн сайн сурагчаа алдахыг хүссэнгүй. Түүнтэй хамт ажилладаг латин хэл, тооны багш нар ч гэсэн нэг адил зөвшөөрч байлаа. 

	Шилжих насны үеийн хүүхдүүдэд багагүй бэрхшээл тохиолддогийг ямар ч сурган хүмүүжүүлэгч мэдэх учир хамгийн авьяастай сурагчийг сургуулиас хөөх явдал бол бодлогогүй хэрэг юм. Бартошова сайн охин. Зөвхөн хүүхэд зангаар болгоомжгүй явдал гаргасан. Иймээс сургууль дээр улс төрийн зохиол авчирч болохгүй гэдгийг дүрэм ёсоор хатуу сануулахад хангалттай юм. 

	Бяцхан Казмарова энэ хэргийг өөрөө өөртөө аваад ялж гарчээ. Тэрээр хурал болохоос өмнө сурган хүмүүжүүлэгчдийн зөвлөлийн гишүүн нэг бүртэй уулзаж, сургуулиас хөөх явдлаас татгалзана гэж амлалт өгөх хүртэл нь аргадаж гуйсан байв. 

	Энэ нь ялалт болсон учраас түүнээс өмнө уйтгартай байсан «гүнж» одоо дуу дуулахад бэлхэн байлаа. Өөрөө дунд сургуульд сурч байхдаа гэртээ сайн дүн авчрахад аав нь: «Ухаантай охин, даанч эрэгтэй хүүхэд байгаагүй чинь харамсалтай юм» гэж хэлдэг байсан үеийнх шигээ хөгжилтэй болжээ. 

	Маргааш нь дөрөвдүгээр ангид ороход сурагчид алга ташин угтахад «Бяцхан цох» сандран гайхжээ. Эд нар хаанаас мэддэг юм бэ? Яагаад ч мэдэх ёсгүй! Энэ тухай тэдэнд өөрөө нэг ч үг дурдаагүй шүү дээ. Бартошовад ямар аюул тулгарч, түүнд хэн тусалсан тухай мэдэгдэх ёсгүй байлаа. Гэтэл сургууль бол театр шиг хаанаас мэдсэнийг бүү мэд бүх юм мэдчихсэн байдаг. 

	— Сууцгаа! гэж Казмарова авхай ууртай дүр үзүүлэн хүйтнээр хэлээд баярласандаа нүүр нь улайлаа. Тэрээр баяртай мэдээ хүргэхээр амьсгаадталаа гүйж ирсэн хүн шиг хичээлээ эхлэхдээ нүүр нь улайжээ. Тийм элэгсэг дотно байдал хэний ч сэтгэлийг хөдөлгөдөг шүү дээ! Тэр цагаас хойш «Казмаровад» ангийн хүүхдүүд цөмөөрөө зөвхөн эмэгтэйчүүдийн сургуульд л байж болох тийм онцгой байдлаар ханддаг болжээ. Охид түүний хойноос гүйлдэж, хаана суудаг, хэнтэй нөхөрлөдгийг нь мэддэг болоод зохион бичлэгийн дэвтэр хэн гэрт нь аваачиж өгөх талаар хоорондоо булаацалддаг байлаа. 

	Сурах бичигт байхгүй үг хэлэх болгонд нь тэр үгийн ямар нэг онцгой далд утга санааг олох гэж оролдоно. Нүдний шилгүй байсан бол сайхан хүүхэн байх байсан гэж бие биедээ итгүүлэхийг оролдон, зарим нь нүдний шил түүнд зохиж байна гэж нотолдог байв. Казмарова авхайг ангид ороход ширээн дээр нь заримдаа словак хийцтэй домбонд суулгасан, улаан өндөгний баярт зориулсан бургас, заримдаа жирийн яргуй юм уу хаврын эхний цэцэг тавиатай байдаг болжээ. Энэ сагстай цэцгийг Улы мужийн «угсаа залгамжилсан гүнжид» язгууртны өндөр хэргэм зэргийнх нь төлөө биш харин жинхэнэ өөрт нь зориулж бэлэглэдэг байлаа. Казмарова энэ цэцгийг чин сэтгэлээсээ талархан гэртээ авчирдаг бөгөөд тоглолтын дараа авсан цэцгүүддээ Власта Тихын ханддагаас мэдээж илүү анхаарал халамжтай ханддаг байжээ. Хэнд ч гэсэн хайр халамж хэрэгтэй Бяцхан Ева Казмарова дөрөвдүгээр ангийнхны элэгсэг дотно харьцаанд баярлаж урамтай явдаг байлаа. 

	Гэтэл өнөөдөр сургуульдаа ирэхэд хүзүүнийх нь булчин эвгүй хөндүүрлэж байсан бөгөөд эм хүйсийн үгнүүдийн жишээ бичихээр самбар тийш эргэхэд анги дотор араас нь сэжигтэй чимээ сонсогджээ. «Гутлын минь өсгий майжийсан бол уу? » гэж Ева бодов. Хүзүү нь тэсгэлгүй өвдөж, хүзүүгээ зүүн тал руугаа арайхийж хөдөлгөж байлаа. Цонхны дэргэд суусан хүүхдүүд шуугилдаж эхэлжээ. Ева жирийн үед ангиа дураараа зохицуулж чаддаг байлаа. Харин сурган хүмүүжүүлэгч түр зуурч гэсэн сандарч тэвдэх юм бол анги нийтээрээ үгэнд орохоо больж хайр найргүй хандаж эхэлдэг. Ийм үед уурлаж загнаад ашиг болохгүй харин улам дургүйцэл төрүүлэх учир өөр арга хэмжээ авах хэрэгтэй гэдгийг Ева олон жил багшилсан туршлагаараа мэдэж байлаа. Иймээс тайван дүр үзүүлж, ямар нэг сонирхолтой зүйлээр ангийн хүүхдийн анхаарал татах хэрэгтэй байдаг. Тэгээд Казмарова авхай «Эмэг эх» гэдэг туужаас дүрмийн жишээ гаргаж байснаа үг туужийг зохиогч Божена Немцовагийн амьдралын зовлонгийн тухай домог ярьж эхлэв. 

	Зарим хүмүүс өвчин зовлонгоо хэтрүүлэн үзэж, сандран гэмшиж байдаг бол үлгэрийн зохиолч тэр эмэгтэй өөрийнхөө зовлон зүдүүрийн тухай галууны өдөн үзгээр бичдэг байжээ. Ева хүүхдүүдийн анхаарлыг Прага дахь уйтгартай байшингаас «Эмэг эх» гэдэг туужид гардаг үзэсгэлэнтэй сайхан хөндий рүү шилжүүллээ. «Та нарын хэн тэнд очиж үзсэн бэ? Гурван хүн үү? Цөөн байна. Бид ангиараа тийшээ аялал зохиох хэрэгтэй» гэхэд «Тэгье, тэгье» гэж охид хашхиралдав. 

	... Калоусова, хурц хараатай Барунка бусад хүүхдүүдийг хойноосоо дагуулан яваа сайхан хөшөөг харсан уу? Тэнд бас хоёр нохойны хөшөө бий. Тэр хоёр нохойн нэрийг мэдэх үү? Сультан Тирл хоёр гэж Новотна зөв хэлж байна. Божена Немцовагийи амьд ахуйд хүмүүс түүнд хатуу ширүүн хандаж, Австрийн засгийн газар нөхрийг нь мөрдөн хавчиж, язгууртны хатагтай нар түүнийг үл тоомсорлох болоод, найз нөхөд нь хэрэгсэхээ больсон байв. Гэвч Божена «Эмэг эхийн» хөндийд хамгийн найрсаг хүмүүсийг бий болгожээ. 

	Хар цэрэг Викторкийн1 тухай та нар юу мэдэх вэ? Охид таг чимээгүй болж, Божена Немцовагийн хайр сэтгэлтэй байсан хүмүүсийн тухай хэдийд ярьж эхэлдэг бол гэж хүлээж чих тавин чагнана. Энэ тухай сонсвол хамгийн сонин байх сан. Гэтэл энэ нь домогт хамаарахгүй учир хичээл дээр ярих хэрэггүй юм. Ева ангийнхаа охидод Гавличекийн2 шарил дээр үүргэний баглаа тавьж, словак үлгэрүүдийг цуглуулахаар морин тэргээр тоос татуулан давхиж явсан баатарлаг эмэгтэйн тухай дуртай ярьж өглөө. Морин тэргээр шуудан зөөдөг байсан үеийн тэр яруу найрагч эмэгтэй энэ анчин гайхамшигт сайхан орны тухай одоо зун цагаар тийшээ машинаар давхилддаг орчин үеийн Прага хотынхноос илүү тодорхой мэддэг байжээ. Энэ нь орчин үеийн амьдралын хэтэрхий их эрч хурдаас хамаарч байгаа хэрэг биш, харин хайр сэтгэлтэй хүн хайртынхаа нүд рүү ширтэх шиг тийм хайр энэрлээр анхааралтай ажиглаж чаддаг байсанд оршино. Бяцхан Казмарова авхай яриандаа автаж дуугаа чангаруулан өвчтэй толгойгоо өргөхөд Божена Немцовагийн шударга ариун дүрийн нөлөөнд сэтгэл санаа зоригжиж, хөшсөн хүзүү нь цахилгаан гэрлээр шаруулсан мэт цэхэрч байлаа. Ева өөрийгөө тольдох дургүй боловч ярьж байгаа зүйлээ дуртай чагнаж, өөрийнхөө дууг сонсон сэтгэл хөдөлж байдаг сул талтай ажээ. Ева биеэ барьж дөрөвдүгээр ангийнхны анхаарлыг татаж чадсан учир хүүхдүүд амьсгаа даран чагнаж байв. 

	Хонх дуугарч, охид ердийн адил шуугилдан гудам руу гүйлдэн гарахад, Ева ангиас гараад багш нарын өрөө рүү чиглэн явтал ар талд нь

	— Хачин юм даа! Казмарка дэмий чалчиж хамаг цагаа хоосон өнгөрүүллээ! гэх танил дуу чанга сонсогдов. Тэр дууг даруй таньжээ. Казмарова авхай өөрийн эрхгүй гэнэт эргэхэд хөшсөн хүзүү нь хачин их өвдлөө. 

	Ухуулах хуудасны улмаас хэрэгт холбогдож сургуулиас хөөгдөх болоход нь Евагийн аварсан өнөө Бартошова гэдэг охин Евагийн ордоггүй өөр ангийн нэг охинд «Казмарка дэмий чалчиж хамаг цагаа хоосон өнгөрүүллээ» гэж ярьж байлаа. Бяцхан Казмарова авхай багш нарын өрөө, өдөр бүр дуртай ордог дөрөвдүгээр ангийнх нь хооронд, багш сурагч хоёрыг үүрд холдуулсан ёроолгүй харанхуй нүх гарч тэр нүх рүү гишгэх гэсэн мэт гэнэт цочин зог тусжээ. Тэгээд өндөр нарийхан биетэй, чанга дуутай охидын дунд хамгийн жаахан харагддаг Бартошовагийн төлөө айх шиг болоод түүнээс бушуухан холдохыг бодов. Бартошова багшийгаа үгийг нь сонссон гэдгийг л битгий мэдээсэй! Би энэ тухай протоколд бичихгүй нь мэдээж юм. Би өөрийгөө солиорч «Дэмий чалчин цагаа хоосон өнгөрөөлөө» гэж ангийн журналд яаж бичих вэ дээ! Бид залуудаа ийм л байсан. Багш яриандаа автагдаж дараачийн хичээлийн даалгавар өгөхөө мартвал мөн адилхан баярладаг байсан шүү дээ. Бид юугаараа илүү байсан юм бэ? Ийм явдал ямар ч багшид тохиолдож болно. Гэтэл Бартошова өөрийнх нь тухай ийм үг ярина гэж даанч бодсонгүй! Өөр ямар ч эмэгтэй сурагч өөр ямар ч багшийн тухай ярьж болох юм. Гэтэл өөрийнх нь тухай ингэж ярих гэж үү! Нийт багш нарын тухай яриа байж болдог... Ёо, энэ хүзүү яасан их өвдөнө вэ? Тэгээд Евагийн азгүй болсон хайр дурлал зэрэг урьдын бүх үзэж өнгөрүүлсэн бүтэлгүй явдал, хэзээ ч эр нөхөрт гарч хүүхэд гаргахгүй нэрд, гарсан эцэгтээ бүх насаараа хавчигдан зовж ганцаар хөгширч байгаа үзэмж муутай хүүхэн гэх зэрэг өөрийнх нь тухай гунигт бодол энэхэн зуур түүнийг зовоож ертөнцөд орь ганцаар юм шиг санагдлаа. Бартошова гэдэг энэ хэлэмгий охин яасан ч муу юм санаагүй, харин хамаг учир өнчин Казмарова авхай эмэгтэй сурагчид өөрөөс нь шаарддагаас хэтэрхий илүү зүйл шаардсанд байгаа юм. 

	
ЭНЭ БОЛ БҮГД НАЙРАМДАХ УЛСЫН ТӨЛӨӨ!

	Улы мужийн эзэн Казмар африк тивээр аялж яваад юнкерс фирмийн үйлдвэрлэсэн «Тэмээлзгэнэ» гэж алдаршсан онгоцоороо эргэж иржээ. Онгоцны буудал дээр баяр хүргэсэн олон хүний «үгийг сонсоод, одоо бахдан баярласан авгайнхаа гоёж чимэглэсэн хотын дундуур өнгөрч явлаа. Хойноос нь штабын ноёд, одоо муугаар дурсагдах болсон Колушекаас хойш рекламын хэлтсийн ажлыг олон жил амжилттай явуулж байгаа Кашпар, тоорцог өмсөж хүзүүгээ эрээн судалтай алчуураар ороосон кино зурагчин, хээнцэр Антош нар дагалдан явна. Кашпар Антош хоёр Казмарын намтар зохиогчид юм. Нисэгч Аморт хэдийгээр ядарсан боловч хүмүүс онгоцыг нь үзэж дуустал хүлээхээр шийдээд залуу гэргийнхээ хамт онгоцны буудал дээр хоцорчээ. «Тэмээлзгэнэ» бол хатагтай Амортовын гол өрсөлдөгч бөгөөд энэ онгоц нөхрийг нь байн байн холдуулж, гэртээ байхад нь ч гэсэн нөхрийнх нь санаанаас гардаггүй ажээ. Харин Аморт «Тэмээлзгэнэ» хоёр дэлхийгээр хангалттай тэнүүчилсэн болохоор одоо хоёулаа үнэхээр амрах цаг болжээ. 

	Тэд нар эхлээд Майн нэгнийг тохиолдуулан буцаж ирэхээр бодож байв. Эзний эргэж ирэх өдрийг хөдөлмөрчдийн баяртай хослуулбал их сайхан байх байсан ажээ. Гэвч аялагчдад азгүй явдал тохиолдож, Бенгаз дээгүүр нисэж явтал сэжлүүр хугарч мотор ажилгүй болоход Аморт зөөлөн буулгаж чаджээ. Хэрэв нисэгч нь сандарч тэвдсэн бол Улы мужийнхан нэхмэлийн үйлдвэрийн эзнийг өнөөдөр ингэж угтаж чадахгүй байсан биз ээ. Шинэ мотор олдохгүй их удсанаас ингэж саатсандаа Казмар байж ядаж байжээ. Эзэн цагаа нарийн барьдаг боловч үүнээс болоод бараг гурван долоо хоногоор хожигдож, хаврын ид сайхан цагаар Улы муждаа иржээ. 

	Үйлдвэрийн дарга Выкоукал ажилчдадаа бүтэн өдрийн чөлөө олгов. Цехийн ажилчид ээрэх машины бүхэнцэг, утас ороодог онгоц, араатай дугуй, хуруувч, хайч, хэлбэртэй тэмдгүүдийг барьж гудамжинд гараад, хотын бүх хүмүүс хөл хөдөлгөөнтэй байлаа. Эзнийг талбайд хүрч ирмэгц хүмүүс баяр хүргэн шуугилдахад хамгийн ар талын эгнээний хүмүүст хүртэл харагдахын тул машин дотроо босоод, толгой нүцгэн эгц зогсож, үй олон туг намируулан, цэцгээр даллаж, алга ташин угтаж байгаа хүмүүсийн дундуур явж өнгөрөв. Эмээ ээж нар Улы мужийн хааныг харуулах гэж манцуйтай ач нараа толгой дээрээ өргөнө. 

	Казмар индэр дээр гараад:

	— Найз нар аа, би дэлхийн олон орноор аялахдаа олон сая хүн нүцгэн явж байна гэдгийг үзэж мэдлээ. Нүцгэн хүмүүсийг хувцаслах явдал энэрэх үзлийн долоон зарчмын нэг нь юм. Бидний өмнө асар их үүрэг зорилго тулгарч байгаа энэ үед би та нарт найдаж байна. Бурангуй хааны үед хөөрхий абиссинчуудын төлөө хэн ч санаа тавьдаггүй байсан бол дараа нь тэр ядуучуудыг Муссолини хамгаалж, Абиссинд иргэншлийн гэрэл гэгээг авчирчээ. Тэр боловсронгуй хүний төлөө мэхийн ёсолъё! Тэрээр зам гүүр, бариулж халдварт өвчний эсрэг тарилга хийлгэж байгаа бөгөөд Улы мужийнхан бид абиссинчуудыг хувцлах болно. Хүний байдал хувцаснаасаа хамаардаг. Гэтэл абиссинчууд бидэнтэй адилхан хүмүүс. Хэрэв бид «Яфета» фирмийн хувцсаар тэдний нүцгэн биеийг далдлах эрхгүй байсан бол их гомдолтой хэрэг юм гэж Улы мужийн эзэн ярилаа. 

	Илтгэгч сүрлэг байдалтай үгээ дуусгаж нам гүм болоход чимээгүйн дунд нэг хүүхдийн дуу сонстов:

	— Өвгөн ааваа, абиссинчууд бас өвдөгтэй юм уу? 

	— Тэгэлгүй Яах вэ! Чи одоо чимээгүй байх хэрэгтэй гэж өвгөн Горынек шивнээд түрдэг тэргэн дотроос гараа гаргаж ач хүүгийнхээ хацрыг илэв. Дараа нь, алгаа чихэндээ наалдуулан Казмерыг анхааралтай ажиглаж эхэллээ. 

	Арван гуравдугаар цех шатахад Горынек түлэгдсэнээс хойш гэмтсэн хөлийн нь шарх дахин эдгэрсэнгүй. Тэр өвгөн явж чадахгүй учир Лидка түүнийг угтлагын ёслол болж байсан хамгийн ойрын буланд хүртэл түрж аваачих хэрэгтэй болжээ. Тэр өвгөн бол Улы мужийг, шөнийн манаа тосгоныг тойрон мөч бүрд бүрээ үлээж явдаг байсан цагаас эхлэн мэдэх ажээ. Тэр цагт радио байсангүй. Казмарын өвөг эцэг ардаа уут үүрээд Драховт байгаа нэг еврей хүн дээр хагас өдөр явж очдог, Казмерын эмэг ээж ээрүүлээр ээрдэг утсаа норгохын тул шүлсээ гаргах гэж үүргэнэ иддэг байсныг хүртэл одоо санаж байна. Дэлхийн нэгдүгээр дайн эхэлж цэрэгт дайчлахад одоогийн энэ эзэн дугуй унаж зугтан Вена хот орох түргэн галт тэргийг гүйцэж байсныг нүдээрээ үзжээ. Казмарын баяжиж, эхэлснийг Горьнек бас мэдэх бөгөөд нэг ч баяр ёслолд оролцохгүй өнгөрдөггүй байв. Ямар ч гэсэн хүү Штенка нь Кайр хот дахь Казмарын дэлгүүрийг эрхлэн, орлогоос нь хувь авдаг ажээ. 

	— Алс дорнодын дайны хэрэгцээ, мөн иргэний дайн болж байгаа Испанид маш их хэмжээтэй бүс даавуу шаардагдаж байна. Дэлхийн аль ч хэсэгт ийм төрлийн үнэт бүтээгдэхүүнийг шинэчлэн үйлдвэрлэх явдал хүмүүст шаардагдаж байгаа юм. Иймээс гар хумхилгүй ажиллах хэрэгтэй гэж Улы мужийн эзэн үргэлжлүүлэн ярилаа. 

	«Францек яасан бол? Одоо амьд байгаа бол уу» гэж Лидка эцгийнхээ тэргийг түшиж, хүүгийнхээ гараас бариад бодож байлаа. 

	— Дэлхий даяар цэмбэ хэрэгцээтэй байна. Бид цэмбээ нэхэж, цамц оёж оймс сүлжинэ. Сэрч даавуу шархны ороолт ч гэсэн бид хийж өгөх болно гэж Улын эзэн ярив. 

	— Франкад уу? Фашистуудад уу? гэх нэг хүний дуу сонсогдоод, тэдний хөрш Палекийн толгой хүмүүсийн дунд даруй далд орох нь харагдлаа. Учир нь тийм асуултаас болоод ажлаас хөөгдөж болзошгүй байжээ. Казмар тэр үгийг нь шүүрэн авч:

	— Хэн захиалсан хүнд л өгнө. Захиалагч бол биднийг захирагч мөн. Улы мужийнхан бидэнд улс төрөөр оролдох зав алга. Бид амаар чалчих биш, ажил гүйцэтгэх ёстой. Ингэснээрээ бидний нэр хүндийг хилийн чандад ямар ч хэрэггүйд гутааж байгаа өдөөн хатгагч ноёдыг бодвол бид энх тайванч өөрийн улсдаа илүү их тус хүргэх болно. Манай хайрт бүгд Найрамдах Чехословак улс мандтугай! Хөдөлмөр мандтугай! Энх тайван мандтугай! Экспортоор аж байдлаа сайжруулцгаая! Ура! гэж хашхирав. 

	Ура хашхирах чимээ агаарт цуурайтав. Штепаник гурван өнгийн тугаар даллаж байхад, харин Лида «Францек Антеннын дайснуудад би яасан ч цамц оёж өгөхгүй» гэж дотроо бодож байлаа. Тэгээд тариачин эмэгтэйн янзаар уруулаа чанга жимийлгэн ширүүн байдалтай болов. 

	Казмар ирж өвгөн рүү толгой мэхийн гарыг нь бариад:

	— Танай хүү чинь чин сэтгэлийн мэнд хүргээрэй гэсэн. Би түүнтэй Каирт уулзсан. Сайн сууж байгаа гэнэ. Дэлгүүрийн нь ажил сайн байна. Тэр бидний аль алинд нэр төртэй зүйл хийж байгаа хүн. Түүн шиг экспортыг эхлүүлэн гүйцэтгэгч хүн олон хэрэгтэй байна. Энэ танай ач хүү юу? Хөөрхөн хүүхэд байна гэж Улы мужийн эзэгтэй хүүхдийг өхөөрдөн ярина. 

	— Ээжтэйгээ адилхан юм гэж эзний намтар зохиогч бөгөөд рекламын хэлтсийн эрхлэгч Кашпар инээмсэглэн хэлэв. «Энэ Кашпар талийгаач Колушектай адилхан инээх юм» гэдэг бодол Лидкагийн санаанд орлоо. 

	— Энэ ар талд ямар зүггүй этгээд хашхирсныг та мэдээгүй юу? гэж Кашпар Лидкагаас санамсаргүй байдалтай асуухад,

	Лидка уруулаа улам ууртай янзаар жимийж:

	— Мэдэхгүй. Би одоо яаж мэдэх юм бэ (Манай хөрш Палек хашхирсан гэж би чамд мэдүүлэх юм гэнэ шүү!) Би фабрикт ажиллахаа больсон шүү дээ! гэж хариулав. 

	— Тэр чинь сайн байна. Нөхрийнхөө ажил хийж байхад эхнэр нь хүүхдүүдээ харж байх ёстой гэж Казмар дэмжив. 

	Казмарынхан дагалдагчдынхаа хамт тэдэн рүү инээмсэглээд танил ажилчид, мастерууд тааралдахад толгой дохисоор цааш явлаа. 

	Ёслолын дараа Казмар аялалд оролцогчид ба штабын ноёдын хамт хувийн байшиндаа үдийн хоол зооглов. Үдийн хоолонд Казмарын баруун гарын нь хүн болох үйлдвэрийн ерөнхий захирал, нас дээр гарсан боловч өөрчлөгдөөгүй хэвээр байгаа Выкоукал иржээ. Выкоукал наранд борлосон эрүүл царайтай хэвээр боловч нүцгэн толгой дээрх шаргал үснийх нь оронд хэдэн ширхэг цагаан үс цухуйж байлаа. Түүний хүү, таргалж бүдүүрсэн сайхан залуу Карел бас иржээ. Өвгөн Выкоукал хүүгээ аргадаж баян хүний охинтой суулгаад Улы дахь будгийн цехийн эрхлэгч болгож чадсан юм. Малерийн3 найрал хөгжим сонсох гэж Вена хотын радио долгио барьтал фашистуудын «Хорст Вессель» гэдэг дуу сонсоод гуравдугаар сард ганцхан өдрийн дотор хөгширсөн ахмад эмч Розенштам бас иржээ. Розенштам нуруу намхан, шанаа төвгөр, царай ширүүн гар хуруугаа сарвагануулан ярьдаг байдлаараа ширээний ард суугаа биедээ найдсан Казмарынхантай адил тоомсоргүй янзтай бусад зочдын дундаас онцгой харагдаж байлаа. Тэдний дотор үргэлж гунигтай, эелдэг ааштай байдаг боловч өнөөдөр нөхөртэйгөө уулзсандаа ердийнхөөс илүү баяр хөөртэй байгаа гэрийн эзэгтэйгээс өөр хатагтай ирсэнгүй. Бенгазид гарсан гэмтлээс болоод хатагтай бага зэрэг айсан боловч Казмар нүдээ анивчлан инээмсэглээд

	— Ева багш яагаад аавтайгаа уулзахаар ирсэнгүй вэ? гэж асуухад,

	— Тэр чинь багшилж байгаа шүү дээ. Хөөрхий Ева дэндүү их шударга, ёсорхуу зантай хүн! Би түүнийг ерөөсөө ойлгодоггүй юм гэж хойд эх нь тайлбарлав. 

	Казмар юм бүхэнд аятай хүн. Гэвч хүүхдийнхээ талаар аз дутжээ. 

	Үдийн хоолонд Аморт зүй ёсоор уригдсан боловч шалтаг заагаад очсонгүй. Тэгээд Казмар бол хүн биш, эцэж ядрахыг мэддэггүй машин. Би түүнээс түр зуур салж амармаар байна гэж залуу гэргийдээ ярьжээ. 

	Казмар үдийн хоолон дээр их сайхан зантай байлаа. Италид жинхэнэ хөвөнг бодвол нэлээд хямд хиймэл хөвөн олон улсын худалдааны үнээр авахаар маш ашигтай наймаа хийжээ. Түүнээс гадна Абиссинид байгаа Италийн командлал, мөн Ливи мужийн сайдтай цэргийн хэрэгцээний зүйл нийлүүлэх талаар ашигтай хоёр хэлэлцээрт гарын үсэг зурсан байв. Тэгээд эзэн Казмар нар салхинд борлож, залуужаад, Италид шинэ эзэнт улсыг байгуулж байгаад урам орж, өдий төдий олон шинэ төлөвлөгөө санаачилж иржээ. Италийн «Балила» гэдэг фашист байгууллагын залуучуудын их зорилтыг илт харуулахын тул биеийн тамирын бүх танхимуудад эртний Ромын эзэнт улсын газрын зураг хадахыг Дуче тушаасан байжээ. 

	— Яг л «Гитлерийн залуучууд» шиг юм. Би саяхан Дрезден очоод ирсэн гэж Карел Выкоукал хэлэв. 

	— Муу новшнууд! гэж Казмар хараал тавихад ард гаралтай нь мэдэгдэж байлаа. Эзэнтэн Карелд дургүй, тэгээд «Гитлерийн залуучуудад»бүр ч дургүй байжээ. 

	— Цагаан оймстон тэр залуучуудыг би үзэж чаддаггүй юм. Харин Италид жинхэнэ эртний Ромчууд шиг гайхамшигтай залуучууд байх юм гэж Казмар дуу алдав.

	— Хүчтэн бүхэн хортой байдаг гэж Розенштам ядарсан янзтай өгүүлэв. 

	— Хортой гэнэ ээ? Хэрэв хүч нь сайн хүний гарт байвал дээдсийн заяа болно! Африк тивд далайн эргийн дагуу Египетийн хил хүртэл италичуудын тавьсан тийм сайхан засмал зам манай иргэншилт орнуудад байдаг ч болоосой!

	Автомашины тэр дардан замд эзэнтэн атаархана. Ливи дахь италичуудын татсан усжуулах суваг, эзэн улсын Понти орчмын намаг хатаах ажлуудыг маш сонирхон харж, Рим хотод дэлхий дээр хамгийн сайхан Форо Муссолини гэдэг цэнгэлдэх хүрээлэнд орж гайхан зогсож байжээ. Тэр цэнгэлдэх хүрээлэн манайхаар бол каррарын гантигаар барьсан «Өлсгөлөнгийн хэрэм4» гэсэн үг. Эзэнтний бодож байгаагаар тэд ийм зүйлүүд байгуулснаар эдийн засгийн хямралыг шийдвэрлэх юм гэнэ!

	— Италийн цэргийн үйлдвэрүүд эдийн засгийн хямралыг илүү эрс шуурхай шийдвэрлэсэн байх гэж би эмээж байна гэж Розенштам санаснаа хэлэхэд

	— Та өөрөө итали хүн шиг харагддаг мөртөө Итали улсад дургүй юм. Мөхөөлдөс идэх үү? гэж гэрийн эзэгтэй яриаг энгийн зүйл рүү хандуулахыг оролдон тоглоом болгож хэлэв. 

	Эзэгтэйн инээмсэглэсний хариуд мэс засалч инээмсэглэсэн ч үгүй:

	— Эрэмдэг зэрэмдэг хүмүүсийг бүх насаараа эмчилж байгаа хүн Испанийн тэнгэрт Италийн онгоцнуудыг харахад төдий л их таалагддаггүй болохыг надад нуух хэрэг алга гэж хэлэхэд эзэнтэн:

	— Тэнд оросууд ч гэсэн бий. Харин тэдний тухай та юу ч ярихгүй байна гэж ширүүн хэллээ. 

	— Манайд энд ч гэсэн Интернационалын бригадад хүн элсүүлж, улаан Испанид зориулж мөнгө цуглуулан, худалдагдсан социалистууд биднийг Франкогийн эсрэг тухирч байхад засгийн газар энэ бүхнийг яаж тэвчиж байгаад би гайхах юм. Бид большевизмтай ингэж сэртэгнэлдэж байгаагийнхаа хор уршгийг үзэх цаг ирнэ. Өнөө өглөө тэр нэг ажилчны хашхирдаг үг үүнийг гэрчилж байна. Харин хэн түүнд ийм үг зааж өгөв? гэж ерөнхий захирал Выкоукал дургүйцэн ярив. 

	Ерөнхий захирал хорсолтой цэнхэр нүдээрээ эмч рүү эгц шулуун ширтэнэ. «Энэ намайг үзэн ядаж байна шүү» гэж Розенштам бодов. 

	— Манай улсыг үзэж чаддаггүй хэдхэн тооны хариуцлагагүй хүмүүс... Гитлерийн дургүйцэж байгаад гайхах хэрэггүй юм гэж Выкоукалын хэлэхэд, Еврейчүүдийн тухай хэлж байгааг Розенштам ойлгов. 

	— Прага, хотод Германы эсрэг үймээн гарахад та нараас тэнд хэн ч байгаагүй юу? гэж эзэнтэн асуув. 

	Хэзээ? Ямар үймээн гэж? Хүмүүс бие биеийгээ гайхан харцгаав. Юу ч болоогүй шүү дээ. Үймээн гарсан бол тэд нар мэдэлгүй Яах вэ. Сонинд бичээгүй ч гэсэн Улыгээс өдөр бүр Прага руу олон зуун хүн явдаг. Тэд нар ийм юмны тухай дуугай байхгүй шүү дээ. Энэ бол худал цуу үг. Эзэнтнийг аялж явах хооронд Чехословакт бүх юм тайван байсан. 

	— Би дөрөвдүгээр сарын дундуур энэ тухай Италийн сонинд уншсан гэж Кашпар хэлэхэд:

	— Тэр бол Их Германы суртал ухуулга гэж Выкоукалын хүү хариулав. 

	Энэ чалчаа юмнууд бидний нэрийг яаж гутааж байгааг та нар ойлгоо биз дээ. Би «И. Г. Фарбениндустри» фирмийн Милан хот дахь бүрэн эрхт төлөөлөгчтэй ярилцахад, тэр Прага хотод ирээд буцах хэрэгтэй боловч ирж зориглохгүй байна. Прагын гудамжинд Германаар яривал заавал алгадуулдаг мэтээр надад ярьсан. Ийм зохиомол цуу үгнээс болж бид их хохирч байна гэж эзэнтэн уурлаж ярихад:

	— Тэглээ ч гэсэн том үйлдвэрийн эздийн эвслүүдтэй бид хэл амаа ойлголцдог. Энэ Германчууд хувийн харилцааны талаар их шударга улс. Жишээлбэл Фрауэнберг, Мадер, Линдт. Тэд нар бидний нэг адил эдийн засгийн хямралд хэлмэгдсэн шүү дээ гэж захирал Выкоукал шазруун байдалтай хэлэв. 

	— Үгүй, тэд надад дандаан зэвүүн санагддаг байсан. Намайг тэнэмэл ядуу ажилчин явахад Вена хотод биднийг доромжилсон бичиг булан болгонд наасан байсныг би одоо санаж байна. Тэд манай чехчүүдийг басамжилж байсан. Тэглээ ч гэсэн бид айл зэргэлдээ болохоор тэдэнтэй эв зүйгээ ололцохгүй бол болохгүй юм гэж эзэнтэн хөндлөнгөөс нь үгийг нь тасалж хэлсэнд өвгөн Выкоукал талархан зөвшөөрч:

	— Ямар ч гэсэн эвлэрэх хэрэгтэй гэв. 

	Розенштам толгойгоо өндийлгөн:

	— Хэрэв тэд нар эвлэрэхийг хүсэхгүй бол Яах вэ? гэж асуув. 

	— Тэглээ ч гэсэн бид тэдэнтэй найрсаг хандах болно. Харин юм болгоныг буруутуулах гэж оролдож байдаг үл итгэх үзэлтнүүд бидэнд хэрэг болохгүй. Бид одоо урьдаар сэжиглэж байдгаа зогсоод нааштай ухаалаг бодлого явуулах ёстой. Ийм бодлого явуулах цаг аль хэдийн болсон. Ухаалаг бодлоор бол өөртөө хөршийг олж авах нь чухал. Манайхтай шууд хил залгадаггүй орнуудтай дандаа гэрээ байгуулж байдаг манай энэ гадаад бодлого бүр бүтэлгүй юм. Франц, Англи хоёр манайхаас хол оршдог. Гэтэл одоо орос орны талаар өөртөө аюултай санал гаргаж байх юм! Большевикуудын тусламжаас л биднийг бурхан тэнгэр авраасай! Энд ямар хэрэг үүснэ гэж санана! гээд Розенштам руу харав. 

	Гэрийн эзэгтэйн царай зэвхий цагаан боллоо. 

	— Тэд нар энд юу хийх юм бэ? гэж Выкоукалын хүү Карел ийм яриа нэг биш удаа сонссон бололтой гунигтай дуугаар асуув. 

	Харин өвгөн Выкоукал улам гаарч:

	— Хэрэв би хоёр хортноос гайгүйг сонгох хэрэгтэй бол надад Гитлер дээр гэж хэлээд ширээний ард суугаа хүмүүс рүү шийдмэг янзаар харав. 

	— Надад ч гэсэн гэж гэрийн эзэгтэй хариуллаа. 

	Розенштам мэл гайхаж гэрийн эзэгтэй рүү хартал, тэр харцыг нь ажиглаж ойлгосон захирал Выкоукал:

	— Бидэнд түүнээс айх шалтгаан байхгүй гэж нэмж хэлэв. «Харин чи еврей болохоор айж байна» гэсэн үг байна гэж Розенштам ойлгожээ. Тэр үнэхээр айж, ард нь ирээд зогсож байгаа юм шиг санагдаж байлаа. Манай Улы мужаас Австрийн хил хүртэл тийм хол гэж үү? Гурав дугаар сард нэг удаа Драховт мухар олгойн хүндрэлтэй өвчтөн дээр очоод салхитай шөнө шавар шалбааг дундуур туулан буцаж явахдаа харсан нэг зүйл нь Розенштамын санаанаас огт гардаггүй байв. Тэр шөнө олон эрэгтэйчүүд чийдэнгийн гэрэлд дуу чимээ гаргалгүй нууцаар цэргийн бэхлэлт барьж байжээ. Эмч Розенштам Улын штабын хуучин нөхдийнхөө дунд өдөр ирэх тутам улам ганцаардаж байлаа. Энэ явдал Вена хотын радио Малерын найрал хөгжмийн оронд «Хорст-Вессель» гэдэг дууг нэвтрүүлсэн тэр үдэш эхэлсэн ажээ. Би тэдэнд ямар гэм хийсэн юм бэ? Тэд нар намайг еврей гэдгийг үүнээс өмнө мэддэг ч гэсэн хэрэгсээдэггүй байсан шүү дээ. Гэтэл одоо ингэж сэжиглэж байгаа нь зөвхөн санаа дагаж байгаа хэрэг юм бол уу? Энэ бүхэн надад зөвхөн ингэж санагдаж байгаа ч магад. 

	— Гитлер ч, большевикууд ч бидэнд хэрэггүй! Эндээ бид хэзээд эзэн нь байж, өөрсдөө журам сахиулж чадсаар ирсэн... Ноёд, та нар яагаад уруу царайлчхав аа? гэж эзэнтэн сэтгэл нь хөөрөн чанга хэлэхэд

	— Эзэнтэн та гадагшаа яваад удсан болохоор гэж түүний намтар бичигч өмнө нь долигонов. 

	Казмар шилэн ханын дэргэд зочдынхоо хамт сууж байлаа. Цонхоор харахад тариа тарьдаггүй, харин гол мөрөн эх аван урсдаг уулын байрын тэгш бус мөргөцгүүд харагдана. Ойн захын толгод дээрх эзэнтний байшингийн цонхоор тоосгон завод, мод хөрөөдөх газар, татлагат зам дээр агаарт дүүжлэгдэн зогссон бүхээгүүд, саглагар моддын дундах үлгэр жишээ фермийн суурин алсад цайран харагдаж байлаа. Хаашаа ч харсан цэцэрлэг, төмөр зам, төмөр замын шинэ буудал, араатны шүдгүй ам шиг ангайн харагдаж байгаа чулуу хэмхлэх газрыг оролцуулан ойн хамгийн цаад захад хүртэлх бүх зүйл түүний хувийн эзэмшил юм. Казмарын анх ажлаа эхлүүлсэн бяцхан нэхэх цехийн байранд одоо худалдааны академи бий болоод, хавар ирэхэд үерлэж их хохирол учруулж байсан Улечка голыг аль хэдийн номхотгожээ. Улы мужийнхан одоо урьдын адил ажил хайж чихрийн манжин хураахаар Австри руу очих юм уу, муу адасгаа тэргэнд хөллөөд яармагуудаар тэнэж явах шаардлагагүй болжээ. Тэд далайн чанадах орнуудын төлөөлөгчдийн газар хөлсний ажил бүртгүүлж, усан онгоцны доорх хөндийд нуугдан гадаадад дүрвэж гарахаа аль хэдийн больсон юм. Одоо тэд нутагтаа ч гэсэн сайн амьдралтай, эзэнтэн цөмийг нь ажлаар хангах болжээ. Эдийн засгийн хямралын жилүүдэд Нью-Йоркийн хөдөлмөрийн зуучлах газрын өмнө ажилгүйчүүд алим наймаалж байдаг байсан тэр Америкийг бодвол манай энэ Улы мужид хавьгүй дээр байсан юм. Германчууд биднийг далдуур яаж ч хорлохыг оролдсон бид дахин давж чадна! Казмарын энд төрж өсөөд, амьдралынхаа зөв замд орж, бүтэмжтэй болсон санаачилгаараа өөрчилж чадсан өөрийнх нь хайртай энэ нутагт амарлингуй тайван байдал ноёрхож байлаа. Ялангуяа гадаад орноор аялж яваад буцаж ирэх болгондоо энэ Улы мужтай хэчнээн ойр холбоотой болохоо улам илүү мэдэрдэг ажээ. Казмар үргэлж завгүй, үүлэн дээгүүр нисэн цэвэр агаараар амьсгалж явдаг болохоор өөрийнхөө улсаас гарахгүй аар саар ажлаар хөөцөлдөж байдаг хүмүүстэй адил Карловы Варыд болсон хурлаас гаргасан Генлейний талынхны шаардлагын5 талаар санаа зовдоггүй байлаа. 

	Казмар кофе ууж байснаа тэмдэглэлийнхээ дэвтрийг гарган, хөзөрч хүн багц хөзөр имрэх шиг захыг нь шаржигнатал имрээд:

	— Наашаа харцгаа. Би та нарт нэг зүйл үзүүлье. Энэ бол автомашины замын үнийн тооцоо. Би Ромд байхдаа үүнээс болж бүр байж сууж чадахаа больсон. Бид Хебээс Их Бочков хүртэл гол зам тавина. Хэрэв энэ хэргийг Прагын тэр хойргууд биш бид өөрсдөө гартаа авбал хоёр жилийн дараа бэлэн болно. Үүний зэрэгцээ бид хувь нийлүүлсэн нийгэмлэг байгуулж, зээллэг аваад хүүг нь улс төлөх болно. Одоо явж энэ талаар ярилцъя гээд Казмар лам нарын зүүдэг шил шиг нүдний шилээ зүүж, зочдоо босгон, ажлынхаа тасалгаа руу оруулав. 

	Зочид гэрийн эзэгтэйтэй салах ёс гүйцэтгэхэд тэрээр дургүйцэн

	— Манай нөхөр дандаа ингэж байдаг юм. Гэртээ дөнгөж орж ирэнгүүтээ дахиад л өнөө ажилдаа гарна гэж эмч, намтар бичигч хоёрт гомдол гаргана. 

	Гэвч хатагтай Казмаровын нөхөр орой нь гэртээ буцаж ирээд эрт унтахаар хэвтэж, олон долоо хоног санаа зовж байсны дараа нэлээд ядарсан авгай нь нөхрийнхөө өвөрт тайван нойрслоо. Нөхөрт нь ямар ч аюул тохиолдсонгүй. Казмар одоо дэргэд нь байгаа болохоор большевикууд ч гэсэн түүнд гэм хийж чадахгүй, нөхөртэйгөө хамт байсан цагт ямар ч аюулгүй санагддаг ажээ. 

	Казмарын орны дэргэд гар сунгаж хүрэх зайтай жижиг ширээн дээр эзэнтнийг шөнө ч гэсэн бүх цехүүдтэй холбож байдаг утас байлаа. Хатагтай Казмарова энэ жижиг хар аппаратыг хашхираа хүний адилаар үзэн яддаг учир заримдаа нөхрөөсөө нуугаад сэмхэн тасалж орхидог бөгөөд өнөөдөр утсаа бас салгажээ. Ядаж нэг шөнө ч гэсэн нөхрийг нь тайван унтуулаг! Гэрийн эзэгтэй босож гэрлээ унтраагаад унтжээ. Шөнө дунд хашааны цаана нэг хүний хөлийн чимээ гараад хэн нэг хүн хашааны хаалга онгойлгох шиг эзэгтэйд санагдсан боловч «Согтуу жолооч пивоны газраас ирж байгаа биз» гэж дургүйцэн бодоод уулын шиврээ борооны чимээнд бүүвэйлэгдэн дахин гүн бат нойрсжээ. 

	Казмарын жолооч өглөө зургаан цагт ирэх ёстой байсан боловч ууланд манан буусан тэр өглөө бараа ч харагдахгүй, чимээ ч сонсогдохгүй байлаа. Казмар өөрөө цаг их нарийн баримталдаг учир хүн оройтоход хамгаас илүү уурлана. Тэгээд хамгийн муу үгээр хараал тавьж байлаа. 

	Гэтэл жолоочийн авгай уйлсаар үүдний өрөөнд гүйн ороод:

	— Цэрэгт татаад авчлаа! Дайчилгаа явагдаж байна! Өршөөлт ноёнтон, та мэдээгүй байна гэж үү? Шөнө дунд өвгөн Лаймр дайчлах хуудас авчирч өгөхөд, тэр даруй үүргэвчээ аваад гараад явсан. Дайн болох гэж байна! гээд мэгшиж гарав. 

	Казмар ийм мэдээг жолоочийн эхнэрээс сонссондоо эхлээд өөрийгөө хачин их доромжлогдсон мэтээр үзжээ. 

	— Тэр өөдгүй юмнууд надад энэ тухай шөнө мэдэгдэж болохгүй байсан юм уу? гэв. 

	Хатагтай Казмарова дайн гарах гэж байгаа тухай сонсоод айн сандарсан боловч энэ үед нөхрийнхөө уурлахаас улам их айсан учир Казмарт зэмлүүлэхгүйн тул утсаа холбохоор унтлагынхаа өрөө рүү гүйж оров. Эзэгтэйг буцаад бууж ирэхэд Казмар машинаа өөрөө жолоодон цэцэрлэгээс гарч явлаа. 

	Казмар нисэгчээ сэрээж босгоод хоёулаа онгоцны буудал руу хар хурдаараа давхихад хүмүүс замаас нь арайхийн зайлж амжиж байлаа. 

	Өглөөний хоолоо идээгүй Аморт ядарч зүдэрсэндээ уруу царайлан, машины буланд дуугай сууна. Казмар түүнийг эхнэрийн нь өврөөс бараг суга татах шахам босгосноос гадна цэрэгт дайчилж байгаа мэдээг сонсоод бухимдан сандарч явжээ. Улиангар мод манан дунд муухай зүүд мэт бүрэлзэн өнгөрч, Улын тариачид бүртгүүлсэн морьдоо аваад зам дагуу цувран явна. Тэдний морьдыг бас дайчилжээ. 

	— Биднийг онгоцны буудал хүртэл манан арилна гэж Казмар хэлэхэд нисэгч нь юу ч хэлсэнгүй дуугүй суусаар байлаа. 

	Морьд зам дагуу цувсаар байлаа. Дайн гарах гэж байгаа гэнэ... Унгар үүлдрийн урт үстэй жижиг морьд, том тахаа тажигнуулсан хүнд ачааны тоомсгууд замаар дэндүү удаан явлаа гэж Казмар уурлана. Заримдаа ганц нэг морь зогсож модны навчис тастаж цувааны журам алдагдахад тууварчин хараал тавин байранд нь хөөж оруулна. Нэг морь машины урд дээшээ цоройн дороо дэвслэхэд жолооны ард суугаа хүн, халсан моторын нэг адил тэсэж ядан чичрэв. Бушуухан Прага орох хэрэгтэй! Цэрэгт дайчилж байна! Банканд хадгалуулсан мөнгө саатуулж, төлбөрийг хойшлуулах болно! Манан дотор замын дунд эмх замбараагүй овооролдож байгаа тэр хүн, малыг буудах сан гэж Казмар бодож явлаа. Цэрэгт дайчилж, цэргийн хэрэгцээний зүйл нийлүүлэх ажил явагдаж байв. Казмар урьд Вена орох галт тэргийг унадаг дугуйгаар гүйцэж байсан бол одоо цаг өөрчлөгдөж онгоцоор нисэх болжээ. 

	Онгоцны буудал дээр гэрэлт цамхаг гэрэлтсээр бөгөөд эргэлдэж байгаа тольдуурын гэрэл уудаг цаасан дээр туссан бэх адил өтгөн манан дунд тархан бүдгэрч байлаа. 

	Тэр хоёр машинаасаа гарч, Казмар нь яаран, Аморт дуртай дургүй буугаад машины хаалга тасхийтэл хаав. 

	Буудлын жижүүр туузтай малгайндаа гараа ойртуулан эзэнтэнд ёслоод, ачааны онгоцны таван нисэгч цэрэгт татагдаад аль хэдийн явсан гэж илтгэв. «Амортыг минь юнкерс онгоцтой нь хамт дайчлахаас өмнө бушуулах хэрэгтэй» гэж Казмар бодов. 

	Нисэгч нь ч гэсэн мөн адил сандарч:

	— Энэ хугацаанд би дайчлах хуудас авбал яах вэ? гэж асуув. 

	— Хэзээ хэзээгүй авах гээд байна! Бид үдийн хэрд буцаад ирнэ. За одоо бушуул, бушуул, хөдөл! гэв. 

	Өнөө хөгжилтэй, салхи сэвэлзсэн онгоцны буудал юу болох нь энэ вэ? Жирийн үед хөл бөмбөгний асар том талбай шиг нүд баясам тэгш гадаргуутай нар салхитай, агаар нь цэлмэг тунгалаг. Салхины чиг заагуур, ажиглах цамхаг дээрх туг салхинд тасралтгүй дэрвэж, онгоц уулын дээгүүр нисэхдээ уулын салхи, далай дээгүүр нисэхдээ далайн салхийг авчирсан мэт алс газрын содон үнэртэй, эргэн тойронд ажилсаг гавшгай байдал ноёрхож. Гэтэл өнөөдөр битүү манан дотор тасарсан цөөрөм шиг харагдаж, бензин намгийн үнэр бага зэрэг ханхалж байлаа. Нисэгч зогсоод хоцров. Онгоцны буудлын энэ асар том талбайд өчүүхэн харагдаж байгаа гурван хүн манан дотор бараг үзэгдэхгүй байлаа. 

	— Тэвшнээс уур савсаж байгаа юм шиг. Би арай солиороогүй байна. Ийм үед би нисэхгүй гэж Аморт хэлэв. 

	Казмар түүний үгийг сонссон ч үгүй, онгоцны байр луу явсаар, онгоцноос ханхлах ууршсан бензиний үнэр улам нэмэгдсээр байв. Амортад энэ үнэр үргэлж аятайхан санагдаж, түүнд татагдан сэтгэл нь сэргэж байдаг бол өнөөдөр харин зэвүүн муухай санагдаж байлаа. «Дахиад, дахиад л нисэх нь» гэж Аморт бодно. Тэрээр дөнгөж өчигдөр өглөө Венец хотоос нисэж ирсэн шүү дээ. 

	Зам руу харуулан тавьсан онгоцнууд ойртож байгаа хүмүүс рүү чиглүүлсэн их буу шиг харагдана. Энд бас Амортын «Тэмээлзгэнэ» гэдэг юнкерс онгоц зогсож байна. Нисэгч энэ «Тэмээлзгэнэ»-ээрээ Альпийн нуруу, Мессинскийн ба Сицилийн хоолойнуудыг давж, цэнхэрлэн харагдах газрын дундад тэнгисийн дээгүүр Африк тив хүртэл Африкийн хойд эргийн дээгүүр нисэхдээ радио мэдээ дамжуулагчгүй зөвхөн луужин, газрын зураг хоёрын тусламжтай зүг чигээ баримталж явсан боловч эсэн мэнд эргэж ирсэн юм. «Тэмээлзгэнэ» нь амьд юм шиг дуулгавартай бөгөөд, түүнийг хурц хараа, саруул ухаан, мэдрэмтгий дүйтэй гар, шалмаг хөлөөрөө жолоодон, онгоцныхоо ямар байдалтай байгааг бүх биеэрээ мэдэрч зөөлөн буулгаж чадах эсэхээ хэзээд мэддэг байлаа. Аморт «Тэмээлзгэнэ»-тэйгээ бие сэтгэлээрээ холбоотой болжээ. Тэр хоёр цахилгаан цэнэгтэй үүлэн дээгүүр хамт аялж, хэрэв уулын манан дотор төөрвөл үүлний цоорхойг хамт эрнэ. Нэг удаа тэр хоёр үхэх шахаад, гэмтсэн «Тэмээлзгэнэ» нь аз болоход эцсийн мөчид өөрийнхөө байдлыг мэдүүлсэнд амжиж аажим доошлон бууж чаджээ. Тэр хоёр сайн мууг хамт үзсэн учир бие биедээ найддаг болсон юм. Гэтэл өнөөдөр энэ «Тэмээлзгэнэ» өөрт чинь огт хамаагүй, бүлтгэр нүдтэй царцаахай шиг үзэшгүй муухай харагдаж байлаа. Казмар онгоцны хаалганд дөхөж ирэв. «Тэмээлзгэнэ»ийг хажуу талаас нь харахад дээр үед бяцхан Амортын сэтгэл булааж байсан бусад онгоцны нэгэн адил агаарт хөөрөн, нисэж мөнгөн цагаан өнгөө гялтгануулан хүүхдүүдийн нисэгч болох хүслийг татсан «тэмээлзгэнэ» биш харин махчин цурхай шиг харагдана. Аморт одоо нисэгч болж хүсэл нь биелжээ! Гэтэл ямар ч юмыг гутааж болдог. Тэрээр «Тэмээлзгэнэ»-тэй хамт гурван сар аялсан нь одоогоор хангалттай юм. Тиймээс одоо ханатлаа унтаж, амарч тайвшрах хэрэгтэй: Дараа нь «Тэмээлзгэнэ»-дээ суугаад дахиад л нисэх дур нь хүрэх болно. Үнэндээ үүнийгээ харахгүй байж, бензиний үнэр авахгүй байж чаддаггүй юм. 

	— Онгоцондоо бензин хийсэн үү? 

	— Хийсэн. 

	Шударга тэнэг болохоор бүх юмыг урьдаас бэлтгэсэн байжээ. 

	— Ийм үед нисэж болохгүй гэж Аморт дурамжхан хэлээд, манан руу гараараа зааж —Угаалгын газар шиг ийм битүү уур манантай үед намайг ниснэ байх гэж бодсон хүн байвал өөрөө л нисэг гэв. 

	Казмар өөрийнх нь сөгдөн биширдэг Муссолинитэй адил өөрөө онгоц жолоодож сураагүй нь харамсалтай. Тэгвэл ийм эрээ цээргүй үг сонсож байхгүй сэн. Тэрээр маш их уурласан боловч тэвчиж байлаа. 

	— Онгоцыг байрнаас нь зам руу гаргах хугацаанд манан замхарна гэхэд нисэгч нь:

	— Энэ үзэсгэлэнтэй хотгор газрын байдлыг би мэдэхгүй бол хэн мэдэх юм бэ гээд байрнаасаа хөдөлсөнгүй. 

	Улы мужийн эзэн Казмар хэдийгээр ахимаг настай ч гэсэн гар нь загатнан байж ядахдаа онгоц түлхэхэд нь туслав. 

	Энэ нь тийм базаалтай тус болоогүй ч гэсэн хүмүүст аятай сэтгэгдэл төрүүлж байлаа. 

	— Эзэнтэн, таны оронд би байсан бол өнөөдөр нисэхгүй сэн. Энэ Улын манангаас болоод ямар хэрэг гардгийг бид сайн мэднэ. Та машинаар явбал Прагад илүү түргэн хүрнэ гэж туршлагатай нэг механик хэлэв. 

	— Бид автомашины замтай болно. Аморт, би юу гэж хэллээ? Нар гарч байна гэж Казмар үгийг нь тасалж хэлэхэд:

	— Би л харахгүй юм. Нар гарахыг харсан хүн байвал өөрөө ниснэ биз. Яагаад заавал би нисэх ёстой юм бэ? Ер нь нисэгч бие нь муу бол нисэхгүй байх эрхтэй гэж хариулав. 

	Казмарын духны судас гүрийгээд

	— Дайчилгаа явагдаж байгааг та ойлгохгүй байна уу? гэж ууртай зандрав. 

	Казмарын хашхирсанд Аморт цочиж уйлах шахсан боловч тэр даруй ичих шиг болжээ. 

	— Хорин мянган километр ниссэний дараа ямар ч нисэгч гэсэн адилхан мангуу юм шиг болно гэж уруу царайлан хэлэв. 

	Тэгэхэд нь Казмар сандарч:

	— Ямар ч нисэгч, харин та л мангуурахгүй. Аморт хэн болохыг би мэднэ гэж эсэргүүцэн, нисэгчээрээ бахархсан дүр гаргаж цээжээ ханхайлгав. 

	Казмар мөрөөр нь тэврээд, нисэгчийн бүх биеэрээ гэдрэг сууж байгааг үл хайхран, «Тэмээлзгэнэ» рүү аяархан хөтөлж авчраад:

	— Километр бүрд зуун крон өгнө, одоо явъя! гэж хөгжилтэй хэлээд нисэгчийг онгоцны шат руу түлхсэн боловч Аморт эхний гишгүүр дээр зогсоод:

	— Надад харамсалтай байна. Гэвч та урьдаар цэлмэг тэнгэр захиалсан бол дээр байж дээ гэж хүйтнээр хариуллаа. 

	Казмарын духны судас дахин гүрийж:

	— Эх орон танд огт хамаагүй юм уу? Энэ бол дээд зэргийн чухал асуудал. Харин би цэргийн холбогдолтой ямар үүрэг биелүүлэхээр явж байгаагаа танд хэлэх ёсгүй. Альпийн нуруун дээгүүр манан дотор нисэхэд танд ямар ч бэрхшээл болохгүй байсан. Гэтэл энүүхэн хооронд Прага хүртэл шүү дээ. Энэ бол Бүгд Найрамдах улсын төлөө хэрэг! гэж ажилчдын чих хангинатал чанга хашхирав. 

	Аморт гэнэн залуу, аймхай харцаар түүнийг эргэж харснаа шатаар гүйн гараад кабиндаа. орж үг дуугүй суув. 

	Мотор чих дөжрөм дүнгэнэж, сэнс эргэлдээд «Тэмээлзгэнэ» хурдлан давхисаар газраас тасрахыг онгоцны буудал дээр байсан хүн бүхэн тольдуурын гэрэлд харж байлаа. 

	
СТАНИСЛАВЫН ПРАГА

	Власта хэзээ ч үнэн нүүрээ харуулж байсангүй. Зөвхөн тайзнаа тэр сэтгэлээ нээдэг боловч чи өнгөнд нь хууртдаг. Тэр бээр чамайг харсаар байтал зүсээ хувиргаж, үргэлж худал хэлж байсан. Худал хэлэхдээ ямар гайхалтай гэж санана! Тэр хүүхэн чамайг мэхэлж чаддаг байсан болохоор чи түүнд нь автаж хаширдаггүй байжээ. Насны зөрүүг ярих хэрэггүй. Үнэхээр дурласан бол хөгшин гээд Яах вэ. Үнэндээ тэр хоёрын насны зөрүү нь Станиславын бодсоноос нэлээд илүү байжээ... Гэтэл зоогийн газраар хов яриад байгаа хүмүүст энэ бүхнийг яаж тайлбарлах билээ? 

	Станислав амралтаас Прагад буцаж ирсний дараа оройн цагаар уулздаг байсан танилуудаасаа тахал өвчнөөс айх мэт дөлж явдаг байлаа. Гэрийнхэн нь үүрд сураггүй алга болохыг оролдсон саяны явдлыг нь огт дурдахгүй болж, Станислав жүжигчин хүүхнийг сэтгэл санаанаасаа таягдан хаяад, эрүүл болж, номын санд ажилдаа явсаар байлаа. 

	Албин нуугдаж болох тийм олон нүх хонгил, булан тохой Прагын их сургуулийн байшинд байдаггүй ч болоосой. Албин адил санаанаас нь салдаггүй тэр жүжигчин хүүхэн номын аль нэг тавиурын цаанаас гарч ирээд нуугдан тоглож дэргэд нь хүрээд ирэх юм уу, номын сангийн бөглүү чимээгүй буланд очсон ч хойноос нь дагаад амьдралдаа хэзээ ч хайр дурлалын хуурамч тоглоомоос болж үстэй толгой нь арзайж яваагүй мэт үсээ толийтол самнасан залуучууд ёсорхуу томоотой сууж байгаа шилэн ханатай уншлагын танхимууд дундах гудмаар явсан ч гэсэн санаанаас нь салдаггүй байлаа. Властын дуудуулснаар Ноён Гачекийн хэл хүргэж ирэхэд Станислав утас руу байн байн гүйнэ. Гэвч Станислав одоо амьдралын энэ дуудлагад дүлий юм шиг хандаж, эргэж ч харахгүй «Намайг байхгүй гэж хэл». гэдэг болжээ. Зураг дээрээ нэрээ ташуу зурж сурсан жүжигчин хүүхний томоор сийрүү таталган бичсэн зурвасуудыг задлалгүй буцаадаг байлаа. Үүнээс үзэхэд Станислав зөрүүд зантай Гамзынхны нэг адил юунд ч буулт хийхгүй байгаа ажээ. Тэрээр театрт орохгүй, сонин уншихгүй, сэтгэлийг нь хөдөлгөсөн жүжигчний нэртэй зарлалуудаас нүд буруулан бушуухан гэртээ харихыг бодно. 

	Тэгээд тэнгэр цэлмэг цагт ч сэтгэл зовон хэчнээн их тэнэдэг гэж санана! Намрын эхээр хотоор зугаалах сайхан байдаг. Станислав өчигдөрхөн явсан гудамжинд өөрийнхөө гуниг зовлонтой. тааралдахаас айхдаа өдөр бүр үдээс хойш Прагын шинэ дүүрэг тийш аялдаг байлаа. Тэгээд салхи нэвт үлээхийг судас хатуурсан хүний өвчин гурван давхар хаалганы цаанаас мэдрэх адил Станислав урьдын явдлыг санагдуулсан газрыг сэтгэлийн өвчнөөр агшнаа мэддэг байв. Энэ сувд зардаг дэлгүүрийн цонхны цаана бид хоёр хамт зогсож байсан байж таарна. Тэгээгүй л бол энд ирэнгүүт юундаа сэтгэл ингэж зовох бил ээ. Хоосон их талбай дунд Нуселийн районы олон байшин содон харагдаж өнгөрсөн явдлыг санагдуулан өөрийн эрхгүй сэтгэл шаналгана. Хэзээ үүнийг харлаа? Амралтын өдөр хааяа ховор тохиолддог зугаалгад явж байхдаа машин дотроос харсан ч байж магадгүй. Станислав солиорсон юм шиг трамвайны эцсийн нэг буудлаас нөгөөд хүртэл, Кобылицээс Хрдлоржез, Стршешовицээс Высочан, Хлудочьтээс Хлоубетина6 хүртэл бүх Прага даяар хэрэн хэснэ. Зарим хүн архи уухгүй байж чаддаггүйн адил Станислав явах газраа өөрчлөхгүй байж чадахгүй байлаа. Тэгээд тэр нь хөхий нь барьж үзсэн өчүүхэн нэгэн өөдгүй нүгэлт хүүхнээс болж тэр шүү! Нэгэнт нэрээ хөөдсөнөөс хойш энэ биеийг орхиж, Манина гэдэг хогийн хонхорт хир буртагт дарагдан ажилладаг өвгөн байх нь яав даа! Карловын бэхэлгээ өөд авиран гарч, ийш тийшээ гүйлдэн хашхирч театрын дээд давхрын суудлууд дээр маргалдахдаа өөрсдийнхөө зөв гэж итгэдэг эхчүүдийнхээ адилаар үнэхээр индианчуудын дайн хийж байна гэдэгтээ итгэдэг тэр жаалуудын нэг болдог ч болоосой! Власта Тиха гэдэг хүүхэн хэзээ ч байгаагүй юм шиг хүмүүс ярьж, хийж байгаа зүйлээ үнэхээр эс итгэх нь маш сонин ажээ. Энэ нь түүний сэтгэлийг хэмжээлшгүй их тайтгаруулна. Станислав бүтэлгүй болсон хайр дурлалаасаа санаа авч Прагын жирийн оршин суугчдын зовлон жаргалыг анхааралтай сонсдог болжээ. Браникийн районд усан сангийн дэргэд трамвайны кондуктор нэг цагдаад:

	— Сэхээтэн хүн ийм байдаг юм уу? гэж би түүнд хэллээ. Тэр залуу нүдний шил зүүсэн, хийл хөгжим барьсан мөртөө бас үнэгүй явах гэнэ шүү гэж тайлбарлаж явна. 

	— Бид есөн хүүхэд байсан. 

	— Бид арвуулаа. Одоо тийм олон хүүхэдтэй байх хэцүү. Кветушка цаг яаж хийснээ үзүүлээч! Өө, яасан ухаалаг охин бэ? гэж эх охин хоёрыг дагалдаж яваа нэг эмэгтэй ярина. 

	Эцэст нь нэг чемодан барьсан эмгэн, өвгөн хоёр шат руу сажилсаар ирлээ. 

	— Энд ингэж зовж байснаас тэнд хэвтэж байсан нь дээр байх гэж тэр эмгэн чемоданаа газар тавьж хэлэхэд:

	— Түүнийг зүй ёсоор нь сайхан оршууллаа гэж магтан хэлээд, хатагтай, танаас энэ юу унав? гэж асуув. 

	— Би мөнгө ихтэй болох гэж мөрөг загасны хайрс түрийвчиндээ хийж явдаг юм. Тэглээ ч гэсэн мөнгө ихтэй болохгүй л юм байна шүү дээ гээд хөвөн нэхмэл цамцтай тэр авгай сэгсийсэн үстэй толгойгоо өндийлгөн инээв. 

	Муухай хамартай, хувиа бодсон тэр хоёр сайн улс биш байсан боловч Власта Тихын талаар юу ч мэдэхгүй байгаад нь Станислав дуртай байлаа. 

	Прагын дүүрэг тус бүр өөр агаартай, өөрийн онцлог үнэртэй, өөр өнгө царайтай, өөр өөр янзын сэтгэгдэл төрүүлдэг ажээ. Браникийн районд голын дэргэдэх модны үйлдвэрийн тэндээс цэвэр агаарт нь Шумавын ойн үнэр, загасчдаас давирхай ба Дунай мөрний усны үнэр, ногоочин эмэгтэйчүүдээс төмсний навч, цоохор майлсны үнэр ханхална. Авхаалж самбаатай тэр авгайчууд өглөө дөрвөн цагт босож улайсан гараараа ягаан улаан лууван, шаргал сонгино, өглөөний хяруунд цантан хөхөвтөр харагдах бөөрөнхий байцайнуудыг тэргэнд ачиж, янз бүрийн өнгийн банзал өмсөж, зарим нь ноосон алчуур боож, булчиндаа судасны даруулга хийсэн, зарим нь ноосон цамц өмсөж гараар нэхсэн алчуур боогоод Их хот Прагыг сэрээж, Угольны дахь зах зээлийг эзэмдэхээр тарчигнуулан давхилдана. Салчид ба нөгөө эрэг дээрх завьчдыг дуудаж хашхиралдан, хоолой нь сөөсөн эндэхийн эрэгтэйчүүд мөс цоолж, халиу агнасаар хатууждаг ажээ. Ядуучуудын орон сууцны тал нь тэнэмэл хошин жүжигчдийн бүхээгтэй тэрэг, тал нь уснаас татаж гаргасан онгоцнууд байх бөгөөд дээврийг нь салхинд хийсгэхгүй гэж чулуугаар дарсан байна. Бржевнов районд үзэн ядах байдал илэрдэг бол Михле дахь хийн үйлдвэрийн дэргэдэх энэ орон сууцуудаас хувь заяатайгаа эвлэрсэн хүлцэнгүй байдал харагддаг ажээ. Харин энэ Дунай мөрний эрэг орчим бага зэрэг найдлага төрүүлнэ. Энд хүн бүр алгын чинээ ч гэсэн цэцэрлэгтэй, цэцэрлэгт нь гэрэл даган эргэдэг наран цэцэг ургана. Энэ бүгд нарны ач бөгөөд энд голын дээгүүр озоны сайхан үнэр ханхална. 

	Харин Вышеградын хонгил замаар галт тэрэг явж өнгөрөнгүүт хэт улаан туяа замхарч уулын нар утаанд халхлагдаж албан тасалгааны улайсан чийдэн шиг болно. Хотын төв хэсгээр албан бичиг, акт тоо баримтуудад бүх анхаарлаа тавьсан нүдэндээ шилтэй таяг тулсан, бөгтийсөн, эрдэм боловсролтой эрчүүд, бичгийн хүмүүс голдуу үзэгдэнэ. Утаа мананд дарагдан хөөрч чадахгүй хонхор газар тунахад Прагын хуайс мод хөөнд дарагдана. 

	Эртний цамхгуудын хэрмийн ойролцоох цэцэрлэг, Летнений бэл Богадальц, Жижков, Злиховын толгод өөд өгссөн олон шатыг тоолж баршгүй, Прагад өгсүүр шаттай гудамж, Венец хот руу далайгаасаа тасарч орсон булан тохой шиг олон байдаг. 

	Станислав Прага хотыг, Дунай мөрөн нуруутай, хуучин хотын талбай зүрхтэй, Храдаар толгой, одон орны оргилын ногоон гэрлээр нүд хийж, намуун цэцгийн үнэрт өвчнөө мансууруулж намжаан, тоо томшгүй олон жижиг том цамхаг, яндангуудыг тэнгэр өөд гар хуруу шиг арзайлган, цээжний хөндий шиг саргар готик хэлбэртэй хотын төвийн барилгуудаар амьсгаалж, хүмүүс нь артерийн судас шиг олон салаа гудамжаар нь цусны дусал мэт урсаж байдаг гэж гайхамшигт амьд амьтантай зүйрлүүлэн боддог байлаа. Прага хот зах руугаа тэлж тосгоны цэвэр агаараар амьсгалан, очирт таягийн оронд зээтүү барин дундад зууны үеийн барилгуудыг нурааж, хог новшийг цуглуулан цэвэрлэж, тоос шороо бужигнуулан, хүүр оршуулах газар, хөл бөмбөгийн талбайнуудыг тойрон өнгөрч, жижиг суурин балгаснуудыг залгиж, улам тэлсээр байгаа бөгөөд чухам хаана хүрч зогсохыг хэн ч үл мэднэ. Трамвайны кондуктор Пштроска, Пальмовка, Фолманка районы шинэ зогсоолуудын нэрийг зорчигчдод хэлж явах боловч энэ газруудыг өөрөө ч гэсэн мэддэггүй ажээ. Саглагар үзмийн тариалан дүнсгэр сайхан цэцэрлэгүүд, шуудан зөөгч хөтөч нарын буудалладаг байсан газруудын нэр өнгөлөгдсөн самбар дээрх гудамжны товчхон нэрс болон үлджээ. Хотын байдал нууц далд юм. Тосгонд газар хагалах, борнойдох, өвс хадах, үр цацах, услах элбэг баян ургац хураах ажил нь нүдний өмнө ил явагдаж эргэх дөрвөн улиралд энэ их хөдөлмөрийн үйл явц үргэлжлэн давтагдсаар байдаг бол хотод цөм нууцгай явагдана. Өглөө эртлэн босож, тасгийнхаа үүдэнд суугаад ул хадаж байсан гуталчин, цехийнхээ гудамд арьс шир идээлж харагддаг байсан арьс ширчдийг хотод нүргэлсэн үйлдвэрийн ханын цаана оруулаад одоо түүгээр тэнүүчилсэн хүнд өсөн нэмэгдэж байгаа аж үйлдвэрийн хаягдал, химийн бодисын үнэр, үйлдвэрийн, яндангуудын утаанаас өөр зүйл үзэгдэхгүй болжээ. Хотын амьдрал нууцгай юм. 

	Станислав яван явсаар гэгээн Аполинарийн сүмийн эзэмшил газрын тахир нарийхан гудамжинд орж ирэв. 

	Гаднаасаа амар тайван зэлүүд газар мэт үзэгдэх эндэхийн оршин суугчид пивоны сэнжтэй аяга, түлхүүр, уншлагын ном барьж гудамжны буланд уулзан, сайн хөршийн ёсоор хоорондоо ярилцаж зогсоно. Харин энэ сүмийн эзэмшил бөглүү газрын алхам бүр амилж дуу орон ярих юм бол адаг төгсгөлгүй олон янзын намтар сонсож болох бөгөөд эр нөхөргүй байж хүүхэд төрүүлсэн эхчүүдийн гомдол, эцэггүй нялх үрсийн уйлах дуу гэгээн Альберийн сүм хүртэл цуурайтаж тэндхийн нам гүм байдлыг зүй бусаар эвдэх байсан буй заа. Станислав Прага хотынхны дуунд гардаг улаан тоосгон байшинг (галт тэрэгний буудал юм уу, Англи шилтгээнийг дуурайлгаж барьсан хачин муухай барилга) өнгөрөн сэтгэл мэдрэлийн өвчтөнүүдийг бусдын сониуч харцнаас далдалсан өндөр хэрмийн дэргэдүүр гарч төрөх тасгаас хүүрийн байшингийн зүг явав. Төрөх тасгаас хүүрийн байшин хүртэл хэдхэн алхам байлаа. Өлгийгөөс авсанд хүрэхэд хэдхэн алхам байдаг ажээ. «Би энд ирчих бараг дөхсөн шүү» гэж Станислав бодов. Прага хотын энэ өчүүхэн хэсэг газар хэчнээн олон янзын үйл явдал болдог гэж санана. Гэтэл энэ тухай хүмүүс юу мэдэх бил ээ. Юу ч мэдэхгүй. Хот нууцаа энэ эмнэлгийн хэрмийн цаана бас далдалж байдаг. 

	Хөргөгч сав гэж Хеленагийн эрээ цээргүй нэрлэдэг тэр хүүрийн газрыг далдалж газар доорх давхрын цонхыг хөхөвтөр шохойгоор буджээ. Агаарт ариутгалын бодис бага зэрэг үнэртэж, зам дагуу Прагын болжморууд жиргэх сонсогдоно. Хааш яаш хувцасласан, гартаа пивоны сэнжтэй аяга барьсан, ихэмсэг, баргар царайтай бүдүүн хүн гарч шүүх эмнэлгийн хүүрийн газрын хажуу талын хаалгаар гарч ирэв. Прагын их сургуулийн номын санд ажилладаг Гачектай төстэй тэр хүн:

	— Та хүн эрээ юу? Танд энд юу хэрэгтэй вэ? гэж эндэхийн оршин суугчийн хувьд ингэж асуух эрхтэй гэсэн шиг хармаандаа бутархай мөнгө хангинуулан, учиртай байдлаар асуухад

	— Юу ч хэрэггүй гэж Станислав хүүхэд шиг хариулаад бушуухан зайлж алга болов. Тэрээр одоо хүсэж мөрөөдөх юмтай болсон учир үхье гэж бодохгүй болжээ. Прага хот сэтгэлд нь хадагдаад байж сууж чадахгүй нэг хэсгээс нөгөө хэсэг рүү тэнүүчилсээр байлаа. 

	Прага хотын бүх усны хаалт, хонх моторын хүнгэнэх чимээ дунг чагнахад далайн усны шуугиа алсаас сонсогдох шиг Станиславын чихэнд шуугьж, заримдаа тасалдан анир чимээгүй болох боловч нэгэн эмэгтэйн сэтгэл хөдөлгөсөн инээх дуу хааяа гэнэт цуурайтна. 

	Саарал тууз шиг зурайсан зам чихэнд нь шуугьж, олз ашиг, элдэв үйл явдлын шуналд автсан хотын хөдөлгөөн улам нэмэгдэн ямар нэг уулзалтыг хүлээх мэт дороо дэвсэлнэ. 

	Станиславын чихэнд Лоретаны бяцхан хонхнуудаас эхлээд Вышеград, гэгээн Людмилийн сүмийн бүх хонх, хуучин хотын сүмийн дээрх цамхгийн цагны тахиа донгодох чимээ хүртэл хангинаж байдаг болжээ. 

	Сүмийн доторх бадралт баг бишгүүрүүд Станиславт зориулан хөгжим тоглож, нүдний нь өмнүүр Прагын үйлдвэрүүд жирэлзэн, тоо томшгүй олон машин хуйлралдан давхилдаж, замын хар тоос буцалгаж шохой чанаж, бетон зуурч, Дунай мөрний элсийг шүүж байгаа барилгын ажлын нүргээнт чимээ сонсогдон, голын дээгүүрх гүүр доргих цуурай, улаан трамвайнуудын дохио хүүхдийн хонх шиг жингэнэн, Жижков дүүргийн хүүхдүүдийн чанга дуу хангинан цуурайтна. 

	Станиславын бага насыг санагдуулан, бөмбөг хөөгөөд гүйцэж ядан гүйлдэж яваа хүүхдүүд түүн рүү (Станислав чи бичээч, найз минь бичээрэй) гэж хашхиралдахад «Би бичиж чадахгүй бол яах юм бэ? Би айж байна» гэж Станислав дотроо эсэргүүцнэ. 

	Гэтэл Карлин дахь ачааны морьд туухай адил тахтай хүнд туурайгаараа дэвслэн «Дажгүй яадаг юм, зөвхөн байрнаасаа л хөдлөх хэрэгтэй» гэх шиг болно. Энэ нь ер бусын том биетэй морьд байлаа. Энэ морьдын нэг нь үндэсний театрын орой дээрх морьт хөшөөнөөс бууж, нөгөөдөх нь гэгээн Вацлавын хөшөөний морь ч зугтаж гарсан байж магад. Тэд нар амилсан баримал шиг хөлөө дэвслэх бөгөөд Станислав туурайных нь дэвсэх чимээ болгоныг ойлгож байлаа. 

	Тэр морьд: «Пивоны үйлдвэрийн арвайн амуу соёолж, буталсан будаа, шүвтэр хэчнээн сайхан анхилахыг чи мэдэхгүй байна гэж үү? нэг үе бүх Прага даяар ингэж анхилдаг байсан юм. Крч рүү очиж эмэг эхээсээ асуу. Тэр чинь манай алдар цууг одоо санаж байгаа байх. Хөөрхөн хүү чиний ээж ч гэсэн жижигхэн охин байхдаа морь унаж цэцгийн баглаагаар ороосон ногоон бүхээгтэй тэргэнд хөллөсөн өнгийн цэцгэн туузаар чимэглэсэн морьдоор сүүлчийн удаа салах ёс үйлдэхээр хот дундуур явахад уйлж байсан юм» гэнэ. 

	Ноён Кржижикийн нүд гялбаасан чийдэн гарахаас өмнө цомбон бүрх малгайтай ноёд, бүрх малгай дээрээ өд хатгасан хатагтай нар, сурвалжтан бүхэн резин бүрээстэй дугуйтай хос морь хөллөсөн хөлсний тэргэнд сууж явдаг байлаа. Залуу сонс, ямар ч гэсэн хийн дэнлүү нүдний хараанд хоргүй байсан юм. 

	Тэгвэл энэ морьд намайг Карлин дахь боомтод хүргээд өгөөч! Ачааны морьд толгойгоо хаялан урьдын адил төвөргөсөөр байх боловч одоо тэдний юу гэж байгаа нь ойлгогдохгүй боллоо. Хүнд ачааны морь газар хөдлөх шиг чанга доргиулан, тэдний хөлийн чимээг дарж, тэр морьд голын зэлүүд эргэн дээрх дархны газрын өмнө очиж зогсов. Харанхуй хар дархны газрын гүнд дархны хясаа галт уулын гүнд байгаа шиг хурцаар улаа бутарч байна. Агуйн гүнд тахианы өд шиг хэлбэртэй, алтан шар өнгийн хоёр дөл дээшээ нарийсаж мурилзан дүрэлзэж, төмөр дээрээс төмрөөр цохих хангинасан дуу цуурайтна. 

	Хүүхэлдэй шиг бяцхан биетэй тэрэгчин нэг нь эмээл дээрээ гэгээн Вацлавыг суулгаж явсан ч юм уу, нөгөөдөх нь Либушийн элч нарыг Стадице рүү зөөж явсан ч байж магад гэмээр энэ хоёр ер бусын том морийг хөллөв. 

	Станислав Прага хотын хуучин цагийн юм нь хэвээрээ байгаа энэ районыг гайхан ширтэнэ. Тэр гол хаана байгаа юм бэ? Түүнийг булж орхижээ. Усан онгоцнууд нь хаана байна? Цагийн эрхээр алга болжээ. Боомт яасан бэ? Боомт нь гүүрний нөгөө талын төмөр замын буудлын тийш шилжжээ. 

	Хуучин голын голдирол төмрийн хаягдал, эвдэрч хэмхэрсэн хайрцгаар дүүрч, голын нэг эрэг дээрх төмөр замын буудлын агуулахууд, нөгөө эргийн байшингууд галт тэрэгний утаа, намгийн үнэртэй холилджээ. Энэ бол хэн ч хэрэгсэхгүй болсон газар юм. Станислав явсаар байгаад эцэст нь ус оллоо. Нүцгэн эргийн гүн ёроолд сэвэг зарам бүрхсэн, хуучирсан зэс шиг ногоон өнгөтэй муухай тогтмол ус байлаа. 

	«Би тэр цаана харагдаж байгаа зурмал мэт тийм урьдын адил үзэсгэлэнтэй ус биш. Би усны хаалт болгоны дэргэд Сметаны найрал хөгжим тоглож байдаггүй. Гэвч би бас Дунай мөрөн, би бол хууль бус Дунай. Намайг зайлуулсан юм. Намайг голын үхсэн салаа нь гэж нэрлэдэг. Гэвч би амьд хэвээрээ, үй түмэн нянгуудаараа амьдарч, намайг булах гэж оролдож байгаа хот руу тэр нянгуудаа илгээж байдаг. Лусын охин, лус савдгийн тухай бодсоны ч хэрэггүй. Миний дотор хижиг, саа өвчин амьдарч байна. Тэгэхлээр Прагын хүүр шатаах газрын захиргаа энд байдаг нь тохиолдол биш юм. Энд хүн амины хэрэг гардгийг чи харахгүй байна гэж үү? » гэж тогтмол ус шивнээд, атаархсандаа нов ногоон болов. 

	Станислав Прага хотын зэлүүд энэ хэсгийг ажиглан харлаа. Энэ замаар нэг ч бүсгүй явж харагдахгүй сургуулийн хичээл тарсан боловч энэ гудамж хүүхэдгүй юм шиг, хүүхдүүд тоглохгүй байгаа нь хачин санагдана. Тээврийн пүүсийн савлагчид бараа хайрцаглаж орог даавуугаар баглаж оёод, голын гулдралын цаад эрэг дээрх төмөр замын агуулах руу явуулна. Зургаан цаг дуугарахад тэд цойцон тэргээ түрэхээ больж, зүүгээ шуудай руу хатгаад, алх, хадааснуудаа хажуу тийш нь тавьж гэртээ харьцгаана. Төмрийн дархан хясаа дээрээ ус асган унтрааж, зэлүүд эргийн орчимд хав харанхуй болоход, алуурчин дээрэмдүүлсэн хүнийг толгой руу нь цохиж шуудуу руу хаяад, зэлүүд эргээс ямар нэг хөндий замаар явж, хөл хөдөлгөөн ихтэй, хааны өргөн чөлөөнд хүрэхдээ хотын дунд алга болно. 

	Хэрэв голын эргийн гудамжны хаалга хаалттай байвал Манины дахь дам гүүр доогуур гарч, үеэ өнгөрөөсөн хөгшин янхнуудын орогнодог хог новш дунд алга болно. Өдөр Станиславын явж байсан районууд зүүдэнд нь амьд юм шиг, тэгэхдээ бүр улам хачин гайхмаар гэрэлтэн харагдаж байлаа. Үзэмж муутай хэсгүүд нь нэлээд чамин, үзэсгэлэнтэй хэсгүүд нь ид шидийн гэрэлд харагдах шиг бүр ч сэтгэл булаам гойд сайхан болжээ. Чулуун ханан дээрх дүрсүүд томруулах шилээр харсан мэт, Прагын байшингуудын дээвэр дээрх муур, тагтаанууд шиг тод үзэгдэж хотын дүүрэг болгон өөр өөрийн албиныг Станислав руу явуулж байлаа. 

	Станиславын орны толгойд ойртон ирж, Власта хүүхнийг түүнтэй нэг ч оройг ганцаар өнгөрөөхийг зөвшөөрөхгүй байгаа энэ Прагынхныг Станислав нүдээ аниад, зөвхөн үнэрээр нь хаанаас хэний илгээсэн хүмүүс болохыг андахгүй таньж байлаа. 

	Хавар цаг хааны дархан цаазтай газар сайхан үнэр анхилуулж байдаг намрын наранд уйтгар төрүүлсэн шид модны үнэр Станиславт үнэртэж, туулайн бөөр модны навчны завсраар гэрэл цоохортон нэвтрэх цэцэрлэг дундах замаар хоёр хатагтай аяархан ойртож явна. Нэг нь өндөр, нөгөөдөх нь арай нам нуруутай, хоёулаа нарны гэрэлд харагдах усны уур шиг буурал сортой шаргал үстэй байлаа. 

	Тороор нүүрээ бүтээсэн утсаар сүлжсэн бээлийтэй энэ хоёр хатагтай биеэ арчилж чаддаг жинхэнэ хатагтай нар ажээ. Тэдний урт банзал, үдээстэй, хичээнгүйлэн гялалзтал арчсан шаахайнд нь хүрч, хөлийн нь дор хуурай навчис шаржигнана. Энэ хоёр хэдэн настай бол? Хатагтай нарт насны ялгавар байхгүй гэдгийг сана. Урьд сүйх тэргээр явдаг байсан цагт энэ хоёр хатагтай хааны дархан газрын дундах өнгийн солонго татуулсан усан оргилын дэргэдүүр нэг нь ягаан, нөгөө нь цэнхэр нарны халхавч бариад зугаацаж явдаг байсан байжээ. Одоо нар ээж байгаа ч гэсэн тэр хоёр нарныхаа халхавчийг борооны шүхрээр солиод, эргэн тойрон унжгар уд мод суулгасан мөнгөн өнгөөр гялтганах цөөрмийн ойролцоо, цэцгийн мандлын дэргэд уулзаж байна. Хүзүүгээ асуултын тэмдэг шигээр тахийлгасан хун шувууд, хөх ногоон нугаснууд толь шиг тэгш усны гадаргуу дээгүүр хөвөхөд долгио цагариглан тархана. 

	Эгчмэд насны хатагтай нь бүснийхээ цаанаас хар оосортой гялтганасан жижиг цаг гаргаад:

	— Орой боллоо гэж хэлэв. Залуувтар нь хуучин маягийн цоожтой хатуу ширэн цүнх онгойлгож, нугасанд өгөхөөр бэлтгэсэн цаасан боолттой талхны үртэс олж ядна. 

	Би нугасыг тэжээхээ бүр мартаж орхижээ гэж хатагтай хэлээд санаа алдав. Тэрээр нэг юм шийдэж ядан тээнэгэлзэж байснаа:

	Леонтина, би энэ нугаснуудад мушгиа боов авч өгөх үү? гэж эгч рүүгээ хандаж эмээсэн янзтай асуув. 

	— Чи үргэлж мөнгөө үрэх гэж л ядаж байх юм! Нугаснууд далавчаараа ус цохилон, дурсгалын дэвтрийн хуудсанд зурсан хашаа шиг жижигхэн хус модон хаалтын зүг цөөрмийн эрэг дээр гарахад, дүү хатагтай нь нугаснууд руу хандаж:

	— Та нар маргааш болтол тэвчиж үзэхээс дээ гэж хүүхдэд хэлж байгаа аятай хэлэв. 

	— Маргааш гэнэ шүү! Чи олон ааштай болохоор маргааш энд лав ирэхгүй биз. Маргааш ням гараг, наймаачин эхнэрүүд цөмөөрөө Стромовка руу явцгааж таарна гэж өндөр хатагтай зэвүүхэн хэлэхэд, нүүрээ тороор бүтээсэн ийм хатагтай нар бас уурлаж чаддаг юм байна шүү гэж бодлоо. 

	Шид модны анхилуун үнэр дундаас цоохор майлсны чийглэг үнэр гэнэт ханхалж, хөвөн нэхмэл цамцнаас цухуйсан тохой, шавар шороонд идэгдэж, хагарсан хавтгай хумстай ягаан гар хатагтайг халхлав. 

	— Түшмэдийн энэ омог бардам эмийг хараач. Чимхэх махгүй араг яс байж бас ихэрхэж байна шүү гэж дөрвөлжин банзалтай, өндрөөсөө илүү өргөн болтлоо таргалсан ногоочин авгай ташаа тулан бүдүүн дуугаар хэлэхэд, хааны дархан цаазтай газрын хоёр албин шарласан навчсын дундуур нарны гэрэл цацарч байгаа ойн замаар ороод алга болж, захын наймаачин хүүхэн тэдний байрыг эргэлтгүйгээр эзэлж авлаа. Тэр авгай нарны халхавч доор сагсны дэргэд суугаад гартаа хайч авав. 

	— Залуу хархүү чи сонс, тэд юм мэдэж авах гээд байна уу? Тэд өнгөн дээрээ хээнцэр боловч үнэндээ үгээгүй хоосон гэдгийг нь би тэдэнд хэлнэ. Би Нуслид тус бүр дөрвөн давхар хоёр байшинтай, миний охин доктор хүнтэй суусан гэж нууцлан хэлэв... 

	Гэтэл шүүх эмнэлгийн хүүрийн байшингийн ажилтан гартаа пивоны аяга барьсаар гэнэт гарч ирээд Станиславын дэргэд толгойгоо сэгсрэн зогсож байлаа. 

	— Ийм эмүүдтэй зугаацаж байх гэж дээ! Үүнээс арай залуу юм олдохгүй байна гэж үү? Та одоо хүүхнүүдээс айдаг болоо шив дээ тийм үү? Тэгвэл та аль хэдийн солиорчээ. Цаадах юмаа мэхлээд орхихгүй юу даа. Тэгвэл түүнээс нэг яс салж, өөрт чинь ч гэсэн сайн болно. Бид бүгдээрээ л эндээс зайлахаас хойш яах хэрэгтэй вэ? Бололцоо бүхнийг ашиглах хэрэгтэй. Бид бүгд нэг л удаа амьдарна. Тийм голомттой байх хэрэггүй юм. Жишээлбэл, би хөргөх савыг ажиллуулж, мөс, цуу зэрэг зүйлүүдтэй ажилладаг ч гэсэн пиво, гахайн хэрсэн надад амттай хэвээр байна. Би эмгэн, хүүхдүүд, тахиа, туулайнуудтайгаа хамт хүүрийн дэргэд сайхан л амьдарч байна. Юм бүхэнд дасаж болно. Алиа зүггүй хүү чи намайг зохиолд гаргаад өгөөч. Тэгвэл сүүлд харамсахгүй шүү. Манай тэнд пивоны газар тоо томшгүй олон бий. Манайхнаар очоорой, хамт хөзөр тоглоё. Төмөр замчид хэзээ ч хүн гомдоож байгаагүй юм. Бид хүний тусын тулд ажиллаж, хүмүүстэй эв зүйгээ олж чаддаг улс. Манай Марьяанкатай буудалд очиж бүжиг хийцгээе. Би Вальдески районы сайхан охидтой бүгдтэй нь бүжиглэнэ. Бидний ажил хүндтэй ажил. Бид хөгшрөхдөө сул цалин авна. Нүүрс улсаас үнэ төлбөргүй хэрэглэж, галт тэргэнд хөнгөлөлттэй явдаг. Хэрэв манай эмгэн үглээд байвал хоёулаа явж өөр илүү тухтай газар олно гэж Эден хорооллын Вршовиц гэдэг төмөр замын буудлын малгайгаа хэлтгий тавьсан нэг ажилчин Станислав руу нүдээ ирмэж хэлэв. Юу болж байгааг ойлгохгүй болсон Станислав

	— Бурхан минь ийм гайхамшигтай хотод яасан олон Швейк байдаг юм бэ? Гэтэл Прага бол зөвхөн байшингийн дугаар, оршин суугчдын тооноос бүрдэж байгаа биш шүү дээ. Тэгвэл Прага гэдэг чухам юу юм бэ? гэж асуухад:

	— Түүнийг чи од мичдийн байдлаар ойлгож мэднэ гэж хэтэрхий хатуу цардсан босоо захныхаа улмаас үл мэдэг бөхийгөөд хажуугаар нь өнгөрч явсан, сахалтай нэг хачин хүн хэлэв. Түүнийг дагаж явсан залуу хүү тавиур дээр суулгасан хагас дугуй хэлбэртэй нэг эв хавгүй төмөр багаж авч явлаа. Үдшийн хөх цэнхэр тэнгэрийн мандал дор ягаан цэцэрлэг дунд гурван бөмбөгөр оройтой, лалын сүм хэлбэртэй нэг барилга харагдана. Тэд нар үзэмжгүй дорой багажтайгаа энэ байшинд байрлах гэсэн байжээ. Тэр сахалтай хүн дээшээ харахад Станислав алтан хамрыг нь харангуут хэн болохыг танилаа. Өө, Тихо Браге7 Штефаникийн одон орны оргил дээрээс тэнгэрийн мандлыг ажиглахаар өнцөг хэмжүүртэйгээ ирсэн байна шүү. Зуны үдшийн сайханд автсан Станислав үүнийг хараад гайхсангүй. Саяхан хадсан ногооны чийглэг үнэр дундаас сарнай цэцгийн анхилуун үнэр ханхалж, номин цэнхэр тэнгэрт од гялалзана. Сэтгэлтэй хоёр хос Станиславын амьсгал давхацмаар бие биедээ наалдан тэврэлдээд цааш харан цамхаг руу уруудаж явав. Станислав тэр хүүхний нүүрийг хараагүй боловч зүрхнийхээ өвдөх байдлаар Властаг таниад гүйцэн очъё гэж боджээ. Гэтэл одон орны орчмын пүмбэгэр орой толгой дээгүүр нь эргэлдэж, Петршин уулан дээр байрлуулсан дуран авай одон орны оргилын орой дахь буудлагын байрны нүхийг санагдуулсан ан завсраар Прага хот руу их бууны ам шиг чиглэнэ. Алтан хамартай хүн шатаар дээшээ гарахад Станислав хойноос нь өгсөж, дуранд нүдээ ойртуулж харав. Сарны гэрлийн цацраг Тынийн сүмийн шовгор оройд мөргөхдөө төмөр шиг хангинан дуугарч, сүмийн гол шүтээний доор оршуулсан Иржи Подебрадскийн зүрх цохилж эхэллээ. Станислав энэ бүгдийг холоос их сайн харж байлаа. Шилтгээн, дуган харлан харагдаж, огторгуйд сар хөвж, бүдэг ягаан бяцхан онгоцон дотор суусан хүүхэд амтат жүрж рүү гараа сунгав. 

	Огторгуйд саран хөвж, Страговын биеийн тамирын талбайд тамирчин зээрэнцэг шидэж, Прагын үй олон залуучууд түүнийг бахархан харж байна. 

	Гэнэт хийн бөмбөрцөг худалддаг хүн тэдний дундуур шахцалдан ороод бөмбөрцөг хөөрлөө гэж заан хуруугаа дээш гозойлгов. Оройвч малгай өмссөн чихрийн худалдагч гурил жигнэж байтал жингийн гуулин таваг гараас нь мултран унахад Прага хот нойрондоо сэрдхийн цочров. Тэргэл саран үүлний цаана нуугдаж, гэрийн эзэн өндийж орон дээрээ суугаад орны дэргэдэх жижиг ширээн дээр байгаа цаг руу хар гараа сунгав. Тэргэл сарны наагуур нимгэн үүл бүрхэж, залуу бүсгүй ус шиг цайвар ногоон толины өмнө чимэглэлийн цэцгэн хэлхээ энгэртээ хатган, сарны гэрэл бүдгэрэн, цэнхэр хөх Дунай мөрний дээгүүр бөөн мөс хөвж, гэгээн Георгийн багачуудын сүм доторх балингаас гэрэл гарч эргэн тойрон гэрэлтэж эхлэв... «Гэрэлтэн байгаа нь сайн хэрэг» гэж Тихо Браге Станиславын дуугаар хэлэхэд Станислав сэтгэл нь тайвшран сэргээд нойрноосоо сэрлээ. 

	Тэр нэгэн шөнөөс хойш Станислав «Прагын өгүүллэгүүдээ» бичиж эхэлсэн бөгөөд номын санд хүмүүс, мөн гэрийнхэн нь өөрийн нь тухай юу ярихыг сонирхсон дүр үзүүлэх боловч үнэндээ зөвхөн өөрийнхөө өгүүллэгүүдийн тухай боддог байлаа. 

	Станислав урьд Власта хүүхэнд дурлаж байсан шигээ өөрийнхөө өгүүллэгүүдийг тийм дур сонирхолтой, нууцгайгаар оролддог болжээ. Яая гэхэв, Станислав анхнаасаа бага зэрэг солиотой байсан бил ээ.

	
АЛИМ ХААНА УНАВ

	Өнөөдөр Казмаров авхай өглөө есөн цагаас тавдугаар ангид чех хэлний хичээлтэй байлаа. 

	Багш нарын өрөө рүү очсон шатан дээр манаач авгай тааралдахдаа эвгүйрхэн зогсож зам тавьж өглөө өнөөдөр энд ирсэнд нь гайхсан юм шиг Казмарова авхайн хойноос харжээ. Гэтэл сургууль хаагдаагүй байгаа шүү дээ! Харин хүмүүс цэрэг дайчилгаанаас болоод тэвдэж сандран трамвай дотор зөвхөн дайчилгааны талаар ярилцаж байлаа. 

	Эмэгтэйчүүд янз бүрийн хоол хүнсний зүйл дүүрэн хийсэн цүнх барьж худалдагч нар одоо бараагаа гаргахгүй байгаа тухай ярилцана. Тэгээд нэг сарын дараа гурав дахин үнэтэйгээр худалдана шүү дээ. Эрэгтэйчүүд хэдээс хэдэн нас хүртэл цэрэгт дайчилж байгаа тухай мөн германчууд манай орон руу дайрах гэж байгаа учир бид хилээ хамгаалж байна гэж ярилцана. Гэвч цэрэгт дайчлах тухай зарлал хаана ч наагаагүй, энэ нь зөвхөн сураг чимээ төдий учир энэ тухай нууцгай ярилцаж байлаа. 

	Их завсарлагаагаар хүүхдүүд ердийн адил бүх давхраар шуугилдан, энэ чимээ шуугиан дунд зарим хүүхдийн инээх цуурайтах нь юу ч болоогүй мэт урьдын хэвээр ажээ. Залуу нас яасан жаргалтай вэ! Казмарова авхай бүх багш нарын нэг адил сурагчдынхаа мэндчилэхээс зайлсхийхийн тул яаравчлан толгой дохисоор багш нарын өрөө рүү хурдан очив. Бартошова түүнийг харангуутаа царай нь хувирч айн тэвдсэн нь илэрхий байлаа. Тавдугаар ангийн бүх сурагчид гэм буруутай юм шиг ангийнхаа багшид зам тавин зогслоо. Тэд нар бас ямар хэрэг тарьсан юм бол? Ева багш нарын өрөөнд оронгуут бүгдээрээ дуугай болж, нам гүм байдлаар угтлаа. Хамт ажилладаг багш нар нь түүнийг өнөөдөр ирнэ гэж огт бодоогүй мэт сандран, гайхсан янзтай харж байх шиг санагджээ. «Намайг фашист хүүхэн гэж бодож байгаа юм уу? Эсвэл та нар энэ дайчилгаанаас болоод «бүгдээрээ солиорчихоо юу» гэж Ева бодов. Хуулийн багш босож Ева руу анхааралтай ширтсээр урдаас нь шууд угтаж очтол захирлын конторын хаалга нээгдэж нарийн бичгийн дарга Казмароваг орохыг урив. 

	Захирал сандал руу зааж суухыг уриад,

	— Таны хэчнээн их шударга болохыг би мэднэ. Харин өнөөдөр ч гэсэн ирсэн явдал тань... гэв. 

	— Ирэлгүй Яах вэ. Цэрэгт татагдаагүй бүх багш нар өнөөдөр ирсэн. Хичээл үргэлжилсээр байгаа биз дээ? гэж Ева гайхан асуув. 

	— Та гэртээ радио байхгүй юу? 

	— Үгүй ямар нэг заавар гарсан уу? Бүгдээрээ ирсэн юм биш үү? гэж Ева дахиад хожимдсондоо бага зэрэг эвгүйрхэн асуулаа. 

	— Та гэртээ радио байхгүй юу? 

	— Ноён захирал, би өчигдөр утас авсан. Аав эсэн мэнд эргэж ирсэн гэнэ. 

	Захирал сэтгэл зовсон байдалтай хараад:

	— Таныг Улыгээс утсаар дуудсан... гэв. 

	— Намайг урьсан уу? Ноён захирал, тэд нар танд яах гэж түвэг болж байдаг юм бэ? Би амралтын өдөр хүртэл очиж чадахгүй гэж ээжид бичсэн шүү дээ. Одоо цаг ийм байхад... гэж Ева тэсэж ядан үгийг нь таслав. Сургууль дээр ч гэсэн эцгийнх нь нэр дурсагдаж байдаг болохоор сонсох бүрдээ эвгүйрхдэг байлаа. 

	Хичээлийн хонх дуугарахад захирал дуртай дургүй янзаар аяархан босоод,

	— Би танд долоо хоногийн чөлөө олгоё. Танай аав... онгоцны осол гарсан. Би чин сэтгэлээс танд... гэв. 

	Гэвч Ева сэрдхийн цочоод захирлын сунгасан гарыг барьсан ч үгүй. 

	— Хаана. Нээрэн үү? Аав хаана байна вэ? гэж айсандаа амьсгал нь давхцан аяархан асуухад:

	— Улыд байгаа гэж захирал хариуллаа. 

	Аав нь одоо Улын бунхан дотор, Евагийн өмнө хэвтэж байна. Тэрээр үйлдвэрийн дөрвөлжин барилгуудын хоорондох дүүжин гүүр дээгүүр толгой нүцгэн хэзээ ч дахиж явж өнгөрөхгүй. Үйлдвэрийн бүх тавин таван барилга дотуур автомат дохиогоор түүнийг хэчнээн ч эрсэн эзэнтэн одоо дахин яагаад ч хариу дуугарахгүй. Эзэнтэн хөдөлшгүй болжээ. Хүмүүсийн сэтгэлийг ингэж их зовоож байгаа ард түмнүүдийн хоорондох, улс гүрнүүдийн хоорондох зөрчил түүнд ямар ч хамаагүй болоод, тэрээр одоо эрлэгийн өмнө шүүгдэх боллоо. Түүнд ямар шийтгэл оногдох бол? Их зүйлийг бүтээж үлдээсэн бил ээ. Ажилсаг хичээнгүй чанар нь үлгэр жишээ болж байсан боловч харгис ширүүн ааш нь зүйрлэшгүй байжээ. Чимээгүй, үхэгсдийн тухай зөвхөн сайнаар дурсдаг ёстой! Германчууд биднээс айсан, цэрэг дайчилгаа одоо зогссон гэдгийг тэр хэзээ ч мэдэхгүй. Чи хэтэрхий яарчээ. Яарснаас болоод Хебээс Бочкова хүртэл авто машины зам тавьж чадахгүй боллоо. Гэтэл Розенштамын ингэж санаа тавин засаж янзалсан тэр нэр хүндтэй талийгаачийн цонхигор нүүрэн дээрх үрчлээ суусан нүд нь ажиж харсаар байгаа юм шиг санагдана. Хацар дээрх ташуу зүссэн сорви нь сум шиг зурайж харагдана. Унахдаа айснаас болоод бүлтийсэн нүд нь ер бусын зэвүүн хүйтэн бөгөөд эцэс нь ирсэн ч гэрэлтсээр байх гэсэн шиг хагас аниастай үлджээ. Ер нь ингэж хагас аньж унтдаг байсныг бэлэвсэн гэргий нь мэднэ. Эмч хүртэл зовхийг нь бүрэн аниулж чадаагүй юм. Охин тэнгэр Мария, ариун Людмила шигээр алчуураар толгойгоо ороосон настай авгайчуул Казмарын нүд яагаад аньж чаддаггүй тухай Улы даяар тайлбарлан ярилцдаг байжээ. Энэ нь үхсэнийхээ хойно ч гэсэн санаагаар тайвширч чадахгүй гэсэн тэмдэг гэнэ. Тэрээр залуу нисэгч Амортын амийг үрэгдүүлсэн хүн. 

	Энэ бунхан дотор бас нэг үхсэн хүний хүүр байсан боловч Ева энэ үед түүний тухай мартаад эцгийнхээ царайнаас нүдээ салгаж чадахгүй байлаа. 

	Энэ эцэг нь хоолой шахан, хүнгэнэсэн дуугаар: «ухаантай хүүхэд, харин эрэгтэй болж төрөөгүй чинь харамсалтай» гэж дахин хэзээ ч хэлэхгүй гэж бодоод толгой гудайлган нулимс асгарууллаа. Энэ мурийсан уруул нь дахин хэзээ ч чичрэхгүй, үйлдвэрээс оргож явлаа ч гэсэн ядаж өөрийнх нь сургуульд яагаад багшлахгүй байгаа юм бэ? гэж дахин зэмлэхгүй болжээ. Аав минь уучлаарай, би таны онолд итгэхгүй байсан. Гэвч тандаа хайртай байсан шүү. Эцэг нь сунаж хэвтээд, болгоомжилсон нүдээр ажиглан ширтэж, бүх үнэнээ хэлэхгүй байгааг нь илчлэн: «би хэтэрхий нэртэй цуутай хүн байсан болохоор чи миний замаас зайлсан гэдгээ ухаант охин минь чин үнэнээсээ хэлээч» гэж хэлэх шиг санагдана. 

	Талийгаач бологсод бидний сэтгэлийн гүнд байгаа зүйлийг уудлан гаргахад хүргэдэг. Энэ их нэрд гарсан хүн бяцхан Еваг төрснөөс нь хойш нэр хүндээрээ хавчин дарангуйлж байжээ. Гэтэл Ева өөрөө өөртөө эзэн болох гэж оролдон, түүндээ ч бахархаж явдаг байв. 

	Энэ нь бардам зан байлаа. Талийгаач бологсод бидний сэтгэлийн гүнд байгаа атаархал, бардам занг уудлан илрүүлэхэд хүргэдэг. Ева эцгийгээ зэмлэн буруушаах биш харин харамсан гэмшиж байлаа. Одоо өнгөрчээ. Дахиж хэзээ ч... 

	Чулуун шалан дээр хүний хөлийн чимээ гарч, Евагийн дэргэд цэцэг шарчигнах сонсогдоход, хойд эхийгээ ирж байгаа юм бол уу? гэж бодоод эргэж харав. Гэтэл тэр эмэгтэй Казмарын дэргэд байгаа өөр нэг авсны дэргэд очлоо. Ева тэр өөр нэг хүний шарилын тухай бодоо ч үгүй байжээ. 

	Толгой нүцгэн, хар хувцастай, гартаа цэцэг барьсан залуу эмэгтэй, сагстай цэцгээ шалан дээр тавиад, өвдөг сөхрөн, үхсэн нисэгчийг загалмайлан залбираад, хэсэг зуун гүн гашуудалд автан зогсож байснаа авсан дээгүүр цэцэг тарааж эхлэв. Тэр эмэгтэй өвчтэй хүнд хүрч байгаа юм шиг маш болгоомжлон, ингэснээр талийгаачид тус болно гэдэгт үнэнээсээ итгэж байгаа мэт их хичээнгүйлэн цэцгийг өрж байлаа. 

	— Чамайг тайван нойрсохын тул дахиад хэдэн сарнай дэрний чинь дэргэд ингээд тавья. Еничек, энэ цэцгийг тарихаар газар сэндийлгэж байхдаа бид хоёр ийм юм болно гэж даанч бодсонгүй, тийм ээ? гэж тэр эмэгтэй аман дотроо бувтнана. 

	Уй гашуудал Казмарын охины сэтгэлийг бөөн хар чулуу шиг даран шаналгаж байсан бол тэр эмэгтэйн амнаас өлгийн дуу шиг уянгалгаар сонсогдоно. Тэр эмэгтэй жирийн ард эмэгтэйн нэг адил санаж бодсоноо амандаа үглэж байлаа. 

	— Еничек, би ингэнэ гэж мэдээд чамайг гуйж байсан. Энэ гайтай манангаас боллоо... Түүний үгэнд орох хэрэггүй байсан юм. Тэр Яах вэ! Тэр хангалттай амьдарсан. Гэтэл чи, Енда... гэж хэлээд уйлж гарлаа. 

	Ева Казмарова сандран тэвдэж, нисэгчийн бэлэвсэн авгай руу ойртохоор хөдөлтөл Кашпар дундуур нь оров. Казмарын залуучуудаас шарилын дэргэд анхны хүндэт харуул гарч, талийгаач нартай салах ёс гүйцэтгэхээр хүмүүсийг оруулах хүртэл Кашпар бунхныг харж байжээ. Кашпар уй гашуудалд автсан залуу эмэгтэйд нэг юм яаран шивнээд, Казмарова авхай руу нүдээрээ зааж... 

	«Түүний охин» гэж хэлэх сонстов. Гэвч бэлэвсэн эмэгтэй түүнийг нь ойшоосонгүй:

	— Би Амортын авгай гэж хариулав. 

	— Та эндээс яв. Хатагтай, та түүнд тус болохгүй. 

	Битгий уйл, бид танд тусална гэв. 

	Кашпар түүнийг холдуулах гэсэн боловч залуу эмэгтэй гараа суга татаж аваад үнэхээр уйлахаа болилоо. Тэгээд хоосон сагсаа бариад толгойгоо өндийлгөхөд нүд нь хорсолтойгоор гялалзана. 

	— Таны мөнгө надад ямар ч хэрэггүй, сонсов уу? Надад Ендагий минь буцааж өг! Бид бие биедээ хайртай байсан... гэж бунхан дотор байгаагүй мэт чанга хашхираад дахин нулимс асгарууллаа. Казмарын охинд тийм үг сонсох аймшигтай санагдаж байлаа. Яг тийм үг урьд хэзээ сонслоо? Энэ үгийг яагаад мэдэж байгаа билээ? Горинекийг шатахад шөрмөслөг нүцгэн хөлийн нь мах аймаар татвалзаж шилбийг нь даган цус урсаж байсан юм. 

	Аав нь тэр үед хөвөн хураасан агуулахыг хамгаалахын тулд наагуур нь галаас хамгаалах хөшиг буулгаж, шатаж байгаа ээрэх цех дотор Горинекийг хаасан байжээ. Тэнд хүн хоцорсон гэдгийг аав нь мэдээгүй байсан биз. Нисэгчтэйгээ хоёулаа үхнэ гэж ч мэдээгүй байсан байх. Хэрэв эрс татгалзсан бол нисгэгчийгээ нисгэх гэж аргадах байсан гэж үү? 

	Нисгэгч нь татгалзсан гэдгийг Улы мужийнхан цөм нэг адил ярилцаж байлаа. Нисэх онгоцны буудлын жижүүр, механик, бүх ажилчид онгоцыг байрнаас нь гаргахад тусалсан хамгийн залуу ажилчин хүртэл цөм энэ тухай протоколд гэрчлэн бичжээ. Казмараас одоо айхгүй болсон тул эзэнтэй Амортыг эвээр аргадаж, хашхирч зандарч, бялдуучилж, амлалт өгч, занаж сүрдүүлж байсан гэж ярилцаж байв. 

	Тэгэхэд Аморт манан руу зааж, татгалзсаар байсан гэнэ. Прага хүртэл нисвэл их мөнгө өгнө гэж амлахад ч гэсэн эзэнтний үгэнд орсонгүй, зөвхөн Бүгд найрамдах улсын төлөө явах гэж байна гэж Казмарыг хэлэхэд Аморт онгоцондоо шууд суужээ. 

	«Юнкерс» онгоцнууд газраас хэчнээн зайтай нисэж явааг заадаг багаж хэрэгсэл байхгүй учир нисэгч манан дотор ямар өндөрт яваагаа мэддэггүй ажээ. Тиймээс Аморт манангаас айж байв. Африк руу нисэхдээ агаарт олон цаг өнгөрүүлсэн болохоор зориг нь ч шантарчээ. Манан дээр бушуухан гарахыг бодож, буруу тооцоолон хэтэрхий эгц дээшээ хөөрсөн учир онгоц нь урвалдаж, хурдаа алдсанаас мотор нь зогсож унасан байв. Мэргэжлийн хүмүүс энэ аюулын тухай тайлбарлаж, осол эндэл болгоноос сургамж авч байдаг нисэгчид энэ тухай мэдээг дэлхий даяар тараажээ. 

	«Юнкерс» бол олигтой онгоц огт биш! Гурван мотортой «Дугнас» онгоцоор нисдэг хүн энэ «Юнкерс» авсны тухай сонсох ч үгүй. Тэр онгоцон дотор радио холбоочны байр эрээд хэрэггүй. Тэд нар радио жолоодлогоор ч биш харин хуучирч хоцрогдсон луужингаар чигээ баримталж ниссэн байжээ. «Юнкерс» онгоцонд онгоцны уураг тархи нь болсон автомат жолоодлого, тооцоолон бодоход тохиромжтой хянах самбар байхгүй. Энэ авсыг зөвхөн дан ганц залуураар жолооддог. Ийм онгоцоор далайн чанд руу нисэж болно гэж үү? 

	Тэгээд бас нисэгч зориг шантарсан гэж гайхна гэнэ шүү. Аморт хойд Африкийн бүх эргийг ганцаар тойрон нисэж Африкаас эсэн мэнд эргэж ирээд төрсөн газраа унаж үхжээ. Тэрээр гүйцэд амрах ёстой байсан юм. 

	Нисэгч бие муу бол нисэхээс татгалзах эрхтэй. Хамтын гэрээг та нар уншицгаа! Гэтэл Улы мужид хамтын гэрээ яаж байх вэ. Энд зөвхөн худалдааны гэрээг л хүндэтгэн үзнэ. 

	Казмарова авхайд үнэнийг сонсож мэдсэн хойно улам хэцүү байжээ. Энэ бүх үнэнийг миний ярьж байгаа шигээр бүгдийг Евад яриагүй юм. Роземштам түүнийг Казмарын охиных нь хувьд харин үйлдвэрийн дарга Выкоукал «Яфета» фирмийн өв залгамжлагчийн нь хувьд өрөвдөөд бүх үнэнийг хэлсэнгүй. 

	Гэвч Амортын бэлэвсэрсэн авгайг харж, түүний үгийг сонсоход ойлгомжтой байлаа. Тэгэхлээр үхэл ч гэсэн Еваг аавтай нь тооцоо дуусгасангүй. 

	Тэр хоёрыг оршуулах ёслол аймшигтай бөгөөд сүржин болжээ. Айл гацааны хүмүүс идэж уух юмаа аваад гэр бүлээрээ урд үдэш нь цугларцгааж, төрөл садныхандаа унтаад, оршуулах ёслол бүр үд дунд хийхээр тогтсон боловч үүрээр босож ой доторх хүүр оршуулах газар очдог засмал замын хоёр талаар байраа эзэлсэн байв. Эзэнтнийг гашуудан үдэж гаргахаар ирсэн хүмүүс ойроос үзэхийн тулд байраа алдахгүйг хичээнэ. 

	Тэр нь харгис хэрцгий хүн байсан боловч уулын нутгийн эмэгтэйчүүд тэр үед хүлцэнгүй байжээ. Тэгээд ямар ч байсан эр нөхрүүдийг нь талхтай болгож, үйл ажиллагаагаараа тэр нутгийг нь өөрчлөн домогт баатар болсон юм гэж үздэг байлаа. Тэрээр нүдээ хэзээ ч аньж чадаагүй боловч нүд нь одоо юм харахгүй болжээ. Одоо авсны тагийг хааж, хар авсан дээр гурван өнгөтэй далбаагаар чимсэн хоёр хүн өргөж даамааргүй том цэцгийн баглаа тавив. Энэ алдар суутай талийгаач хөрш улсдаа хүндэтгэл төрүүлсэн манай цэрэг дайчилгааны, өөрөөр хэлбэл манай тэр гайхамшигтай цэргийн сургуулийн хамгийн түрүүчийн гарз хохирол боллоо гэж Кашпар Улы мужийн радиогоор ярьжээ. Тэд нар юу л гэж яривал яриг. Бид тийм тэнэг улс биш. Гол нь германчууд айж ухраад, эрэгтэйчүүд маань буцаж ирвэл болох нь тэр. Энэ сарнай, голт борын цэцгээр хийсэн цэцгийн баглаа яасан сайхан юм бэ?.. Үүнийг Амортын шарилд тавьжээ. Ева түүнийг хэзээ ч мартахгүй. 

	Ачааны вагон дүүрэн цэцэг Улы руу ирж, автомашинууд гудамж, талбайгаар дүүрсээр байлаа. Гашуудлын цуглаан болж байгаа үйлдвэрийн захиргааны гаднах индэр дээр суугаа энэ худалдаа, аж үйлдвэрийн сайд, ноёд удирдах газар, нэгдлүүдийн төлөөлөгчдийн нэгийг ч би танихгүй. Хувцасны шинэ загваруудын тухай бичдэг байгаад одоо театрын шүүмж бичдэг болсон, гартаа тэмдэглэлийн дэвтэртэй энэ нас ахимаг боловч цовоо эмэгтэй миний өмнөөс энэ бүх явдлын талаар ярих болно. 

	Тэр хүүхэн үзэж харснаа бусдад дамжуулах мэргэжилтэй болохоор Казмарын хойноос харамсан уйлцгааж байгаа Улы мужийнхны гашуудлын тууз, цэцгүүдийн тухай, гэгээн цагаан өдөр дунд асаасан чийдэнгийн гунигтай шар гэрлийн тухай надаас илүү сэтгэл хөдөлгөм ярих биз. Тэр хүүхэн залхуу хүрмээр энэ урт удаан үгийг сэтгэл их хөдлөн сонсож, дараа «Ардын манаа» сонинд огт уйлаагүй хүмүүсийн нулимсыг хүртэл харсан мэтээр бичих болно. 

	Харин хөгшин Горынек түрдэг тэргэн дотроо суугаад үнэн голоосоо уйлж байсныг би батлан хэлж чадна. Тэгэхэд Лидка дэргэд нь царайгаа барайлган зогсоод тариачин эмэгтэйн янзаар ширүүнээр уруулаа жимийсэн байлаа. Хэрэв францек Антенна энд байсан бол эхнэр, нөхөр хоёрыг хагацуулсан энэ хүнийг оршуулгын ёслол дээр элэг барин инээмсэглэж байх сан биз ээ. 

	Эцсийн мөчид хүн бүхний анхаарал татсан нэгэн гоо сайхан хүүхэн индэр дээр гарч ирэхэд ихэнх хүмүүс гүнээ гашуудан байгаа гурван эмэгтэйг харахаа больж хараагаа тэр өндөр гоолиг хүүхэн рүү чиглүүлэв. Бэлхүүсээрээ төгс гоолиг биеийн хэлбэрийг нь маш эвтэй таарсан дээд зэргийн хийц маягтай хар хувцас улам гоо харагдуулж байлаа. Сиймхий хар цамцны цаанаас булбарай цагаан арьс нь сэтгэл хөдөлгөм нэвт туяарч харагдана. Том том чулуугаар хийсэн хүзүүний чимэг нь энгийн хэр нь чамин харагдаж, цайвар шаргал үснээс нь тод ялгарч буй торон бүрхүүлтэй бүрх малгай сэрвэгэр хатуу сормуустай нүдийг нь сүүдэрлэн ер бусын байдалтай болгож байлаа. Тэр хатагтай буруугаа гэмшсэн янзтай инээмсэглэсээр гоморхсондоо мэлхий шиг бэлхийгээд сууж байгаа өвгөний дэргэд ирж суув. Өвгөний дургүйцсэн царайг харахад удаан хүлээлгэж, оройтож ирсэнд нь уурлаж байгаа нь илт байлаа. Гэвч тэр хүүхний яагаад оройтсоныг урт буржгар үстэй, чадамгай гоодож будсан царай гэрчилж байв. 

	Түүнийг ажигласан дипломат төлөөлөгчдийн хатагтай нарт тэр хүүхний үс дөнгөж саяхан буржийлгасан, хувцас нь хэтэрхий шинэ бөгөөд гашуудлын ёслолын үеэр үнэртэн түрхсэн нь цагаа олоогүй мэт санагджээ. Гэвч эрэгтэйчүүд ёс суртахуунаар муугийн улмаас ийм гашуудлын үед ч гэсэн сайхан хүүхнүүдийг сониучирхан хардгийг Ро сайн мэдэж байлаа. Урьд майн нэгний баярын өдөр Ро гологдсон ядуу охин байхдаа энэ индрийн доороос ширтэж байсан бол одоо эцэст нь шударга үнэн ялаад, зөвхөн хувцасны шинэ загвар өмсгөгчөөр ажиллаж байсан Майсан Хорст гэдэг газрыг төлөөлөн индэр дээр гарч гашуудалд оролцож байна. 

	Харин харагдах гэсэн тэр Карел нь хаана байна! Зөвхөн Карелийн төлөө энэ бүх төвөгтэй хэрэг явдлыг үүсгэсэн юм. Түүнээс биш өөрт нь огт хамаагүй хөндлөнгийн хүний оршуулгад оролцох ямар хэрэгтэй юм бэ? Улы хотын будгийн цехийн дарга инженер Карел Выкоукал Казмарыг оршуулах ёслолд оролцох ёстой юм байгаа биз дээ? Харин түүний тухай асуухыг хүссэнгүй, нүдээрээ үр ашиггүй дэмий эрсээр байлаа. 

	Оршуулах ёслол үдэш орой болтол үргэлжилж, зочдыг тарахаас өмнө сэрүүцүүлэх ундаа барив. Талийгаачийн төрөл садныхан уучлалт гуйгаад явцгаасан учир тэдний орноос клубийн байшинд зочдыг ерөнхий захирал Выкоукал гэргийнхээ хамт хүлээж авчээ. Харин Ружена түүнээс ч илүү хүндэтгэлтэй зоог барихыг олонтоо үзсэн учир энэ удаагийн оройн хоолыг онцгой гойд болсонгүй, тэгээд бас хэтэрхий олон янзын хүн цугласан байна гэж үзэв. Дипломат төлөөлөгчид оршуулах ёслол дуусмагц тарж явахад нэр төртэй хүмүүсийн цуглаанаас хоцрох нь гэж Ружена сандарчээ. Хатагтай Ро ийм юманд оролцох гэж үргэлж санаа зовж явдаг боловч тэгэхээс тэгэх гэсэн шиг дандаа бүтэлгүй болдог байв. 

	Гэтэл нөхөртэй нь хамт ажилладаг нэг хүн хиамтай талхаа зажилж дуусгах зуураа дунд зэргийн насны, хэнэггүй царайлсан усархаг нүдтэй, өндөр тарган хүнийг инженер Выкоукал гэж танилцуулав. Энэ хүн Карел гэж үү? Биш байлгүй! Хойноос нь Ро галт тэрэгний явдал дунд үсрэх гэж тэмүүлж, өдөржин, шөнөжин сэтгэлийг нь эзэмдэж, кино дэлгэцнээ гардаг жүжигчинтэй адил ер бусын байдалтай нууц амраг нь байсан тэр Карел мөн гэж үү? Тэгвэл Ро тэр үед үнэхээр тэнэг байжээ!

	Оршуулах ёслол дээр түүнтэй тааралдсан ч юм бил үү? Тааралдлаа ч гэсэн танимааргүй болжээ. Тамирчин шиг нар салхинд гандаж борлосон туранхай бие, хурдан мориных шиг гялалзсан нүд, эхнэр хүний сэтгэлийг эзэмддэг эрэмгий янзаар жимийсэн уруул нь яачихсан юм бэ? Гэр бүлтэй, тарган цатгалан хэн хүний нэг адил бүх бие нь бадайрч, өөхөлж булцайжээ. Залуудаа ташуу эсгэсэн зах өмсөж явсан Карелийн захны хэмжээ одоо таваас доошгүй хэмжээгээр нэмэгдсэн нь харангуут илэрхий байлаа. 

	Карел ийм үзэмжгүй дорой болсон нь Руженад өөртөө итгэх итгэл төрүүлж байв. 

	— Та намайг танихгүй байна уу? гэж инээмсэглэн асуухад Карел:

	— Ай-ай-ай, Руженка байх чинь гэж цайлган, хөгжөөнтэй байдлаар хэлээд: — Хаанаас гараад ирэв ээ? 

	Нэг хундага дарс уухгүй юу? гэж асуув. 

	— Би Хойзлер нэртэй болсон шүү дээ. Прага хотын «Яфета» пүүсийн хууль цаазчин Хойзлерын авгай гэж Ро сануулж хэлэв. 

	— Нээрэн үү? Энэ тухай миний санаанд ч орсонгүй. Та ямар нэг амтлаг зүйлээс ам хүргэхгүй сэн бол уу? гэж Карел энгийн тоомсоргүй байдлаар хэлэхэд:

	— Нэг хундага гашуун дарс уумаар байна гэж хариулав. 

	Ро хөгшин хүнтэй сууж гэр бүл болсноор Карелийг хохирооно гэж бодсон нь Карел харин тэр тухай дуулаа ч үгүй байжээ. 

	Карел түүнээс өмнө Елена Гамзоватай ямар ч холбогдолгүй болох гэж олонтоо худал хэлдэг байсан бол одоо чин үнэнээсээ хэнэггүй байдлаар ярьж байлаа. Хуучирсан бээлий шигээр хэрэгсэхгүй хаясан тэр охин нь ямар болсныг огтхон ч сонирхсонгүй. Карел хундагатай дарс барихад Ружена гарыг нь харав. Хумс засдаг Руженагийн ухаан санааг төөрөлдүүлж байсан том үетэй туранхай хүрэн бор гар түүнд дарс олонтоо хундагалж байсан бил ээ. Гэтэл тэр гар нь одоо бамбайн цайгаад, эмэгтэй хүнийх шиг булцгар болжээ. Эрэгтэйчүүдээс зөвхөн лам нар л ийм гартай байдаг сан.

	— Та их таргалжээ. Би таныг танихгүй байсан. Ёстой тарвас шиг болжээ... гэж Ружена эмэгтэй хүний өшөөрхүү байдлаар хэлэв. 

	Биеийнхээ хэлбэр галбирт санаа тавьдаг эмэгтэй хүнд хэлбэл үүнээс илүү гомдолтой үг гэж байхгүй. Гэвч эрэгтэй хүнд энэ нь хамаагүй хэрэг! Карел үүнийг тоохгүй байдалтай

	— Энэ бол миний тайван амарлингуй амьдралаас шалтгаалж байгаа юм гэж инээд алдаад, — Манай авгайтай танилц гэв. 

	Тэр нь Ружа шиг гоо сайхан, хээнцэр ганган биш ч гэсэн хаана ч явсан нүүр бардам, юу ярьж, юу хийх тухайгаа бодож сандардаггүй хүний байдалтай энгийн тайван, эелдэг ааштай авгай байлаа. Тэрээр тайван инээмсэглэж, Руженатай эгэл жирийн зүйлийг ярилцана. Харин Рогийн үс хэтэрхий цайвар, дөнгөж саяхан буржийлгасан бөгөөд бүрх малгай нь хэт хээнцэр байна гэж өөрт нь гэнэт санагдахад тэд над руу ирж явсан Хойзлерыг хараад живсэн хүн сүрлээс шүүрэхтэй адил сандарсандаа гараас нь барьж авав. 

	— Густичек, чи ядраагүй юу? Биеэ гамнах хэрэгтэй!

	Чи маргааш энд маш их ажилтай шүү дээ гэж нөхөртөө хэлэхэд «Ийм хэт эелдэг зан гаргаж байгааг бодоход ямар нэг хэрэг тарьжээ» гэж Хойзлер бодов. Ружа жимсний гашуун ханд уугаад:

	— Манай нөхөр бид хоёр энэ Улыд анх танилцсан юм. Густик, тийм биз дээ? Хэчнээн түүхтэй... гэж нэмж хэлэхэд, залуу хатагтай Выкоукалова цаг руугаа хялавхийн харснаа:

	Карел, би харих цаг боллоо гэж болгоомжтой хэлэв. 

	— Явъя, та нар биднийг уучилна биз дээ! Хун тайж маань гэртээ уйлж байгаа байх гээд дуртай зөвшөөрч гэртээ харилаа. 

	Тэд нар Руженаг өөрсдийнхөө амьдралын хүрээнд ойртуулсангүй, энэ мэлхий шиг бүлцгэр нүдтэй өвгөнтэй орхиж, басамжлагдан ганцаар үлдсэндээ хорсож өшөө авахад ч бэлэн байлаа. 

	— Намайг дохио өгч байхад чи босож болох л байсан. Одоо ямар байдалд оров? Бид дахиад хамгийн сүүлд хоцрох нь гэж Хойзлер лүү бараг үзэн ядсан байдлаар шүд зуун хэлэв. 

	Казмарова авхай оршуулгын дараа тэр даруй яваад өгөх гэсэн боловч хойд эх нь нулимс асгаруулан гуйж үлдээжээ. 

	— Ева, чи бүр сэтгэлгүй хүн юм! Эцгийн чинь дараа намайг ор ганцаар хоцроход чи огт хэрэгсэхгүй байна. Энэ хүнд бэрх үед гэр бүлийнхэн цөмөөрөө хамт байх ёстой. Гэвч манайхан даанч цөөхүүлээ юм даа. 

	«Таны хүү төрүүлээгүйд би буруутай биш шүү дээ» гэж Ева гашуудан бодов. Тэрээр хойд эхдээ дуртай биш ч гэсэн дайсагнадаггүй байлаа. Хойд эх нь эцгийг нь үнэхээр хайрладаг юм шиг санагддаг байжээ. 

	— Тэгвэл өв хөрөнгийнхөө талаар шийдвэрлэх хэрэгтэй гэж хатагтай Казмарова дагуул охиныхоо занг сайн мэдэх учир бага зэрэг эмээсэн янзтай хэлэхэд бяцхан Казмарова авхай нүднийхээ шилийг дээш нь болгож хойд эх рүүгээ зэмлэнгүй ширтэж:

	— Үхсэнээс нь хойш дөрөвхөн хоногийн дараа ийм юм ярьж чи яаж чадна вэ? гэж зэмлэв. 

	— Би биш ээ, үйлдвэрийн дарга Выкоукал тэгж байна. 

	— Тэр надад ямар хамаатай юм! Надаар битгий оролд. Надад юу ч хэрэггүй гэж Ева хэлэв. 

	Хойд эх нь түүнийг ажиглан харж байснаа,

	— Хүүхэд шиг битгий ярь. Энэ том, том үйлдвэрүүдийн тухай бодож үз. Бид нар хүмүүсийн төлөө хариуцлага хүлээх юм уу? үгүй юу? гэж сануулахад

	— Энэ зүйтэй гэж Ева чин үнэнээсээ зөвшөөрөв. 

	Хүмүүс бүгдээр үйлдвэрийн газрын гол барилга болох ерөнхий захиргааны өндөр байшинд захиргааны зөвлөлийн хурлын танхимд цугларчээ. «Захиргааны зөвлөл гэдэг чинь чухам юуг хэлдэг юм бэ? » Ева энэ үгийг хүүхэд байхаасаа эхлэн сонссон боловч том болсон хойноо хүртэл утгыг нь мэдэж авах гэж хэзээ ч оролдож байсангүй. Тэрээр ийм хэргээс хэтэрхий хөндий, дургүй байдаг. Захиргааны зөвлөл Лхагва гараг бүрийн орой хуралддаг учир хойд эх нь эцгийг нь дахиад оройн хоолоо идэхгүй нь гэж тэр болгон санаа зовж, амтлаг шанцай бэлтгээд америк хөргөгч саванд хийж үлдээдэг боловч өглөөгүүр үзэхэд нь гар хүрээгүй байдаг байжээ. Гүн ухааны доктор Ева Казмарова захиргааны зөвлөлийн тухай үүнээс цааш мэдэхгүй. Харин одоо шалгалтад бэлтгээгүй байгаад, энгэрийнхээ халаасанд үзэг, тэмдэглэлийн дэвтэр хийсэн ноёдын өмнө шалгалт өгөх гэж байгаа мэт сандран чичирч байлаа. Энэ хоёр эмэгтэй тэр танхимд анх удаагаа орж байгаа юм. Казмарын сайхан хэвээрээ байгаа бэлэвсэн авгай ногоон бүтээлэгтэй ширээний ард Выкоукалын баруун гар талд, удам залгамжлагч гүнж болох уранхай хувцастай тэр багш эмэгтэйн зүүн гар талд нь суулаа. (Казмарын бэлэвсэн авгай дахин нөхөрт гарч, түүнээс болоод өв хөрөнгийн талаар зөрчил гарч эхлэх болно гэж ерөнхий захирал Выкоукал бодов) Эргэн тойронд хананд өлгөөстэй байгаа таван тивийн зураг дээр «Яфета» пүүсийн дэлгүүрүүдийг улаан өнгөөр дугуйлж тэмдэглэсэн байв. 

	Улы мужийн талийгаач хаан ханан дээрээс бага зэрэг анийсан нүдээрээ зоримог, гярхай янзаар харж байгаа нь түүний эсрэг талд өлгөөстэй ерөнхийлөгчийн хөрөгтэй яг ижил хэмжээтэй хийсэн чулуун барын хөрөг байлаа. 

	Ерөнхий захирал Выкоукал хоёр хатагтайг чин сэтгэлээс эелдгээр хүндэтгэн мэндчилээд, зөвхөн Улы муж төдийгүй нийт улс даяар хүнд хохирол учруулсан ийм их гай зовлонгийн уршгаар тэр хоёр анх удаагаа энд ирэх болсонд харамсаж байгаагаа илэрхийлэв. 

	Дараа нь «Гэвч эзэнтний хамгийн дотночлон үздэг байсан хүмүүс гэрээслэлийг хамгаас илүү эрхэмлэн, бид бүхний нандигнан үздэг Казмарын уламжлал ёсыг үргэлжлүүлэх болно гэсэн бодол биднийг тайтгаруулж байна» гэж нэмж хэлэв. Тэгээд эзэнтний үлгэр дуурайлаар энд цугласан хүмүүсийн үнэт цагийг хэмнэхийн тул доктор Хойзлерыг үг хэлж, өв залгамжлах хууль зүйн үндэснүүдийн талаар тайлбарлахыг гуйв. 

	Хэрэв хатагтай нар өөрсдөө санаачилж хууль ёсны баримтыг батлах газар асуудал шийдвэрлүүлэх тухай хүсэлтээ гаргана гэвэл илүү зардал болох учир хууль ёсны баримт хэвлэгдэхээс өмнө үндэслэлүүдтэй нь танилцсан нь дээр гэж үзжээ. (Выкоукал, Хойзлер хоёрын хуйвалдааныг ойлгосон Розенштам «тэр мөнгө Хойзлерын халаасанд л орно биз» гэж бодож байлаа)

	Өмгөөлөгч Хойзлер хариу хэлэхийн оронд цугларсан хүмүүсийн дотроос талийгаачийн сүүлчийн ямар нэг захирамжийн тухай мэдэх хүн байгаа эсэхийг асуув. Тэрээр бичиж үлдээсэн түүний сүүлчийн хүсэлт буюу хууль ёсны баримт бичиг батлах газраас баталгаатай гэрээслэлийн тухай асууж байлаа. 

	— Би мэдэхгүй. Аав үхнэ гэж хэзээ ч боддоггүй байсан. Бид ч гэсэн гэж Ева нулимсаа тогтоож ядан байж хариулав. 

	— Бид захиргаан дээр талийгаачийн харилцаж байсан бичиг захидлуудыг үзлээ. Түүний дээд зэргийн эмх цэгцтэй байлгасан юман дотроос юу ч байсан үзэхгүй өнгөрөөхийн аргагүй юм гэж өвгөн Выкоукал мэдэгдэв. 

	— Үзүүлэх юм надад юу ч байхгүй. Гэвч манай нөхөр хувийн байшингаа надад үлдээх сэн гэж ярьдаг байсан. Энэ бол түүний хүсэлт юм гэж хатагтай Казмарова эргэцүүлэн хэлэв. 

	Ева хойд эх рүүгээ гайхан харлаа. Тэрээр хойд эх нь эцгийнх нь хойноос сэтгэлээр унаж, эд хөрөнгийн тухай санах ч үгүй байх гэж бодож байжээ. Гэтэл ямар их идэвхтэй байсан гэж санана... 

	— Тэгэлгүй Яах вэ. Байшин таных болох нь мэдээжийн хэрэг. Би түүгээр яах юм бэ? Би Улыд байдаггүй. Харин хааяа уулзахаар ирвэл та намайг хөөхгүй шүү дээ гэж Ева хойд эхийнхээ төлөө ичсэн юм шиг хөндлөнгөөс оролцож, эвгүйрхэн инээж хэлэв. 

	Захирал Выкоукалын хүрэн бор царай дургүйцсэн янзтай байлаа. Тэрээр байшингийн тухай хүүхнүүдийн хоорондох маргааныг биш харин үйлдвэрүүдийн талаар л сонирхож байжээ. 

	Анхнаасаа эхлээд хууль зүйн ойлголтыг замбараагүй болгосон Казмарова авхайг өмгөөлөгч Хойзлер ч гэсэн улцан нүдээрээ дургүйцсэн янзтай харж байлаа. Тэгээд өв залгамжлах тухай хуулийн төд төддүгээр зүйл ангийн дагуу талийгаачийн цорын ганц охин болох Евад хөрөнгийн дөрөвний гурван хувь, хойд эхэд нь дөрөвний нэг хувь ноогдох ёстой гэж тайлбарлахыг оролдов. 

	Ева тэр үгийг нь сонсонгуут:

	— Ээж бид хоёр бүгдийг тэнцүү хуваана. Миний талаар санаа зовох хэрэггүй. Би эцгийнхээ үлдээсэн нэг ч мөнгийг авахыг хүсэхгүй байна гэж хэнэггүй байдлаар хэлэхэд цөмөөрөө түүн рүү харцгаалаа. Ева час улайгаад:

	— Би энэ тухай мэдэгдэх л гэж энд ирсэн юм гэж нэмж хэлэв. Үүнд нь дургүйцсэн хатагтай Казмарова:

	— Чи тэгээд яах гэсэн юм бэ? гэж хүйтнээр эхэлсэн боловч доктор Хойзлер түүний үгийг тасалж:

	— Бэлэн мөнгө бараг байхгүй. Ойр зуурын хэрэгцээнд зориулсан зуун мянга орчим төгрөг нь байж магад. Гэхдээ тэр бол үл ялих зүйл. Гол нь үл хөдлөх хөрөнгө, хувь нийлүүлсэн пиу юм. «Яфета» пүүс нь хувь нийлүүлсэн нийгэмлэг байсныг доктор авхай та мэдэж байгаа биз дээ гэж эелдгээр инээмсэглэн хэлэв. 

	Ева энэ тухай хэзээ ч сонирхож яваагүй болохоор чухам юу ярьж байгааг сайн ойлгоогүй боловч

	— Ойлгож байна. Мөнгө ч гэсэн хувь нийлүүлсэн пиу ч гэсэн адилхан. Миний хувийг ажилчдад өг. Өөр хэлэх зүйл алга гэж дуулдахаар хэллээ. 

	Выкоукал хүүтэйгээ бие биеийнхээ өөдөөс харав. Выкоукал уурлан, хүү нь өрөвдсөн янзтай инээмсэглэжээ. 

	Доктор Хойзлер өвдгөө тохойлдон, эрүүгээ гараараа тулаад Казмарова авхай руу тонгойж:

	— Ямар ажилчдад? Уучлаарай, энэ чинь ойлгомжгүй байна. Та тодорхой тайлбарлахгүй юу? гэж мулгуу хүнтэй ярьж байгаа шиг хичээнгүйлэн асуув. 

	Ева хүмүүс өөрийг нь тэнэг юм шигээр санаж байгаа байх гэж бодсондоо нүүр нь час улайн уур нь хүрэв. 

	— Энд ажилладаг ажилчдад гэдэг нь ойлгомжтой байх гэж бодож байна. Би энд ажилладаггүй, ажиллаж ч байгаагүй. Тэгэхлээр би яагаад эндээс хөрөнгө авах ёстой юм бэ? гэж зэвүүцэн хариуллаа. 

	Хэрэг буруугаар эргэжээ. 

	Харин чи ингэж бодож байгаа бол... гэж хажуугаас нь хойд эх нь хэлэхэд:

	— Тийм ээ, тэгж бодож байна. Би энэ тухай аль хэдийн эргэцүүлж бодсон. Та нар намайг ойр зуурын илүү зан гаргаж байна гэж битгий бодоорой. Хэрэв эцэг нас нөгчвөл би юу хийхээ мэднэ гэж нэг удаа майн нэгний өдөр миний хэлж байсныг доктор Розенштам гуай санаж байна уу? Би тэгэхэд яг энэ тухай бодож байсан юм гэж нүдэндээ шилтэй бяцхан Казмарова авхай нотолж хэлэв. 

	Угсаа залгамжлагч энэ гүнж өөртэй нь юу ярьсныгаа хэзээ ч өөрөөс нь илүү сайн санадаг байжээ. Эмч энэ тухай санахгүй байсан боловч санаж байна гэж найрсаг сэтгэлийн үүднээс хэллээ. 

	— Та коммунист уу? гэж ерөнхий захирал Выкоукал нотлох мэт дуугаар хэлээд хилэгнэн уурласандаа нүдээ бүлтийлгэв. 

	— Би улс төрийн ямар ч намд хамаардаггүй. Надад тийм сонирхол байхгүй. Би хурал цуглаан гэх мэтийн юманд оролцохгүй байх сан байх. Гэвч би эрүүл ухааны үүднээс ингэж шийдлээ. Та нар юунд нь ингэж гайхаад байгааг би ойлгохгүй байна. Хэрэв ажилчид энд ажилладаг бол хувь нийлүүлсэн пиу тэднийх байж яагаад болдоггүй юм бэ? гэж Ева хариуллаа. 

	— Бид ч гэсэн бас энд ажилладаг. Магадгүй, тэднээс ч илүү ажилладаг байх. Яндан дуугарахад ажилчид хөдөлгүүрүүдийг зогсоогоод сураггүй алга болно. Гэтэл бид өдөр шөнөгүй ажлаа бодсоор л байдаг. Бид шөнө болтол энд суудаг болохоор гэр бүлийнхэн маань биднийг үзэж харахгүй байна гэж Выкоукал бараг гаслах мэт хэлэв. 

	Выкоукалын хүү Карел хайхрамжгүй янзтай дээгүүр хараад сууж байлаа. 

	— Би ч гэсэн тэгж хэлмээр байна. Аав чинь энд хамгийн адгийн ажилчнаас ч хэд дахин илүү ядартлаа ажилладаг байсан нь үнэн. Гэтэл чи ачийг нь ингэж хариулдаг байжээ. Юу ч гэж хэлэх вэ дээ гэж хатагтай Казмарова хөндлөнгөөс нь орж хэлээд уйлж эхлэв. 

	Казмарова авхай хойд эх рүүгээ хүйтнээр хараад:

	— Би түүнийг буруушаасан нэг ч үг хэлээгүй шүү дээ гэхээс өөр зүйл хэлсэнгүй. Ева одоо тэргэнд суугаад охиноороо түрүүлж яваа Горынекийн тухай ч, алагдсан Амортын тухай ч гэсэн дурдах хэрэггүй юм. Тэртэй тэргүй Казмарын бурууг хэн ч хүлээн зөвшөөрөхгүй. Казмар бол өөрийнх нь эцэг тэгээд бас үхэгсдийг зөвхөн сайнаар дурсдаг ёстой. Ер нь бусдын гэм бурууг уудалж, хүний хэрэгт орооцолдох ямар хэрэгтэй юм бэ? 

	— Хатагтай нараа, та бид бие биеийгээ ойлгоно. Доктор авхай та ирээдүйд энэ үйлдвэрүүдтэй зууралдахыг хүсэхгүй. Та өөр зүйлд сонирхолтой гэдгийг би мэдэж байна. Энэ тухай шийдвэрлэхэд маш хялбар. Доктор Хойзлер хууль цаазын мэргэжилтний хувьд энэ талаар намайг дэмжих болно. Бид танай хувь нийлүүлсэн пиуг худалдаж авъя. Хатагтай Казмарова доктор Розенштам нар доктор Хойзлерт итгэнэ биз дээ... гэж захирал Выкоукал эвлэрэнгүй байдлаар хэлэв. 

	Розенштам доогтой янзаар хөмсгөө хөдөлгөөд:

	— Би бол цаас биш бэлэн мөнгө нь дээр гэж бодох сон гэв... Ноён доктор Хойзлер, миний хүү, би юм уу хувь нийлүүлэгчдийн хэн ч гэсэн худалдаж авна. Харин тэр мөнгөө яах нь та нарын хэрэг. Та нар тохирохгүй. Бид нэрлэсэн үнээр биш тухайн үеийн ханшаар төлөх болно. 

	Хойзлер хатагтай руу эелдгээр толгой мэхийн:

	— Хэрэв та өв хөрөнгийн татвараас төвөгшөөж байгаа бол татварын удирдах газар миний таньдаг хүн бий. Бид сангийн яаманд өргөдөл гаргавал цувруулан төлөхийг бидэнд зөвшөөрнө гэв. 

	Ева өв хөрөнгийн татварын тухай үүнээс өмнө огт сонсоогүйгээс гадна зөвхөн хэл зүйн дүрэмд «нэрлэсэн» гэдэг нэр томьёо байдгийг л мэддэг болохоор сандарч эхэллээ. Тэд нар өөрийн нь огт ойлгодоггүй эвгүй явдалд улам бүр татан оруулж байгааг ойлгожээ. 

	Тэгээд яах учраа олохгүй болсон Ева:

	— Хэрэв би хувь нийлүүлсэн пиугаа бэлэглэх гэснээс хойш яалаа гэж худалдах вэ. Тэгээд та нар өөрсдөө түүнийг миний хувийн гэж үзэж байгаа бол би яагаад дуртай хүндээ бэлэглэх эрхгүй байдаг юм бэ? гэхэд:

	— Яагаад гэвэл тэр тэмдэгт цааснуудыг эзэмших эрхийн тодорхой нөхцөлтэй байдаг юм. Та ойлгож байна уу? гэж доктор уран санаа гаргасандаа бахархах мэт инээмсэглэн хэлэв. 

	— Үгүй гэж Ева зөрөхдөө юм мэддэггүйдээ ичихгүй болсон байлаа. 

	— Энэ тохиолдолд гэвэл хувь нийлүүлсэн пиу нь мөнгөн санхүү ба худалдааны хэлэлцээ хийх газар худалдан авдаг бусад үнэт цааснуудын адил нэгээс нөгөөд чөлөөтэй шилжиж болохгүй гэсэн үг. Энэ хувь нийлүүлсэн пиунууд «Яфета» пүүсийг үндэслэсэн өрх айлуудын нэр дээр бичигдсэн бөгөөд зөвхөн бүх хувь нийлүүлэгчдийн нэгдсэн хурлаар зөвшөөрөгдсөний дараа өөр нэрээр бичиж болно. Талийгаач хууль зүйн ийм хэлбэрийг өөрөө сонгож авахдаа маш ухаалаг хандсан гэдгийг хэлэх хэрэгтэй юм гэж өмгөөлөгч түүнд тайлбарлаж эхэллээ. 

	— Тэгэхгүй бол манайд найдваргүй этгээдүүд шургалж болох байсан юм. Солиотой хүн л ийм байдалд хүргэж болно. Тэгвэл хамаг хэрэг баларч, эзэнтэн авсан дотроо эргэж хөдлөхөд хүрэх байсан биз! гэж захирал Выкоукал нүд нь улам бүргэр болон нэмж хэлэв.

	— Ийм байдаг байжээ. Ноёд оо, та нарт баярлалаа. Би энэ бүгдийн талаар сайн бодоод маргааш та нарт хэлье гээд Ева санаа алдав. 

	Ева хуучны найз, Розенштамтай зөвлөхөөр гэртээ урив. Энэ эмч танилцсанаас хойших хугацаанд егөөдүү доогтой зангаараа Казмарова авхайг нэг биш удаа гомдоож байсан боловч Улы дахь штабын дотроос Евагийн итгэдэг цорын ганц хүн нь байжээ. 

	— Сайн санаат авхай та ил шууд зоригтой тэмцэлдлээ. Энэ хашир догь зусарчдыг ингэж дайрч хэн ч зориглодоггүй юм! Та тэрний санааг даруй нураалаа. Та яагаад урьдаар надтай зөвлөсөнгүй вэ? гэж Розенштам түүнд хандаж хэлэв. 

	— Би мангуу гэдгээ өөрөө мэдэж байна!... 

	— Та их сайхан харагдаж байна. Танд хар өнгө зохих юм. Харин таныг гашуудлын хувцастай байхыг харахад надад таатай байна гэсэн үг биш шүү. Эзэнтэн биднийг ийм байдалд хүргэх ёсгүй байсан юм. Би түүний хойноос хүүхэд шиг уйлж байлаа. Гэвч тэр орон дээрээ хэвтээд үхэх хүн биш байсан, тийм ээ! гэж Еваг тайвшруулахын тул яриагаа өөрчилж хэлэв. Евагийн бүтэлгүй болсон дурлалын гунигт зовлон Прага хотод амьдарсан хэдэн жилийн дотор мартагдсан учир Розенштам одоо түүнтэй илэн далангүй ярьж болох болжээ. 

	— Хэрэв Аморт хамт яваагүй, зөвхөн эцэг өөрөө үрэгдсэн бол гутамшиггүй дан ганц уй гашуудал байх сан гэж Ева шивнэв. 

	— Би ойлгож байна. Гэвч энэ талаар бодсоны хэрэггүй. Ингэлээ гээд хэнд ч тус болохгүй. Ихэнх нисэгч нар зуурдаар нас бардаг шүү дээ. Эзэнтний хамт бүхэл бүтэн нэг үе өнгөрлөө гэж надад санагдах юм гэж Розенштам бодолхийлэн ярив. Гэрэл рүү нүүрээ харуулаад сууж байсан Розенштамыг харангуутаа «энэ чинь бүр өвгөрсөн хүн байна шүү!» гэж Ева бодлоо. 

	— Үгүй, өнгөрөөгүй. Түүний хэргийг үргэлжлүүлэх юм байна гэдгийг та өнөөдөр хараа биз дээ гэв. 

	— Тэд зөвхөн эрээ цээргүй хүмүүс. Гэтэл танай эцэг айхтар хүн байсан. 

	— Тэгээд та юу гэж зөвлөх вэ? 

	— Миний зөвлөснийг хэзээ ч битгий дагаарай. Би хувь нийлүүлсэн пиугаа аль болох эртхэн л худалдахыг хүсэж байна. 

	— Яагаад тэр вэ? 

	— Яах вэ. Би хэзээ нэг цагт энэ тухай танд хэлнэ гэж Розенштам өнгөцхөн хэлээд, хувь нийлүүлсэн пиугаа яасан ч алдаж болохгүй гэж Казмарова авхайг ятгаж эхлэв. Байр сууриа тавьж өгч болохгүй. Казмарова авхай төчнөөн олон хувь нийлүүлсэн пиуг эзэмшсэний хувьд үйлдвэрийн удирдлагад их нөлөөтэй байх болно. Ева дэлхийг донсолгохоор том өөрчлөлт хийж чадна гэдэгт Розенштам итгэхгүй ч гэсэн ядахдаа ямар нэг муу зүйл гарахаас саатуулж чадна гэж бодож байжээ. 

	— Яасан ч үгүй. Би энэ ажлаас аль болох хол явна. Би ажил хэргийн талаар юу ч ойлгодоггүй, ийм ажлаар оролдохыг хүсэх ч үгүй гэж Ева зөрлөө. 

	— Энэ чинь нэлээд тохиромжтой санаа юм гэж Розенштам хэлэв. 

	— Захиргааны зөвлөлийнхөн тэртэй тэргүй намайг үг дуугаргахгүй. Тэд намайг хуурч мэхэлнэ гэдгийг би мэдэж байна. 

	— Түүнээс айх хэрэггүй. Хэрэв та хувь нийлүүлсэн бүх пиугаа тэдэнд худалдвал тэд нар таныг бас л мэхлэх болно. Выкоукал Хойзлер хоёр хоорондоо яаж хуйвалдаж байсныг та ажиглаагүй гэж үү дээ? гэж Розенштам түүнийг тайтгаруулахад:

	— Ямар ч гэсэн санасандаа хүрч чадна. Би бүх хөрөнгөө аль хэдийн хуваарилсан. Гуравны нэгийг Горынект, гуравны нэгийг Амортын эхнэрт (тэр хүлээж авна гэдэгт би найдаж байна), үлдсэн нэгийг хүүхэд саатуулах газар өгнө гэж Ева хэлэхэд Розенштам:

	— Хэрэв та энэ бүгдийг урьдаас шийдсэн юм бол надтай зөвлөөд яах гэсэн юм бэ гэж асуув. 

	Ева эцгийнхээ нас барснаас хойш анх удаа инээд алдлаа. 

	— Охин минь, өөрийгөө бодох. хэрэгтэй. Хэт амарлингуй зан битгий гарга. Багш нарын цалин ядуу шүү. Ядрах цаг байдгийг сана! Бидэнд бэрх цаг ирнэ. Тэгэхэд мөнгө хэрэг болно. Надад итгэ, би зан сайтай еврей хүн гэж Розенштам чин санаанаас хэлэв. 

	— Өөрийнхөө тухай ингэж муухай ярихыг чинь би сонсохоос дургүй хүрэх юм. Энэ Улыд танд муу явдал тохиолдсон уу? Та энэ тухай надад яагаад юу ч ярихгүй байна? гэж Казмарова авхай эсэргүүцэв. 

	— Одоогоор юу ч болоогүй байна. 

	— Харин дайн гарахгүй юм байгаа биз дээ? гэж Ева Казмарова эмээн асуухад:

	— Энэ долоо хоногт лав гарахгүй байх. Ева, би танд болоод танай хүүхэд занд атаархах юм гэж Розенштам үнэнээсээ хэлээд толгойг нь иллээ. 

	
ҮНЭХЭЭР САЙХАН ЗУН БАЙЖ БИЛЭЭ

	Митя, чи тэнд ямар дуу дуулаад байна? гэж Нелла Гамзова хажуу талын өрөөнөөс асуув. 

	Зургаадугаар сарын эхээр тохиолддог халуун өдөр болж, бүх цонх дэлгээстэй байлаа. Хеленагийн өвчтөн хүлээж авдаг тасалгаанд өвчтөнүүд хүлээж суусан тул Митяг Нелла асарч байжээ. 

	Митя эмээ ээждээ гүйн ирж өмнө нь зогсоод:

	 

	Манай чех хилийг

	Манаа харуул сахиж байна 

	Харгис Гитлер бидэнд

	Халдаж ирэх замгүй... 

	 

	гэж жавхаатай, хүүхэд хоолойгоор байдаг чадлаараа чанга дуулахад Нелла инээд алдав. 

	— Митя, чи үүнийг хаанаас сураав? 

	— Байшингийн буланд суусан нэг өвгөнөөс хүмүүс түүнд хэчнээн их мөнгө өгсөн гэж санана! Дараа нь цагдаа ирээд түүнийг аваад явсан. Тэгээд бид хүүхдүүдтэй хамт ингэж дуулдаг юм гэж Митя нэг амьсгаагаар бүгдийг тайлбарлаад, Адольф Гитлерийг аймшиггүй дайрсан үгтэй дууг гудамжны аяар улам жавхаатай дуулж эцэст нь:

	 

	Цохон дээр чинь цохино,

	Авсанд түргэн хийнэ

	Цохолж бидэнд халдахгүй... 

	Авираа тэнд гарга!

	 

	гэсэн үгээр дуусгав. 

	Гэтэл ухаан санаанд багтамгүй айхтар нэг эвгүй явдал тохиолдлоо. Хеленагийн өвчтөн хүлээж авдаг тасалгаанаас нэг өвчтөн гудамд гүйж гараад шуугиан дэгдээхэд Нелла Гамзова эхлээд түүнийг солиотой хүн гэж боджээ. 

	— Энэ бол өдөөн хатгалга! Хүүхдүүдэд та нар ийм юм зааж байдаг байна шүү! Адольф Гитлерийг би хэнд ч доромжлуулахгүй! гэж тэр хүн германаар хашхирна. 

	Юу болж байгааг үзэх гэж Митя тэр даруй гудам руу гүйж оров. Айж сандарсан Нелла хойноос нь гүйж ирээд, ач хүүгээ тэр хүнд гомдоолгохгүй гэж биеэрээ халхаллаа. Шуугиан сонсоод эмнэлгийн цагаан халаадтай Хелена бас гарав. 

	— Гитлер бидний удирдагч биш. Бид Чехословакт амьдарч байна гэж Хелена эсэргүүцэж тайван хэлээд, хүмүүс сониучирхан дотроос нь шагайж байгаа хүлээн авах өрөө рүү заан, —Та орно уу? гэж тэр галзуутай аашилж байгаа хүнд хэлэв. 

	Тэгээд ээжийнхээ хажуугаар гарахдаа

	— Ээж ээ, Митятай явж зугаал гэж аяархан шивнэсэн боловч Митя гадас шиг зогсоод хөдөлсөнгүй. Уур хилэн нь бадарсан тэр өвчтөн ч гэсэн байрнаасаа хөдлөхгүй байлаа. 

	— Би хэрхэвч зөвшөөрөхгүй! Булай хэрэг! Цагдаа нар энэ дууг хориглосон! гэж тэр хүн хашхирна. 

	Гамза ажлынхаа өрөөнөөс гарч Митягийн гараас барихад Митя чиргүүлэлдэн зуурлаа. Хүүхэд болсон хойно айлгүй Яах вэ. Гэвч бууж өгч, туулай шиг аймхай байдлаар харагдахыг яасан ч хүсэхгүй байлаа. 

	— Миний ач хүү миний байранд дуртай дуугаа дуулж болно. Гэртээ байгаа нь энэ. Та энд захирах ямар эрхтэй юм бэ? Та хаанаас гараад ирэв! гэж Гамза шийдэмгий хэлэхэд:. 

	— Танд ямар хамаатай юм! Та миний тухай дахиж санах болно! гэж тэр хүн ууртаа багтрах шахан зандарч хүлээн авах өрөөнөөс малгайгаа аваад гарч одов. 

	— Яв яв явж ховол. Чамайг хэн ч бариагүй. Өөрийнхөө хайм8 руу тонил! гэж хүлээн авах тасалгаанд суусан хүмүүс бүгдээрээ хойноос нь эелдэг бишээр үдэж явууллаа. 

	Өөрт нь тусалсан өвөг эцгийнхээ зоригтойд Митя бахархан, Гамзын гараас тавихгүй байлаа. 

	— Өвгөн ааваа, дайн гарвал бид ялах уу гэж Митя жавхлантай чанга асуув. 

	Гэтэл хайрт ач руугаа үргэлж инээмсэглэж байдаг өвөг эцэг нь энэ удаа инээмсэглэсэнгүй, урьдаас нь учиртай харжээ. 

	— Бидний зөв болохоор бид ялна. Бид хүнээс юу ч хүсэхгүй, харин өөрийнхөөсөө хэнд ч өгөхгүй. Митя, дан ганц дуугаар юу ч бүтээж чадахгүй: Ялалт байгуулах их хүнд байдаг. Митя, бид маш үнэнч шударга, хатуужилтай байх ёстой гэж хэлэв. 

	Бяцхан Митя өндөр өвгөн аавынхаа эрүүн доороос дээшээ өнгийн ширтээд үгийг нь тогтоох гэж оролдож байгаа нь илэрхий байлаа. 

	— Германчууд нимгэн төмөр танктай, тийм ээ! гэж нэг минутын дараа асуухад, саяхан үйлдвэрээсээ ирээд гараа угааж байсан аав нь:

	— Үгүй, тэдний бүх юм жинхэнэ материалаар хийгдсэн байдаг. Тэд нар шүдээ хүртэл зэвсэглэсэн гээд том хүмүүс рүү хандаж:

	— Ийм тэнэг цуу үг хаанаас сонсдог юм бэ? гэснээ, Митя чи санаж ав. Сайн цэрэг бол дайсны хүчийг хэзээ ч дутуу үнэлдэггүй юм. Чи миний ярьж байгааг ойлгож байгаа биз дээ? гэж хэлэв. 

	— За чи орхилдоо гэж Нелла аяархан боловч эвгүйрхсэн янзтай хэллээ. Хүүхдийн үлгэр шиг сайхан итгэл найдварыг залуу эх, эцгүүд яаж эвдэж болдогт нь Нелла гайхаж байжээ. 

	— Ойлгож байна гэж Митя дурамжхан хариулав. Хэлсэн үгнийх нь хагасыг тэр ойлгоогүй боловч том хүмүүс хүний баяр баясгаланг хэзээд эвдэж байдгийг сайн мэджээ. Митягийн хувьд Чехословак — Герман хоёр зөвхөн биеийн тамирын «Спартак», «Славида» нийгэмлэгүүд шиг санагдаж, Чехословак хожоосой гэж мөрөөддөг байлаа. Тэр бээр германчууд Чехословакийг хохирооно гэж огтхон ч айхгүй, харин гутамшигтайгаар ялагдахаас л маш их сэтгэл зовно. Ингэж сэтгэл зовсондоо амьсгаа нь давчдах боловч даруй тайвширна. 

	— Манай танк германыхаас бүр илүү бидэнд улаан армийнхан францчууд, англичууд ирж тусална гэж чанга хашхираад нэг тийшээ хар хурдаараа давхин алга болов. 

	Тавдугаар сарын цэрэг дайчилгааны үеэр морьдыг хөөж, цэргүүд жагсан, хүнд их буу пулемёт, танк явж өнгөрөх зэрэг овоо дорвитой гэсэн хүүхэд болгон харвал зохих юм бүхнээс Митя хоцрохгүй гэж нүдээ бүлтийлгэн хааяагүй хар хурдаараа давхин явдаг байлаа. Митя зэр зэвсгийн талаар эмээ ээжээсээ илүү мэднэ. Тэгээд автомат, пулемёт хоёр хоорондоо ямар ялгаатайг туршиж асуухад эмээ ээж нь дандаа хооронд нь хутгаж будилна. Үүнээс болоод Митя эмээ ээжийгээ хүндэтгэхээ больсны улмаас нэг удаа ээж нь түүнийг чанга зандарчээ. Бас «сокольчууд»-ын отряд, «славян ах дүүс» жагсаж явдаг байлаа. Митя тэднийг харахаар Барборкатай хамт явж, баяр хүргэж хашхирсаар байгаад хоолой нь сөөгөөд иржээ. 

	Нийт «сокольчуудын» цуглааны улмаас хугацаа нь бага зэрэг богиноссон хичээлийн жилийн эцсээр Казмарова авхайг нэг ноёнтон сураглан хүлээн авах өрөөнд хүлээж байна гэж нарийн бичгийн дарга түүнд хэлжээ. Гимназийн эмэгтэй сурагчдын эх эцэг ангийн багш Казмарова уулзах хүмүүсийг баасан гарагт өглөө есөөс арван цаг хүртэл хүлээж авдгийг мэдэхгүй, анхаарал муутай байжээ. Энэ тухай багш нарын өрөөний дэргэд өлгөсөн цагийн хуваариас харж болно Харин завсарлагаагаар тайван байдлыг минь битгий алдагдуулаасай гэж хүснэ. Тайван байх нь түүнд үнэхээр шаардлагатай байжээ. Эцгийнхээ нас барсанд гутарч мөн Бүгд Найрамдах Улсад тулгарсан түгшүүртэй байдлын улмаас ч гэсэн амьдрах дур хүсэл нь буурчээ. 

	Ева идэж байсан зуушаа орхиод, тэмдэглэлийн дэвтрээ авч өнөө хүнтэй уулзахаар гарав. 

	Тавдугаар ангийн нэг сурагчийн аав байх гэж бодсон тэр хүн буурал үстэй үл таних хүн урдаас нь яаран угтаж ирээд инээмсэглэтэл Розенштам байлаа. Түүнийг хөгширчээ гэж Ева дахин бодов. Гэвч урьдын адил цэмцгэр хэвээр, хүрэн бор сэргэлэн царай, англи хувцас нь хүлээн авах өрөөний цагаан хананд өлгөөстэй бяцхан малгайтай Ян Амос Коменскийн сүрлэг тайван дүртэй хөргөөс эрс ялгарч байлаа. 

	Розенштамыг өөртэй нь уулзахаар сургууль дээр ирнэ гэж Ева огт бодоогүй байжээ. Сургуульд багшилж байсан энэ бүх хугацаанд нэг ч удаа ирж байгаагүй юм. 

	— Та хаанаас гараад ирэв? 

	— Европоос явахын өмнө Казмарова авхайтай салах ёс гүйцэтгэхээр ирэхгүй байж чадсангүй гэж хариулаад, сэтгэл нь хөдөлж биеэ барин инээмсэглэхдээ нүднийх нь буланд үрчлээс гарав. Түүнийг Сидней явна гэж сонсоод Ева мэл гайхжээ. 

	— Танд яагаад ийм бодол төрөв? Выкоукалтай таарсангүй юу? 

	— Бурхны өршөөлөөр бид харин ч хамгийн нөхөрсгөөр салцгаалаа. Выкоукал захиргааны зөвлөлөөс Розенштамыг зайлуулж, хувь нийлүүлсэн пиуг нь худалдаж авсандаа баяртай байна. 

	— Миний тухай та яаж санав аа? 

	Тооны багш Грубая нэг сурагчийн тэртэй тэргүй уй гашуудалд автсан эхийг гомдол мэдүүлэн зовоож байгаа тэр булан руу Розенштам харснаа, хариу хэлэхийн оронд харин асуулт асуув. Розенштам өдөр завгүй учир салахын өмнө орой «Миний эх орон» гэдэг найрал хөгжим хамт сонсохыг Евагаас гуйжээ. Розенштам хэзээ ч юм бүхэнд билет олсон байдаг учир энэ удаа ч гэсэн олоод авчихсан байлаа. 

	Сэтгэл нь бага зэрэг хөдөлсөн Ева Розенштамын дэргэд суугаад үзэгчид цугларч, хүмүүс концертын программын хуудсыг эргүүлж, хөгжимчид хөгжмөө хөглөж байгаа концертын өмнөх чимээ шуугиан дунд үүнтэй адил тийм гоё чимэглэсэн, хурц гэрэлтэй биш өөр нэг танхимыг санав. Тэр тоорцог чихэндээ хүртэл дарж өмссөн эмэгтэйчүүд, сонинд ороож ирсэн хиамтай талхаа идэж суугаа эрэгтэйчүүд дүүрэн, цугларсан буурчийн газрын жижиг танхим байжээ. 

	— Розенштам, сүүлчийн удаа хоёулаа хаана ингээд хамт сууж байснаа санаж байна уу? 

	Розенштам Казмарова авхайг бодвол хамт өнгөрүүлсэн зүйлээ санахдаа муу боловч энэ удаа санажээ. 

	— Драхов хотын клубт Гамза үг хэлж байсан сан. Тэр үед энх амгалан цаг байжээ. 

	Ева түүн рүү тонгойж нэг юм асуух гэсэн боловч удирдаач дохио өгч, тэд чимээгүй болов. Тэгээд босоо ятгын уянгад цамхаг шилтгээн сүндэрлүүлэн, өндөр сүрлэг шилтгээн нүдний өмнө үзэгдэх мэт санагдуулсан хөгжим сонсогдов. Тэр хөгжмийг сонсоход зохиолчийнхоо төрөхөөс эхлэн үеийн үед эгшиглэсээр байсан бөгөөд хөгжмийн зохиолч энэ хөгжмийг хамгийн түрүүн сонсож бидэнд илрүүлж өгсөн мэт санагдах ажээ. Дунай мөрөн дээрх усны хаалт болгоноос Сметаны найрал хөгжим цуурайтаж байх шиг санагддаг. Сайхан мөрөн чи битгий урсан одооч! Розенштам далайн зүг тэмүүлэхгүй байна. Тэрээр элэгсэг энэ нутгийнхаа цэнгэг усанд дуртай болжээ. Хэсэг хугацааны дараа энэ нутаг түүнд энхжиний орон мэт үгүйлэгдэх болно. Дурлал нь бүтэлгүй болсон Казмарова авхай шооч зантай Розенштам хоёр хамт суугаад хөгжим сонсож байхад хоорондоо хоосон үг солилцох шаардлагагүй, тэдний санааг хөгжим хэнээс ч илүү илэрхийлж байлаа. Дурлалдаа автсан бусгүй чиний элэг чинь эмтрэх нь байна! Хэн гэдэг нэрээр бүртгэгдсэн маань хамаатай биш, хүн бүхэн адилхан. Тэгэхлээр бие биеийнхээ царайг зөвхөн хажуугаас нь харж суух хэрэггүй гэж хэлэх мэт хүний хувиа бодсон зангийн нэг шинж болох Евагийн ичимтгий, Розенштамын доогтой зан зэрэг хувийн өөдгүй бүх шинж чанарыг хөгжим эвдэх учир тэр хоёр дахин төрсөн мэт сэтгэл нь гэнэн хонгор шударга ариун болжээ. 

	Даруу зантай Казмарова авхай толгойгоо эгцлэн гүнээ шүүрс алдав. Аянд нь жижкийн бурхан цэргүүд9 мэт бидний алхлан явдаг энэ хөгжим хүний сэтгэлийг хэчнээн их бадраадаг гэж санана. 

	Доогтой Розенштамын нүдээр нулимс гүйлгэнэжээ. Тэр хоёр хөгжимд сэтгэл нь хөөрөн, сэрүүн үдшийн харанхуйд гарахдаа:

	— Энэ сайхан орноос салж явахад надад хэцүү байна гэж Розенштам бүдэгхэн дуугарав. 

	— Та яагаад явах болсон юм бэ? Гэвч танд эвгүй байвал энэ тухай ярихаа болъё гэж Ева аяархан ярьж эхлэхэд

	— Ева, та асуугаад Яах вэ. Би бол еврей хүн гэв. 

	— Тэгвэл яагаад? Бид ямар Германд байгаа биш шүү дээ гэж Казмарова авхай дуу алдав. 

	— Одоохондоо үгүй, одоогоор үгүй байна... гээд Розенштам хариуллаа. 

	Казмарова авхайн амьсгал давхацсан боловч тэр даруй тайвшрав. Түүний хариултыг эргэцүүлж үзээд бүгдийг ойлгожээ. Тэгээд өөрийг нь урьд нэг удаа уй гашуудалд оруулж байсан Розенштамыг өрөвдөнө гэхэд гунигтай санагдаж байлаа. 

	«Хөөрхийдөө, айсан хүний анхаарал нэмэгддэг юм байна» гэж Ева бодов. 

	Станислав, Нелла хоёр Гамзын зочин католан нутгийн хоёр залуутай Страговын стадионы тавцан дээр суугаад «сокольчуудын» дасгалын чөлөөтэй хөдөлгөөнийг харж байлаа. 

	Станислав энэ бүхнийг хайхрахгүй баяртай байлаа. Тэр бээр «Прагын өгүүллэгүүдээ» боолт дээр засаад өчигдөр хэвлэлд өгсөн байжээ. Өдөр богиносон, хүмүүс наранд явахаа больж, чийдэнгийн гэрэлд ном барьж суудаг хамгийн сайхан улирал намар ном нь хэвлэгдэж гарна. Станислав ийм аз завшаан тохиолдоно гэж огт итгээгүй байлаа. 

	Бушуухан намар болоосой. Одоо долоон сарын сүүлийн арав хоног үлдэж байна. Станислав хүлээж тэсэхгүй нь ээ! Нэлээд удаж байгаад өгүүллэгүүдээ өрөгдсөн хойно хүний бүтээл шигээр уншихад хэтэрхий олон дахин засварлаж баллаж зурсан гар бичмэлээс нь илүү санагджээ. 

	Цуврал зохиол нь гудамжинд зарлал наагч, сонин түгээгч нар өглөө эрт явж байгааг харуулсан өгүүллэгээр эхлээд, дараа нь Прагын өдөр дундын амьдралыг харуулсан өгүүллэгүүд үргэлжилсэн байлаа. Прагын янз бүрийн хорооллуудын шинж байдлыг харуулсан онцлог дүрүүдийг Станислав гаргажээ. 

	Үзэгчид тойрон суусан цэнгэлдэх хүрээлэнгийн талбарт олон мянган хүн орж ирэн зогслоо. Бүгдээрээ биеийн тамирын хувцас өмсөцгөөсөн учир хувцсаар нь тэднийг нийгмийн дотор эзлэх байр суурийг ялгаж мэдэгдэхгүй, наранд гараа ил гарган, толгой нүцгэн зогсоцгооно. Тэд бүгдээрээ хоорондоо ихэр юм шиг ижилхэн, бие биеэсээ ялгагдахааргүй ажээ. Бахархан баяссан үзэгчдийн дунд тэдний эцэг, эх, эхнэр, хүүхэд, ах дүүс, садан төрөл болон нутгийн хүмүүс нь суугаад хүн бүр өөр өөрсдийн хүнийг олж харах гэж оролдох боловч тариан талбай дахь улаан буудайн түрүү шиг харагдах учир танина гэж санахын ч хэрэггүй ажээ. Хүний нүүр царайны онцлог, хувийн бодол санаашрал, хайр дурлал, хүсэл уйтгар гуниг алсын зайнд ажиглагдахгүй, олны дунд уусан замхарчээ. Энд Кралуп хотын туслах дархан Вацлав Бечка, Гадаад явдлын яамны доктор Нейвирт, Ганы тариачин Йопска Невыел, Орловын уурхайчин Штефан Голомбекийн аль нь ч үзэгдэхгүй машин шиг нэгэн жигд хөдөлгөөнтэй, эртний Грек, Ромын бурхдын баримал шиг хүчирхэг нэгэн аварга том бие мэт үзэгдэнэ. Олон хүний гарын хөдөлгөөний аясаар цэнгэлдэх хүрээлэнгийн зүгээс салхи сэвэлзэн, тэдний эргэлдэхэд цагаан хувцаснаас нь нарны хурц гэрэл ойж гялран, гараа сунгахад нь хоорондоо нийлж хэн ч давж гаршгүй хаалт болно. Үүнийг харсан Станиславт «энх тайвны цэрэг, эрхэм дээд үндэстэн» гэдэг бодол төрлөө. Энэ олны эгнээнд орж зогсох ямар гайхалтай сайхан хэрэг вэ? Сайхан үзэгдэл бүхний нэг адил энэ үзлэг энгийн хялбар мэт харагдах боловч үүнийг сургуулилах гэж хүн бүр хэчнээн их хүч чармайлт гаргаж хэчнээн их хөдөлмөр зарцуулан, энэ олон хүнийг энд цуглуулах хэчнээн төвөгтэй, цэнгэлдэх хүрээлэнд ингэж тоглох нарийн төвөгтэй байдгийг хэн ч санахгүй байлаа. Тамирчид бүр, үзэгчид бүр байр байрнаасаа бие биеийнхээ сэтгэлийг хөдөлгөнө. Энэ жилийн Гусакийн баяр улам ч хөл хөгжөөнтэй болжээ. Бид эв санаа нэгтэй эсэргүүцэн тэмцэж, бууж өгсөнгүй. Бууж өгөх ч үгүй. 

	Одоо эмэгтэйчүүд гарч ирээд, тэдний хөдөлгөөн уян налархай агаад бөхийж тонгойх, эргэх нь бүжиг хийж байгаа шиг санагдана. Тэд гартаа алчуур барин дасгал хийсний дараа эрэгтэй, эмэгтэйчүүдийн эгнээнүүд салж нийлэн, амьдралын хивс нэхэж буй мэт хоорондоо хэлхэлдэж эхэллээ. Энэ нь Неллад мөргөл хийж байгаа мэт санагдсан боловч ийм чамин үгээр зүйрлүүлж хэлэхээс лав ичих байсан биз. Нелла өнөө амиа хорлож үхэх шахсан хайрт хүүгийнхээ дэргэд гараа өвдгөн дээрээ зөрүүлээд бахархан харж суухдаа тэр бөөн хүмүүсийг хараад өөрийн эрхгүй нүдэнд нь нулимс гүйлгэнэв. Хөгжим эгшиглэж, номин цэнхэр огторгуйн дор гурван өнгийн далбаа хийссэн цэнгэлдэх хүрээлэнд үзэгчид эргэн тойрон дугуйран суужээ. Тийм сайхан зүйлийг үзэхэд сэтгэл хөөрч, түүнээс сайхан зүйл гэж байхгүй мэт санагдан байтал алсад мотоциклийн дуу сонсогдох шиг болов. Гэтэл тэр нь Неллагийн толгой дээгүүр цэлмэг тэнгэрт онгоц нисэж байлаа. Дээшээ харахад бүтэн цуваа онгоц агаарт гялран цэнгэлдэх хүрээлэн дээгүүр эргэлдэн нисэж байв. Нелла сэтгэлийн хөөр баясалд автагдан, дээшээ хөөрөн нисмээр бие нь хөнгөрсөн мэт санагдав. Тэгтэл нэг хүн ханцуйнаас нь татав. 

	— Энэ зүгээр үү? гэж Католан нутгийн нэг залуу бүсгүй эмээсэн байдалтай инээмсэглэн онгоц руу зааж асуугаад цүнхээ авч босохыг завдахад Нелла түүний гараас барьж зогсоов. 

	— Энэ чинь манайхан, аюул байхгүй гэж Станислав тэр охиныг тайтгаруулав. 

	Гэвч нөхөд нь хэтэрхий гэнэн юм шиг түүнд санагдсан мэт тэр охин эргэн тойрныхоо хүмүүсийг түгшүүртэй байдалтай ажиглан: 

	— Бид үнэхээр эндээ үлдэж болох юм уу? гэж шалгаан асуув. 

	Хамт явсан хүүхэн нь түүнтэй төрөлх хэлээрээ эелдгээр ярилцахад тэр охин сая тайвшраад суулаа. 

	Эх, хүү хоёрын сэтгэл догдлохоо зогсоход цугларсан хүмүүсийг харж баярлахаа больж, занал нуугдаж байгааг сайн ойлгож байлаа. 

	Станислав цэнгэлдэх хүрээлэнд эсрэг талд нь суугаа үзэгчдийг харахад хүүхэд байхад нь түүнд бэлэглэдэг байсан шоколадны гадаргуу дээрх толбонууд мэт алаглан, олон өнгийн хээтэй бор хүрэн даавуу мэт эрээлжлэн харагдана. Хэрэв нэг хүний тэдний зүг буудвал хэнийг алж байгаагаа мэдэхгүй юм байна гэж Станислав бодлоо. Тэнд хүмүүс байгаа нь эндээс ч гэсэн ялгагдахгүй учир тэднийг өрөвдөх тухай ярихын хэрэггүй юм. Гэтэл онгоцноос дэлхий дээр нэг ч амьд амьтан байхгүй мэт харагддаг. Орчин үеийн дайн хол зайнаас явагддаг учир хүн гараа цусдахгүй, (бие биеийгээ алсын зайнаас тооцоолон алдаг. Гэвч цэргийн сургууль хийж байгаад чихмэл хүн буудахад цаасаар хийсэн тэр хүн нь жинхэнэ хүнтэй маш адил учир эвгүй байдаг. 

	«Би ажлаа дуусгаад үхэхэд надаас үлдэж хоцрох юм бий», «Прагын өгүүллэгүүдээ» бичиж дууссан маань аз боллоо. Би амьд үлдсэн ч, үхсэн ч тэр өгүүллэгүүд намар хэвлэгдэнэ, тэгээд Власта намайг нэг зүйлд авьяастай хүн юм гэж ойлгоно» гэж Станислав ажлаа дуусгаад сэтгэл нь тайвширсан хүний байдлаар гэнэт бодлоо. 

	Маргааш нь хатагтай Гамзова эвхдэг ор, сэрч даавуу хөвөн авахаар каталон нутгийн залуу бүсгүйн хамт Прага дахь Казмарын нэг дэлгүүрт очив. Бүгд Найрамдах улсынханд боодлын материал маш их хэрэгтэй ажээ. «Яфета» пүүс энэ талаар урьдын адил үг ба зургаар зохих заавар, зөвлөгөө өгсөөр байлаа. 

	Шилэн байшингийн дээгүүр:

	Болгоомжтой байх нь ухаалаг явдал! Шөнө тайван унтахыг хүсвэл «Яфета» пүүсийн хорт утааны баг худалдаж ав. 

	«Яфета» пүүсийн хорт утааны баг хүн бүхэнд хэрэг болно. 

	«Яфета» пүүсийн хорт утааны баг хамгийн сайн шүүртэй. 

	«Яфета» пүүсийн хорт утааны баг амьсгалахад хялбар. Болгоомжтой байх нь ухаалаг явдал!

	«Яфета» пүүсийн хорт утааны баггүйгээр хэн ч амралтад бүү яв. Загас агнуурын хэрэгслийн хамт «Яфета» пүүсийн хорт утааны баг худалдаж авцгаа. Хайрт хүмүүсийнхээ тухай бас санацгаа. Агуулахад бүх хэмжээний хорт утааны баг бий. 

	Ээж ээ, дунд сургуулиа төгсөх өдөр минь «Яфета» пүүсийн хорт утааны баг авч өгөөч!

	Хамгийн найдвартай! Хэрэглэхэд хялбар! «Казмар Баг Яфета» гэж гэрлээр бичсэн байлаа. 

	Лидка Гаекова хүртэл энэ гэрлэн чимэглэлийн зарлал хараад тэвчиж чадсангүй. Штепанекийг хувцаслуулаад түүнд хорт утааны баг авч өгөхөөр Улын зах руу явжээ. 

	Штепанекийн толгой жижиг болохоор тохирох баг олтол удаан эрж сонгожээ. Жаал хүү том хүнтэй адил болсондоо бахархаж, хорт утааны багтай цүнхээ мөрөндөө зүүгээд гэртээ харьж ирсний дараа юу ч хэлэлгүй түр зуур алга болов. 

	Лидка юм оёж суухад Штепанек араас нь өлмий дээрээ аяархан гэтэж ойртов. Тэрээр ээжийгээ цочоох дуртай байжээ. Ээж нь дандаа сонсоогүй мэт дүр үзүүлдэг байлаа. Ширээний дэргэдэх шал шажигнан дуугарахад Лидка сая толгойгоо өндийлгөн дуу алдав. Энэ нь тоглоом биш болж ээж нь энэ удаа үнэхээр айн цочжээ. Түүний өмнө жаал хүүгийн оронд аймшигтай урт хошуутай, муухай шавж шиг дөрвөлжилсөн нүдтэй бяцхан заан харагдсан бөгөөд зөвхөн өмд нь Штенпанекийнх байжээ. 

	«Хэрэв франко испанийн хүүхдүүд дээр бөмбөг хаяхыг бид тэвчиж өнгөрөөвөл маргааш чиний Штепанекийн дээрээс бөмбөг унах болно» гэж нэг залуугийн хэлсэн үг чихэнд нь сонсогдох шиг болоход Лидка жаал хүү рүүгээ ухасхийгээд:

	— Одоохон багаа тайл! Дуулж байна уу! Би чамайг ийм юм өмссөн байхыг харж чадахгүй. Тэгээд бас нэг юм эвдэж ч магадгүй гэв. 

	Гайхамшигтай сайхан зун байлаа. Ямар сайхан зун байсан гэж санана! Хүмүүс радио, сониноос юм бүхний тухай мэдэж авч байсан боловч зөвхөн сонирхож байгаа нэг зүйлийг мэдэж чадахгүй байлаа. 

	Тэд Ганди дахин өлсгөлөн зарласан тухай, Пикар агаар мандалд хөөрсөн тухай, Япончууд «амьд торпед» гэгчийг нээж, торпед жолоодсон хүн хөлөг онгоцтой хамт дэлбэрч байгаа зэрэг сонин зүйл сонсож байсан боловч өөрсдийнхөө хувь заяаны тухай, дайн гарах эсэх тухай хамгийн чухал зүйлийг огт мэдэхгүй зөвхөн таамаглаж байлаа. 

	Германчууд айх боловч байдал түгшүүртэй хэвээр байжээ. Улыд байгаа Лидка Гаекова, Прага дахь Гамзынд байгаа Барборкагийн хэн нь ч олон улсын асуудал сонирхдоггүй боловч ямар байдалтай байгааг сайн мэдэрч байлаа. 

	Ямар нэг зүйлд бэлтгэж байгаа гэдгийг Барборка, Нелла, Митя, Лидка, Штепанек нар иргэн гэж үзэгдэх болсон байдлаар ч гэсэн таамаглаж болох байлаа. Хэрэв хэрэг явдал гараагүй сэн бол тэд жирийн нэг оршин суугчид байх байсан бөгөөд хэнийх нь ч гэсэн дээвэр дээр юу ч хаясан байсан Штепанекийн хуучин тэрэгний эсгий суудлыг дээвэр дээр хаялаа гэж гал командынхан Лидка, Гаековаг мөрдөж зовоохгүй, үүднийхээ өмнө элстэй шуудай бэлэн байлгах гэх зэрэг уйгагүй заавруудыг хэн ч Барборкад өгөхгүй байсан юм. Ингэснээрээ бид аврагдах юм уу? Барборка энэ тушаалуудыг огт хэрэгцээгүй өөрийн санаснаар зүтгэж хот даяар гэрэлгүй болгож турших ид үеэр хийн зуух, чийдэн асааж Неллагийн дургүйцлийг төрүүлнэ. Зун өдөр богиносож шөлөө эрт халааж болохгүй болсон мэт аашилдаг болжээ. Адаг сүүлд нь цагдаа нар ирээд, торгоно гэж занажээ. Цагдаа нар германчуудын хойноос анхаарч байсан нь дээр биш үү!

	Хеб хотод Генлейний талынхан Чехийн матицын сургуулийг дэлбэлэх гэж оролдсон, тэндээс тамын машин олдсон тухай мэдээг хүргэнээсээ дуулжээ. Хүргэн нь Хеб хотын тамхины мухлагт худалдаа хийдэг бөгөөд мухлагийнх нь цонхыг германчууд бүгдийг хагалжээ. Ингэлээ гээд тэднийг шийтгэсэн гэж та санаж байна уу? Өчүүхэн ч шийтгэл хүлээлгээгүй! цагаан оймс өмссөн, шүгэлтэй хүүхдүүд Хеб хотоор замбараагүйтэж манай цагдаа нарыг нулимж байхад, тэгж байх ёстой юм шиг зөв зүгээр өнгөрүүлсэн: Ийм байж яаж болох юм бэ? Ийм байж болох уу? Та хэлээч Генлейнийг цээрлүүлэхийн оронд түүнийг сонгуулийн өмнө хорт суртал нэвтрүүлэг хийж явахад харин хамгаалалтдаа авсан. Урьд, хойноо цагдаа суулгасан машин дагуулан дунд нь бие хамгаалагч нар орж ямар сүржин аялж явсан гэж санана! Бүгд найрамдах улсыг хараан зүхэж байхад цагдаа нар амыг нь таглахын оронд яагаад иргэдийг мөрдөж байдаг юм бэ? гэж хүмүүс гайхацгааж байна. Энэ чинь хэрэг буруугаар эргэсний шинж тэмдэг. 

	Бүхэл зунжин юу болж буйг мэдээгүй байтал бид бүх юманд буруутан болсон байна. Манай Бүгд найрамдах улсыг дутуу бойжилттой хүүхдүүдийн анги гэж үзсэн мэт хүн бүхэн бидэнд заавар өгдөг болжээ. Хашхирахад нь цонхны шил доргиж, сурагчид айн чичирч байдаг ангийн айлгуур, галзуурсан багш болсон Адольф Гитлер бидэнд түүх, газар зүйн хичээл зааж, бидний хэрхэн биеэ авч, хэрхэн харьцаж байгаа талаар дүн тавих боллоо. Глинковын гардистууд10 онц сайн, Чех, Морав тус бүр онц муу гэдэг дүгнэлт авч, бидний харьцааг байн байн олон улсын хурлуудаар хэлэлцэх болов. Франц хэлний багш биднийг яахыгаа мэдэхгүй «Томоотой, ухаалаг байцгаа» гэж үргэлж нэг үгээ францаар давтан хэлнэ. Зааварлагч Ренсимен11 ч гэсэн бидний энэ байдалд дургүйцэж байлаа. Хамаг бурууг бидэнд тохож улс төрийн зүтгэлтнүүд биднийг биеэ тоолоо гэж дооглож байхад бид ямар гэм хийснээ мэдэхгүй байсан юм. Ямар гэм хийснээ мэдэхгүй, зөвхөн таамаглаж ядаж байхад ямар зовуурьтай гэж санана. 

	Манай нутаг дээр хэзээ ч зөвлөлтийн цэргийн онгоцны буудал байгаагүй байтал Гитлер зөвлөлтийн цэргийн онгоцны буудал манайд байна гэж нотолж байв. Манай парламентад германчууд өөрсдийн депутатуудтай байсаар байтал биднийг Гитлер германчуудыг хавчиж байна гэж хараан зүхэж, хэрэв тэд парламентад оролцохгүй бол бид бас л буруутан болж байлаа. Герман үндэстэн холилдсон газар бүр өөрийн сургуультай, чехийн Прагад герман дээд сургуультай, герман театртай байлаа ч гэсэн биднийг германчуудыг хавчиж байна гэнэ. Юм бүхний хариуцлагыг бид хүлээх ёстой байлаа. Тавдугаар сард Гитлер, Чехословакийг өөрийнхөө эзлэн түрэмгийллээр баярлуулах гэхэд чехчүүд хэзээнээс болхи бүдүүлэг байсан болохоор зүй ёсоор талархал илэрхийлсэнгүй, өмнөөс нь цэцэг барьсан төлөөлөгчид явуулахын оронд машин буутай цэрэг явуулсан учир бид буруутай болсон юм гэнэ. Хавар нь англичууд биднийг дэмжиж байсан бол зун болоход түүндээ харамсах болжээ. Гитлер агаарын хүчирхэг флоттой байсан юм. Гитлер Зөвлөлт Холбоот улсыг үзэн ядаж байгааг урьдын сайхан цагийн баталгаа юм гэж англичууд үзэж байв. Бүх банк Европын тэнгэрт зүүн зүгээс мандах таван хошуут од биш харин хас тэмдэг харсан нь дээр гэж үзэж байлаа. Конрад Генлейнийг газар тариалангийн яамны дарга12, хэрэв бид өөрсдөө ухаалаг байвал зохицож болохоор аятайхан хүн гэж мэдэгдсэн бөгөөд «Яфета» пүүсийн ерөнхий захирал Выкоукал анхнаасаа Генлейний хойноос тэмүүлж байсан юм. Өөрөөр хэлбэл хүн хэчнээн баян тусмаа Гитлерийг төчнөөн илүү тэвчдэг байжээ. 

	Гол нь Гитлерийн дургүйг хүргэж болохгүй. Тэрээр бидний аж байдлыг нэвт харж байгаа учраас өлмий дээрээ болгоомжтой явж байх хэрэгтэй гэнэ. Гитлер бидний ертөнцөд хүн болж төрснийг уучилна. Харин ямар нэг будилаан гаргаж болохгүй гэнэ. Дуулав уу? Ямар ч будилаан гаргаж болохгүй! Түгшүүртэй цагийг ямар нэг гадаад үгээр дандаа нэрлэдэг. Манайд ажилгүйдэл болж, бид худалдан авах чадваргүй байсан тэр цагийг кризис буюу хямрал гэж нэрлэж байсан юм. Биднийг зэвсэг барихыг хэзээ уриалах бол гэж мөч бүр хүлээж байгаа одоо үед биднийг аюул заналхийлж байна. Энэ нь жирийн үгээр хэлэхэд германчуудтай тулалдана гэсэн үг юм. Харин мөргөлдөөн гэдэг үг улс төрийн гүн утгатай учир гол аюул нь түүнд байгаа ажээ. Энэ үг франц хэлээр нот бичиг солилцож, дайн ба энх тайвны асуудлыг шийдвэрлэж байдаг бүлэг хүмүүсийн дундаас гарчээ. Судет мужийн германчуудын толгойноос ганц үс унахыг ч тэвчиж чадахгүй. гэж Гитлер мэдэгдсэн нь, хэрэв болгоомжтой байхгүй бол хэрэг биш болно гэсэн үг юм. Хэрэв чиний дээврийг шатааж байгаа герман хүний гараас чи бариад авбал тэр нь мөргөлдөөн болох бөгөөд тэгвэл дэлхийн дайн чиний уршгаар гарна гэдгийг санах хэрэгтэй гэнэ. Хүлээн авагчийн дотор ямар нэг галзуу хүн нуугдсан мэт яаж задарч унахгүй байгаа нь гайхмаар чанга хашхирч, энэ шидэт хайрцгийн гэрлийг анивчтал бархирч байдаг болжээ. Тэр галзуу хүн биеэ өргөмжлөхийн дон тусч, мөч бүрд германы тэнгэр бурхантай зөвлөлдөн, хэрэв эсэргүүцэхийг оролдвол даруй утсаа авч Прага хотыг газрын хөрснөөс арилгах тушаал өгөх гэнэ. Гэвч энэ аюул заналын тухай чанга ярьж болохгүй. Хүн амын амгалан тайван байдлыг хадгалах нь чухал аж. 

	Харин өөрөө германчуудтай тулгарч үзээгүй хүн л ийм зөвлөгөө өгч болох юм. Лидка Гаекова бусдын нэгэн адил хоол хүнс нөөцөлж байсан учир нэгэн ням гарагт өөх авахаар авга эгчийндээ очжээ. Авга эгчийнх нь шуудан зөөдөг хүү зэргэлдээ жижиг хагас герман хотод орондоо хэвтэж байв. Тэрээр шуудангаас цонхоор гадагш харайж гарахдаа хөлөө гэмтээжээ. Генлейны талынхан шуудан руу дайран орж, түүний формын малгайг цохиж унагаан даргыг нь барьж аваад хувцсыг нь тайлж эхэлжээ. Тэгээд тамхины галаар нуруунд нь хас тэмдэг тавих гэж байсан гэнэ. Лидкагийн үеэл дүү тэдний гарт гадуур цамцаа орхин мултарч үсэрч хөлөө гэмтээж, цэргийн хуаран хүртэл арай чамай доголсоор хүрчээ. Одоо шуудан чөлөөлөгдөөд цэргүүд хамгаалж байгаа учир тэр маргааш ажилдаа очно «Битгий оч. Чамайг тэд ална» гэж Лидка аргадав. Гэвч ажилдаа очих миний үүрэг, би тангараг өгсөн юм гэж шуудан зөөгч хэлжээ. Эрэгтэйчүүд хамгийн аюултай явдал болно гэж бэлтгэж байсан боловч энэ хэрэгт Чехословак улс хожно гэдэгт итгэж байлаа. Хэрэв мөргөлдөөн гарвал бидний ар талд францчууд байна. Бид тэдэнтэй хэлэлцээртэй, мөн орос, англичууд тусална. Бидэнд улаан арми тусална. Харин бид эхлээд өөрсдөө нэрээ хөөдөхгүй байх хэрэгтэй. Дуугай байцгаа, одоогоор юу ч болоогүй байгаа шүү дээ! Хэрэв эцсийн дүнд тохиролцож чадахгүй бол маш харамсалтай хэрэг. Литомержиц мужийн германчууд цэцэрлэгээ яаж арчилж байдгийг харсан хүн бүхэн тэднийг шударга түвшин, хөдөлмөрч хүмүүс гэж үздэг байжээ. Эсгий бүрх малгай өмсөж, амандаа гаанс зуусан тэр шумавын германчуудыг ч аваад үзсэн адилхан. Бид тэдэнтэй хамт хэчнээн удаа мод урсгаж байлаа даа! Гэтэл тэд одоо шулам шүглэсэн мэт болжээ. 

	Тэр жил ямар сайхан зун болсон гэж санана! Урьдын дайнуудыг өнгөрүүлсэн хүмүүс тэнгэрт хэзээ сүүлт од үзэгдэх бол гэж харна. Дэлхийн нэгдүгээр дайны өмнө Галлея гэдэг сүүлт од үзэгдсэн шүү дээ! Өвөгчүүл энэ тухай хоорондоо нэг биш удаа ярилцахыг Ева Казмарова сонсжээ. (Ева Улы орохыг хүссэнгүй тул амралтаа Коралкаржийн тосгонд өнгөрүүлж байв). Нэг удаа харанхуй болсон хойно гэртээ харьж яваад тэнгэрт тод ногоон солир харвахыг харжээ. Од харвахыг хармагц хүссэн хүсэл чинь биелнэ гэдэг. «Дайн битгий гараасай» гэж Ева боджээ. Гэтэл тэр солир нь агаарт зогсоод эргэж, бяцхан ногоон од болон нийслэл хотын зүг чиглэв. Их дээр нисэж байсан учир моторын чимээ сонсогдсонгүй. «Би бүр солиорчээ! Онгоц хараад таньсангүй» гэж Ева бодов. 

	Ро Хойзлер зуны сүүлчийг Нехлебы дахь хувийн байшиндаа өнгөрүүлэхээр далайгаас буцаж иржээ. Заримдаа нөхөртэйгөө хамт паккард машинаараа ууланд гарна. Уулын огцом тахир замууд дээр заримдаа цэргийн ачааны машинууд тааралддаг байв. Ууланд цэргүүд дүүрэн, тэс жимс боловсорч байлаа. Цэргүүд олс, шугамаар нэг юм хэмжинэ. Ро тэдний морь услах, цээжээ угаах, бяцхан тогоонд юм чанах, гараа дэрлэн амарч хэвтэхийг хардаг байв. Цэргүүд машины хойноос ямар нэг инээдэмтэй, хөгжөөнтэй үг хашхиралдахад сайхан хатагтай машин дотроос өндийж бээлийгээрээ даллан: «Цэргүүдээ, биднийг сайн хамгаалаарай! Биднийг болон манай хувийн байшинг!» гэнэ. Ро нүдээрээ тэдний дундаас залуу офицеруудыг эрнэ. Арми энэ газрыг эмэгтэй хүний сэтгэлийг хөдөлгөсөн тийм уур амьсгалтай болгожээ. Ро энэ жил Нехлебыд ноднин жилийнхийг бодвол хөгжилтэй байлаа. 

	Өдөр богиносож сургуулийн амралт дуусах үеэр амралт нь дуусаж байсан Хеленка Митяг Прагад эцэг рүү нь аваачихаар завдаж байтал наймдугаар сарын сүүлчээр нэг үдэш Барборка ширээний ард суугаа Неллаг нэг зүйл нуусан байдлаар дуудаж: «Нааш ир, тэнд юу байгааг хараач» гэхэд Нелла хойноос нь явав. 

	Тэд өмнөд Чехэд гал тогоо нь хойшоо харсан нэг жижиг байшин хөлслөн суужээ. 

	Барборка цонхоороо тэнгэр өөд зааж: — Энэ юу вэ? гэж асуув. 

	Тэр хоёр эмэгтэй одот шөнийн харанхуй руу цонхоор гадагш толгойгоо гарган харав. Сүрэл, үнээ, төмсний түрүү зэрэг Чехийн хөдөө нутгийн үнэр ханхалж байлаа. 

	Шид модны үнэр намар цагийн уйтгар төрүүлж, лис модны доор бүрэлзгэнэ шувуу баадууг нь чангалсан мэт шулганана. 

	— Харав уу, Дахиад, гэж Барборка хэллээ. Тэнгэрийн хаяанд гэрэл гарч сүүмгэнээд дахин унтрав. 

	Тэнд Прага хот байгаа шүүдээ гэж Нелла харанхуйн дунд ярьдаг шигээр аяархан хэлэхэд,

	— Тиймээ гэж Барборка мөн адил аяархан дагуулж хариулав. 

	Тэр хоёр оддоос хариу хүлээсэн мэт наймдугаар сарын шөнийн харанхуй өөд ширтэнэ. «Биднийг юу хүлээж байна? Намар бидэнд юу авчрах бол? » гэж хоёулаа бодож байлаа. Бүх хүн хөдөлгөөнгүй, зөвхөн бүрэлзгэнэ дуугаа цуцашгүй аялсаар байлаа. Гэнэт тэнгэр дахин нүргэлж, тэнгэрийн хаяагаар модны дүрс харлан харагдтал хурцаар гэрэлтэн чанга дуу гарч эргэн тойрон бүх юм доргилоо. 

	Прагыг бөмбөгдөж байна гэж хоёр эмэгтэй зэрэг дуу алдав. 

	Ард нь нэг хүн инээх сонсогдов. 

	— Барборка, чи чинь тосгонд өссөн шүү дээ. Энэ чинь аянга байхгүй юу? гэж Хеленка доогтой хэлээд, тэдний хий бодлыг сарниулах мэт дэргэд нь ирж бүсэлхийгээр нь тэврэхэд хоёулаа бага зэрэг эвгүйрхжээ. 

	— Үүнээс болоод хүн бүхэн дэмийрч байх шиг байна гэж Барборка хэлэв. 

	— Барборка, арай эртдэж байна. Одоогоор эхлээгүй байгаа шүү дээ. 

	— Чи юу болж байгааг бас харж байгаа юм уу? гэж Нелла охиндоо ёжтой хэлэв. 

	Хеленка хэзээ ч сандрахгүй, бусдыгаа тайтгаруулж байдаг учраас Нелла түүнд хамгийн их найддаг байжээ. Гэвч охиных нь тэр тайван байдал хүртэл сэтгэлийн хөдөлгөөнтэй ээжийг нь цухалдуулах явдал бас тохиолддог байв. 

	Хэдийгээр Нелла Гамзова хэнд ч юу ч хэлдэггүй боловч энэ бүх улс төрийн түгшүүртэй явдлууд Станиславын хойноос санаа зовоход хүргэж байлаа. 

	Станиславын үеийн хүмүүсийг дайчлах тухай зарлал гудамжны булангуудад нааж магадгүй гэж бодохоос Неллагийн зүрх шимширнэ. Хүүгийнхээ эмэгтэй хүн шиг зантайг мэддэг байжээ. Неллатай өөртэй нь тийм адилхан байж яаж эр цэрэг болох юм бэ? Амиа хорлох гэж оролдсон нь аз болоход бүтсэнгүй, ухаарч, ажилдаа дур сонирхолтой болсон боловч одоо өөрөө хүн алж, өөрийгөө бууны аманд аваачиж өгөх ёстой гэж үү? Үгүй, энэ бол хүний ухаан санаанд багташгүй хэрэг. Станиславыг сургуульд суралцаж байхад аравдугаар сарын 28-ны өдрийг тохиолдуулан баярын цамц, цас шиг цагаан захыг нь индүүдэх үедээ Нелла хэчнээн удаа: «Бурхан минь та нар биднийг бодвол сайхан амьдарч байна. Бид нар эзэн хааны баяраар сургууль дээрээ яаж бялдуучилж байсантай адил та нар тэгж бялдуучлах шаардлагагүй, илүү аз жаргалтай үед амьдарч байна» гэж дотроо боддог байжээ. Илүү аз жаргалтай үед гэнэ шүү! Ийм ч доогтой юм байх гэж дээ! Нелла санаа сэтгэлээр тайван амьдарч болох байсан шүүдээ. Одоо харин дайн гарна гэдэгт итгэхгүй явсаар сүүлдээ дайныг ёрлох болов гэж санагдах болжээ. 

	
ЭХ ОРОН

	Хүмүүс гэр бүлийнхээ дотор уулзахдаа хэзээ ч «Би чамд хайртай, Ертөнц дээр надад чамаас илүү, үнэтэй зүйл алга. Би чамгүй бол амьдарч чадахгүй» гэх зэрэг зохиолын үгнүүдийг ярьдаггүйг хүн бүхэн мэдэх бөгөөд ажлаа хийж, хамт сууж хоол идэж, эгэл жирийн зүйлийг ярилцах буюу үл ялих юмны төлөө зүгээр маргалддаг. Харин гэр бүлийн дотроос хэн нэг нь өвдвөл тэдний хамгийн их шуугиан дэгдээдэг нь ч гэсэн өлмий дээрээ аяархан явж, хаалгаар оронгуутаа малгайгаа хадааснаас өлгөхөөсөө бүр өмнө «Яаж байна? Яагаа вэ? Халуун нь ямар байна? » гэх зэргээр сэтгэл түгшин асуудаг бил ээ. 

	Ингэж өрөвдөж хайрлах, санаа зовох хоёроос болж зүрх нь түгшиж байдаг. 

	Хеленка, Тоник, Станислав, Гамза нар ажлынхаа тухай бодох хэрэгтэй байсан бөгөөд ялангуяа Гамза өмгөөлөгчийн ажлаас гадна одоо өөр их ажилтай байлаа. Харин Нелла завтай цагтаа хүлээн авагчаасаа салахгүй суудаг болжээ. Нелла хүлээн авагчаар хүндээр өвчилсөн эх орныхоо халууныг хэмжиж, судасны нь цохилтыг тоолж байлаа. Эх орных нь судас заримдаа хүчтэй, заримдаа үл мэдэг цохилно. 

	Биднийг одоогоор бөмбөгдөөгүй боловч бид Нюрнбергийн радиогийн бөмбөрийн цохилтын дор бүслэгдсэн хотод байгаа шиг санагдаж байлаа. Адольф Гитлер Чехийг айлган сүрдүүлж байсан боловч хамгийн хэцүү бэрх нь тэр биш харин Бүгд найрамдах улсыг гудамжны дээрэмчдийн анги мэтээр муу муухай үгээр дайрч, төрийн толгойлогчийг нь ичгүүргүйгээр доромжилж байгаа нь юунаас ч аюултай байлаа. Крч хотын эмгэд охид байхаас эхлэн герман сургуульд суралцаж, одоо болтол энэ «авралын» хэлийг мартаагүй хэр нь энэ тухай сонсоод өөрсдөдөө итгэхгүй байлаа. Тэгээд Крч хотын авгайчууд, хүмүүс уулзахдаа яагаад дайн болох эсэх тухай бие биеэсээ асууж байгааг мэдэх гэж оролдоно. Тэд ийм үг сонсоод толгой сэгсэрнэ. Хуучин Австрид бол ийм зүйл байж болохгүй байсан. Эзэн хааны үед хүмүүс бие биеийгээ алсан ч гэсэн ямар нэг ёсыг баримталдаг байсан гэнэ. 

	— Гитлер биднийг хүн биш мэтээр ярих юм гээд Лидка Гаекова мэгшин уйлав. Ингэж доромжлуулж байгаад яаж уйлахгүй байх юм бэ? 

	— Битгий орил, түүнийг ингэж баярлуулж болохгүй. Гитлер зөвхөн ийм байдалд оруулахыг л хүсэж байгаа юм гэж нөхөр нь уурлав. 

	Лидкагийн нөхрийн хэлдэг зөв байжээ. Нөхрийн хэлсэн үг хэзээд үнэн байдаг. Тийм учраас тэр өрхийн тэргүүлэгч юм. Лидка нөхөр лүүгээ нулимс мэлтэлзсэн нүдээр хараад тосгоны хүүхдүүдийн адилаар уруулаа чанга жимийж, нударгаа зангидан хүн занаж байгаа мэт хүлээн авагчаа занан. 

	— Харж л байгаарай, чамайг зүгээр өнгөрөөхгүй дээ гэв. 

	Гаека цэрэгт мордох боллоо гэдгийг ойлгосон Лидка дотуур хувцсыг нь угааж хамгийн сайн чанарын гурилаар бин хайрч өгөв. Гэхдээ сэтгэлийн шархыг дэмий хөндөхгүйн тул нэг ч үг хэлэхгүй, түүнд мэдэгдэхгүйгээр энэ бүхнийг хийжээ. 

	Чехословакаас өөрийнхөө нэг овогтнуудыг газар нутгийнх нь хамт таслан авахыг оролдож байгаа Чехословакийн иргэн Конрад Генлейн Нюрнберг дэх нацистуудын чуулганы үеэр баярын цуглаан зохиожээ. Түүний байсан зочид буудлын өмнө олон хүн цугларч цонх руу ирэхийг дуудан: Хайрт Конрад цонхон дээрээ хүрээд ирэхийг хүсье гэж шүлэгнэн уриалж байлаа. 

	— Түүнийг хэн тийш нь явуулсан юм бэ? Тэр зальхай этгээдийг яагаад одоо болтол баривчлахгүй байна? гэж Станислав дургүйцэхэд

	— Би бол түүнийг цаазаар авах байсан. Зөвлөлт Холбоот Улсад тийм этгээдүүдийг цагт нь цэвэрлэж чадсан юм гэж Тоник хэлэв. 

	— Түүнийг шоронд хийх хэрэгтэй. Харин алах ял ноогдуулж л болохгүй. Тэр бол аймшигтай хэрэг гээд Нелла Гамзова нүүрээ алгаараа дарав. 

	— Бид нигүүлсэнгүй зангаасаа болж өөрсдөө сөнөх нь гэж Хеленка бодов. 

	Станислав энэ бүх зүйлээс бодож сандран тэвдэж байна. Эх орон нь нигүүлсэнгүй боловч юм бүхэнд хэмжээ хязгаар хэрэгтэй. Манай энд юу болж байгаа нь энэ вэ? Энэ новшийг бид хэдий болтол тэвчиж байх юм бэ? Тэр нүдгүй гэж үү? Үүнд ямар нэг учир шалтгаан, буруу ойлголт, ямар нэг төөрөгдөл байгаа байх. Урьд улс төрийн талаар хэзээ ч бодож байгаагүй хүмүүс одоо энэ гунигт тааврыг таах гэж оролдох болов. Бид ийм урвагчдыг яагаад өөгшүүлж байдаг юм бэ? 

	— Дотоод яамны сайд газар тариалангийн яамны талынх учраас Генлейнийг баривчлахаас Готвальдыг түрүүлж баривчлах болно гэж Гамза хэлэв. 

	— Барууны талынхан Улаан арми ирэхээс бүгдээрээ айж байна. Тиймээс «Бүгдийг ард түмний төлөө» гэж хэлээд сүүлд нь өөрсдийгөө германчлах гэж байгаа юм гэж Хеленка хэлэхэд

	— Манай үйлдвэрийнхэн тэдний тухай юу гэж хэлдэг гэж санана? «Бүхнийг мөнгөний төлөө» гэж хэлдэг юм гэж Тоник хариулав. 

	— Онгоцны үйлдвэр дээр ийм нэг шог яриа гарчээ. Намын бүх удирдах хүмүүс «Бүхнийг ард түмний төлөө» гэдэг асуудлыг хэлэлцэхээр цугларсан гэнэ. Тэнд Улын захирал, том капиталист Выкоукал халааснаасаа мянгатын дэвсгэр гаргаж цуглаанд оролцогчдод харуулан: «Ноёдоо, харцгаа. Хэрэв Сталин ирвэл үүнийг биднээс булааж авна. Харин Гитлер ирвэл энэ бидэнд үлдэнэ. Тэгвэл бид хэний талд орох вэ» гэж асуужээ. Тэгэхэд бүгдээрээ Гитлерийн талд орохоор санал нэгтэй шийдсэн гэнэ. 

	Гэвч Станислав ийм өчүүхэн ашиг сонирхолд хүн автана гэдэгт итгэхгүй байлаа. Станислав өөрийн эцэг, Тоник хоёрыг намынхаа талыг хэтэрхий баримталсан гэж боддог байжээ. 

	— Та нар юм бүхнийг эдийн засагтай холбож үзэх юм. Барууныхны дунд ч гэсэн өөрөө баяжихыг боддоггүй. Бүгд найрамдах улсдаа үнэхээр хайртай байж чадахынхаа хэрээр аврахыг оролддог сайн хүмүүс байхгүй гэж та бодоо юу Тэд цөмөөрөө өөдгүй улс биш. Хүн улс төрийн талаар алдаа гаргаж болно шүү дээ гэж Станислав эсэргүүцэхэд Гамза:

	— Өнөөдөр алдаа гаргаж болохгүй. Тэгж цэнгэдэг цаг одоо биш гэж Гамза ширүүнээр хэлээд босож тасалгаа дотуур ууртай ийш тийшээ алхаж явснаа Станиславын өмнө зогсож: — Нацистууд бүр Лейпцигт болсон шүүхийн хурлаар тараа таниулсан юм. Тэр үед тэдний хуурамч болохыг дэлхий даяар итгэлтэй мэдэж авсан бөгөөд английн консерватив намын сонинууд энэ тухай тэр үедээ илэн далангүй бичиж байсан юм. Гэтэл өнөөдөр тэр хөгшин тэнэг (Чемберленийг хэлжээ) тэдний хойноос дагалдах боллоо. Гар бариад бугуй барина гэгчээр тэд нар нэртэй завшаанч улс гэв. (Станислав байж ядаад өөр сандал дээр очиж суув. Аав нь Лейпцигийн шүүхийн хурлын тухай хэтэрхий олон сануулдаг учир эх, эцэг нь дандаа нэг зүйл давтан хэлж байдаг хүүхдүүдийн адил сонсохоос эвгүйрхдэг байлаа. 

	— Тиймээ тэгэхдээ би тэгж зүтгээгүй шүү дээ... гэж Станислав эцгийнхээ үгийг зөвшөөрөв. 

	Гамза түүнийг цааш сонссон ч үгүй малгайгаа аваад гэрээс гарав. Станислав бол үнэний төлөө зүтгэж явдаг сайн хүү. Харин ийм хариуцлагатай үед тийм нарийн юм ярихын хэрэггүй биз. Гамзын санаа тодорхой учраас жирийн хүмүүс түүнийг илүү сайн ойлгодог байлаа. Хэрэв гай тохиолдвол Улаан арми тусална гэдэгт итгэдэг байжээ. Колбенкийн ажилчдын дунд Гамзовад гэртээ байснаас илүү санагддаг байв. Намын ухуулагчид хэзээ бэлхэн байж, үйл явдлуудыг тайлбарлан, хүмүүсийг санаа сэтгэлээр гутраахгүйн тул анхаарч эсэргүүцлийн очийг бадраах хэрэгтэй байлаа. 

	«Аав их хялбараар бодох юм! Дайн болоход түүнийг цэрэгт авахгүй. Гэвч энэ асуудлыг өөр хүмүүс шийдвэрлэнэ биз. Намайг цэрэгт татахаас нь өмнө би номоо засварлах хэрэгтэй» гэж Станислав бодно. 

	«Прагын өгүүллэгүүдээ» засварлах гэж хэчнээн дахин суусан гэж санана. Нэг жилийн өмнө маш их урам зоригтой бичиж, өөрт нь төчнөөн их таалагдаж байсан тэр зүйл нь одоо ямар ч утгагүй, дэмий хоосон ичмээр, юм шиг санагдах болжээ. 

	Анхныхаа өгүүллэгүүдийн нэгийг «Гэрэлтэй цонх» гэж нэрлэсэн байв. Үүнээс өмнө Прага хотод нэгэн залуу гэр бүлийн цагаан хөшигтэй цонх гэрэлтэн, түүний цаана сэтгэлтэй хоёр, мөнгөн сараа өнгөрүүлж байжээ. Гэвч унтлагын өрөөний нь шидэт хайрцгаас Гитлер сөөнгө хоолойгоор хашхирч байгаагүй, Чехийн хилийн орчмоос тусламж гуйсан дуу цуурайтаж байгаагүй шүү дээ. Одоо хувийн амьдралын талаар бодохгүй болжээ. Прага хотын өнгө зүс ч гэсэн өөрчлөгджээ. Прага хотын дээгүүр хил орчмын уулуудын зэрэглээ өдөржин шөнөжин үзэгдэх шиг санагдана. Үзэсгэлэнт сайхан Чех орон, (миний чех орон!) Дундаа ногоон, эргэн тойрон уулархаг хэсэгтээ бараан өнгөөр будагдсан хүүхэд байхдаа үзэж байсан газрын зураг нүдэнд нь үзэгдэх шиг боллоо. Станислав засаж байсан зүйлээ орхиод, хүлээн авагчийн дэргэд сууж байгаа ээж дээрээ гүйж очив. 

	— Юу болж байна? Яаж байна? 

	Байдал түгшүүртэй байлаа. 

	Манай холбоотон, Англи, Франц хоёр биднийг хилийн орчим газар, уул, хад, хил хязгаараа харж өг гэж өөрсдөө бидэнд зөвлөж байна. Биднийг дайсны довтолгооноос хамгаалж байдаг Судет мужийг замтай нь хамт өгч, харилцааны шугам, стратегийн зам харгуйг эвдлэн дэлбэлж, Чехийн гол мөрөн, Усны эрч хүчний их баялаг, гайхамшигт халуун рашаан, радий ба төмрийн хүдрийн нөөц, олон улсын амралтын газрууд цэцэглэн байгаа хотууд, нэхмэлийн болон шилний томоохон үйлдвэрүүдийг өг гэж зөвлөж байна. Харин ямар нэг хүнд гуравдугаар эзэнт улс таалагдахгүй бол тэндээс гарч болно гэнэ. 

	Гамза энэ тухай ажилчдад мэдэгдэхэд тэд мэл гайхжээ. Үүнийг манай холбоотнууд зөвлөж байна гэж үү? Тиймээ. Англи, Францын ерөнхий сайд Чемберлен, Даладье нар зөвлөж байна. Гэвч тэр хоёр орны коммунистууд бидний талд байна. Тэгээд Зөвлөлт Холбоот Улс энэ хэргийг Франц, Английн харгис бүлгийнхнээс тэс өөрөөр үзэж байна. Зөвлөлт Холбоот Улс үүнийг амиа хорлохтой адил хэрэг болно гэж үүнтэй эвлэрэхгүй гэж бидэнд итгэж байна. 

	Сталин мандтугай! Зөвлөлт Холбоот Улс мандтугай!

	— Гитлерийн өнгөлзөж байгаа тэр мужид манай нутагтай бие үе мөчтэйгөө холбоотойн адил хэзээнээс салшгүй холбоотой байсан юм. Гэвч. Франц, Англи хоёр үүнийг өчүүхэн зүйл гээд тоомсорлохгүй байна. Тэд даян дэлхийд энх тайван тогтоохыг оролдож байгаа дүр үзүүлэн, милитарист Германыг улам хүчтэй болговол энх тайвныг ихээхэн бэхжүүлнэ гэж бодож байгаа ажээ. (Цугларсан ажилчдын дундаас хорсолтойгоор инээх дуу сонсогдоно). Иймээс бидний дээр нь зогсдог хөлөө, биеэ хамгаалдаг гараа сайн дураар тайруул, тэгвэл бүх юм тайван болно гэж манай холбоотнууд бидэнд зөвлөж байна... 

	— Тэгвэл Гитлер бидэнд гуравдугаар эзэнт улсаас тахир дутуу хүмүүст зориулсан тэрэг ирүүлнэ биз. Герман ийм тэрэг зохиосон эрхийн гэрчилгээтэй улс, гэж нэг хүн хашхирав. 

	Гэвч энэ шог үгэнд нь хэний ч инээд хүрсэнгүй. 

	— Бурхан тэнгэр минь, бид цус асгаруулах болно гэж нэг эмэгтэй хүний дуу сонсогдов. 

	— Биднийг тэр чинь үстэй нь хамт залгичихна гэж эрэгтэй хүний бүдүүн дуу сонсогдов. 

	— Бүгдээрээ ухаан солиотой болоо юу? 

	— Дайн болоогүй учраас бид ялагдаагүй байна шүү дээ!

	— Засгийн газар яасан ч гэсэн зөвшөөрөхгүй, ялангуяа ерөнхийлөгч яасан ч зөвшөөрөхгүй гэж нэлээд ухаалаг нэг нь хэллээ. 

	— Чадахгүй!

	— Тийм эрх байхгүй!

	— Лорд Ренсимен ийм учиртай манайд ирсэн байна шүү!

	— Тэр Ренсимен энэ талаар юу ч хийж чадахгүй

	— Тэр чинь бусдын юмыг хүнд өгөхдөө л чадвартай байх гэцгээв. 

	Хүмүүсийн сэтгэл хязгааргүй их хөөрч, шударга ёсны төлөө гэсэн хүний төрөлхийн сэтгэлгээ эсэргүүцэн тэмцэж байлаа. Чехословак бол бага, гуравдугаар эзэнт улс Австрийг нэгтгэсний дараа асар том болсон хэр нь түүнээс их болохыг оролдож байгаа юм уу? Тэгээд юунд заавал манайхаас газар авах гээд байгаа юм бэ? Гэтэл бидний хэзээ ч үзээгүй, манайд хэзээ ч ирж байгаагүй, манайд ирэхийг бид хэзээ ч хүсэж байгаагүй Чемберлен, Даладье гэдэг хоёр ноён яагаад бидний хэргийг шийдвэрлэх ёстой юм бэ? Яагаад бид энэ хэрэгт өртөгдөх ёстой юм бэ? 

	— Улс төрийн бодлогын талаар чиний мэддэг зүйл үүгээр дуусжээ гэж үүний өмнө тахир дутуу хүнд зориулсан тэрэгний тухай хошигнон байсан тэр хүн хэлээд инээмсэглэв. 

	— Энэ бол англичуудын нэртэй тайван тэнцвэртэй байдал юм гэж нэлээд юм мэддэг гэж бодсон нэг нь хэлэв. 

	— Колонио германчуудад алдахгүйн тулд биднийг худалдаж байгаа юм. 

	— Хүн аминдаа тулахдаа хар амиа л боддог. 

	— Гэвч бид худалдагдахгүй!

	— Бид Бүгд Найрамдах улсаа яасан ч доромжлуулахгүй! Засгийн газарч гэсэн энэ нөхцөлийг зөвшөөрөөгүй бөгөөд эх оронд нь мангас үүрлэсэн энэ ард түмэн тайвширч чадах хэрээрээ тайвширчээ. Хэлэлцээр үргэлжилсээр байлаа. Гэвч хааны охиныг авахыг хүссэн «мангастай ярихад ямар байдгийг бид бүхэн үлгэрээс мэднэ шүү дээ. 

	Дараачийн өдөр үхтлээ айсан Барборка хоршоолол дээрээс гүйж ирээд Градад ирсэн хүмүүсийн тухай аймшигтай мэдээ ярихын адил Неллад шивнэн ярив. (Град нь Стршешовицтой зэргэлдээ байдаг учир тэндхийн амьдралыг хөршийнхөө амьдралтай адил үзэж сонирхдог юм). Барборкийн ярьж байгаагаар тэр нь хар гартай тэмцсэн тухай үлгэр шиг юм болжээ. Шөнө дундаас хойш Градын өмнө хоёр хар тэрэг зогсоод дотроос нь нэг нэг хар хүн гарсан гэнэ. «Бид нар ноён ерөнхийлөгчтэй одоохон ярих хэрэгтэй» гэж шаарджээ. «Та нар юу болж байгаа нь энэ вэ? Одоо шөнө болоод, ерөнхийлөгч унтаж байгаа шүү дээ» гэж харуул хариулав. Гэвч тэр ноёд ерөнхийлөгчийг одоохон гаргаад ир, тэгэхгүй бол өнөө шөнө Прага хотыг бөмбөгдөх болно» гэж шаарджээ. Тэр хоёр өөрийгөө Англи, Францын элчин сайд гэж мэдэгдсэн бөгөөд харуул тэдний үнэмлэхийг үзэлгүйгээр нүүрийг нь хараад таньжээ. Тэгээд ерөнхийлөгчийг сэрээхээс өөр аргагүй болсон бөгөөд ерөнхийлөгч одоо германчуудад бүх юмаа өгч байна гэж ярилцах болжээ. 

	— Дэмий чалчихаа боль, хүүхнүүдийн хов ярианд хэн итгэх юм бэ? гэж Станислав Барборкийг зандрав. 

	Тэр өөрийн эрхгүй гэрээс гарч номын санд ирэхэд хамт ажилладаг хүмүүс нь хэтрүүлэггүй үнэн байдалтай боловч мөн л түрүүчийн адил зүйлийг ярьжээ. 

	Гамза, Тоник хоёр өглөөнөөс хойш гэртээ хариагүй нь сайны шинж тэмдэг биш байлаа. Харанхуй болж байв. Урьд цагт хүнд үе болоход эмэг эхчүүл оймс нэхэж, ач нартаа үлгэр ярьж өгдөг байсан бол Нелла Гамзова хүлээн авагчийн дэргэд сууж байлаа. 

	Шидэт хайрцгийн муурын нүд шиг ногоон гэрэл бүрэнхий дунд гэрэлтэн, дотор нь нэг юм харжигнан шуугьж, Нелла зүрхээ шимшрүүлэн үхлийн аюулд тулгарсан эх орныхоо халууныг хэмжиж, судасны нь цохилтыг тоолж байлаа. 

	Адаг сүүлд нь тэр аюул өөрийн эрхгүй ирээд, тэр тухай бүх дүүргээр чанга яригч хашхирч байсан учир одоо хүлээн авагчийн дэргэд суух шаардлагагүй болжээ. 

	Чехословакийн засгийн газар холбоотон Англи, Францын зөвлөсөн бүх нөхцөлийг зөвшөөрч гуравдугаар эзэнт улсад уултай газраа өгчээ. Бид бууж өгч байна. Бидэнд өөр зам байхгүй. Дайсан довтолбол туслах үүрэг гэрээ ёсоор хүлээсэн манай холбоотон Франц улс «хэрэв та нар хөрш улсынхаа шаардлагыг хүлээж авахгүй, үүнээс болоод дайн гарвал та нарыг энх тайвныг зөрчигч гэж үзээд бид туслахгүй. Та нар ганцаар үлдэнэ» гэж сануулжээ. 

	Нелла эхлээд хийрхүү хүний нэгэн адил өөрийгөө буруу дуулсан биз гэж боджээ. Бид яагаад энх тайвныг зөрчсөн болох юм бэ? Энэ бол хэтэрч байгаа хэрэг! Энэ бол урван тэрсэлсэн хэрэг!

	— Биднийг худалджээ! гэж Барборка тасалгаа дүүрэн хашхирав. 

	Хеленка сүүлчийн өвчтөнийг үзэж байлаа. Нелла охиныхоо өвчтөн хүлээж авдаг цагийг хамгийн их хүндэтгэн үздэг байв. Ер нь эхчүүд том хүүхдүүдийнхээ ажлыг эрхэмлэн үздэг шүү дээ. Хеленка өвчтөн үзэж байгаа үед Нелла орох байтугай хаалгыг нь тогшдог ч үгүй байжээ. Гэтэл одоо Митягийн хамт шууд гүйн орлоо. Энэ аюулт үед хэн ч өөр юуны ч тухай бодсонгүй. Харин өвчтөн өвчнийхөө тухай мартаад пиджакаа өмсөж, Хеленка эмнэлгийн халаадаа тайлж хаяв. Хүн бүхэн яахаа мэдэхгүй дэмий яарцгаана. 

	Царай нь үхсэн мэт зэвхий цайсан Станислав орж ирэв. 

	— Энэ бол хоёр дахь Цагаан уулын13 тулалдаан боллоо гээд санаа алдав. 

	— Түүнд хэн ийм эрх олгосон юм бэ? Энэ чинь парламентын шийдвэрлэх асуудал биш үү? гэж Хеленка хашхирав. 

	Нелла тааралдсан нэг сандал дээр суугаад:

	— Ээж үхсэнд нь би баяртай байна. Ийм муухай цагийг үзэлгүй үхнэ гэдэг ямар их аз вэ? гэж хүйтнээр инээмсэглэн, их хачин янзаар хэлсэн учир хүү, охин хоёр нь гайхан харав. Нелла их зөөлөн сэтгэлтэй боловч уурлавал их аюултай зантай аж. Хеленка түүн рүү өнгийн хараад:

	— Ээж ээ, биднээс хагацъя гэж бод оо юу? Тэгж болохгүй. Ийм үед та бидэнд хэзээнээс ч илүү хэрэг болно гэж хэлэхэд тэр үг нь шидэт саваа шиг гайхамшигтай нөлөөлж эхийн сэтгэлийг сэргээлээ. 

	— Эмээ ээж ээ, та яав аа? Дайн эхэлсэн юм уу? гэж Митя асуув. 

	Энэ үед зөвхөн хүүгийнхээ төлөө бодож санаа зовж байсан Нелла Гамзова:

	— Хайрт хүү минь! Дайнаас ч хэцүү юм бас байдаг юм гэж ач хүүдээ хариулав. 

	Дахиад л ээж нь авга ахтай нь, эмээ ээж нь Барборкатай, ярьж, Митягийн тухай хэн ч хэрэгсэхгүй боллоо. Митя бүр ойлгож ядаад эмээ ээжийнхээ хормойноос угзран:

	— Дайнаас юу хэцүү юм бэ? Юу хэцүү вэ? гэж шалгаан асуув. 

	— Боолчлогдох явдал түүнээс хэцүү, хүү минь, чи үүнийг сайн санаж ав. Харин би германчуудад Хэзээ ч зарцлагдахгүй. Үүнийг би урьдаас хэлчихье гэж Барборка хариулаад, уурласандаа уйлан гүйж гарав. 

	— Гэвч бид ялагдаагүй шүү дээ? гэж Митя сандарна. 

	— Ялагдаагүй. Тэгвэл ялагдаагүй хүн бууж өгдөггүй юм. Митя, чи эмээ ээжийгээ сайн харж байгаарай. Би аав руу чинь очоод ирье гэж Хеленка хүүдээ хөгжилтэйгөөр тушаав. 

	Хеленка, Станислав хоёр удалгүй алга боллоо. Хүмүүс дээвэр нь шатаж байгаа юм уу эсвэл хөл доор нь газар хагарч байгаа мэт нэг зэрэг гэр гэрээсээ гүйлдэн гарч бүгдэд нь нэгэн аюул тулгарсан болохоор хоорондоо нийлж гараа ширүүнээр хөдөлгөн ярилцсаар Бүгд найрамдах улсаа аврахын тул нэг тийшээ яаран явцгаана. Гэтэл яаж аврахаа хэн ч мэдэхгүй байлаа. Тэглээ ч гэсэн ганцаар гэртээ тайван сууж чадахгүй, хөдлөх, явах эсэргүүцэх хариу шаардах гэж хүн бүр гэрээсээ яаран гүйж гарна. 

	Бидний амьдралын тулгуур болсон гэрээний амлалт, тэр үгэнд итгэх итгэл бүрмөсөн талаар болж, холбоотны гэрээ өөрт нь ашиггүй болоход одоо тэр гэрээг хогийн саванд хаяжээ. Франц бол манай яруу найрагчдын бахархал байсан юм. Бид ч гэсэн Францыг бахархан, «Марсельезийг» дуулж, түүнд итгэж үнэнч байсан маань тэнэг хэрэг байжээ! Гэтэл одоо тэр бүгд талаар болж, доромжлогджээ. Завшигч этгээдийг зөвтгөж, хохирогчийг буруутай болголоо. 

	Өршөөлт тэнгэр минь, бид чиний өмнө ямар буруу хийсэн юм бэ? 

	Лидка Горынекова хайрт хүнээ гадаад орноор аялахаар явахад цөхрөнгөө барж байсан удаа бий. Өвгөн Горынекийг шатаж байсан нэхэх цехэд гаднаас нь хаасан. Энэ аймшигт зовлонг хэн үгээр илэрхийлж чадах юм бэ? Нелла Гамзова нэг удаа ээжтэйгээ зугаалахаар гарах гэтэл ээж нь үхчихсэн байсан. Казмарова авхайн аав онгоцны гэмтлээс болж нас барснаас гадна бас өөр нэг залуу хүний амь насыг хохируулжээ. Станислав хайрт хүүхэн нь өөрийг нь хуурч байсныг мэдмэгц амиа хорлох гэж оролдсон. Гэтэл тэр бүхэн одоогийн энэ урван тэрслэх явдалтай зүйрлэхэд юу ч биш байжээ. Азгүй хайр дурлал, нэг хүний зовлон, гэр бүлийн дотроос нэг хүн нас барах буюу бусад амьдралын аар саар золгүй явдлуудыг энэ гүн эмгэнэлтэй харьцуулахад далайд дусал уусах адил мартагдан алга болох өчүүхэн хэрэг юм. Гэтэл одоо манай хилийн чандаас усны хаалт задарч уулнаас ус буун Бүгд найрамдах улсыг живүүлэх гэж байгаа мэт санагдана. 

	Хүмүүс нэгэн адил гай зовлонд нэрвэгдэж, тэдний дургүйцэл нэгдэж байлаа. Тэдний уур хилэн бадарч бөөгнөрөн, босохыг шаардана. Хүн бүр гэртээ байхад амьсгаа давхцан гадагшаа тэмүүлнэ. Нелла ч гэсэн ач хүүтэйгээ хамт эхлээд байшингийнхаа өмнөх цэцэрлэг рүү очсон боловч хашаанаасаа гарч ач хүүгээ хөтлөөд Градын зүг явлаа. 

	— Хүмүүс галзуурсан мэт болж байна гэж Хойзлер эхнэртээ хэлээд Вацлавын талбай дээр болсон замбараагүй явдлын тухай ярив. 

	Тэр тойруу замаар гэртээ эсэн мэнд хүрчээ. Бүх зүйл энх тайвнаар төгссөнд баярлах ёстой байсан гэнэ. 

	— Дээрэм хийж эхэлж магадгүй, Фанча бас хаашаа алга болчхов? гэж Рю түлхүүрээ эрэхээр явав. 

	Фанча алга болжээ. 

	— Даша яасан бэ? 

	— Даша ч гэсэн бас алга болжээ. Хойзлерынхон хоёулхнаа хувийн байшиндаа үлдээд жолооч нь, цэцэрлэгчийн гэр бүл цөмөөрөө тараад алга болжээ. 

	Градын зүг явцгаая! Градын зүг явцгаая!

	Ард түмэн Нерудын гудамжийг өгсөн Грандчаны талбай руу, Лоретаны гудамжаар, Опиш ба Пороковын гүүрний тэндээс цувран, Градын өмнөх хүмүүсийн цуваа улам нэмэгдсээр байлаа. Ард түмний уур хилэн улам бадарч барокко маягийн гол хаалганы дээгүүр хоёр аварга биетэн тэмцэлдэж байлаа. Грандын уулын энгэрт харанхуй дунд Прага хот анир чимээгүй дүнсийгээд, хүмүүс «Гутамшиг!» «Энэ бол урвалт!» гэж хашхиран Град руу нэвтэрч орох гэж зүтгэнэ. Гэвч хаалга цоожтой учир цугларсан хүмүүс ундууцна. Тэр хүмүүс нөхөр хүүхдүүд нь уурхай доор дарагдаж үлдсэн уурхайчдын эхнэрүүд уурхай руу тэмүүлэхийн адил Градын хаалгыг тасралтгүй доргиулсаар байлаа. Хүмүүс хаалга доргиулан, аюулд тулгарсан Бүгд Найрамдах Улсаа аврахыг шаардана. 

	«Град манайх боллоо!» гэж хашхирах сонсогдов. 

	Хаалганы сараалж хугарсан нүхээр хүмүүс усны үер шиг цөмрөн орлоо. Харуул хаалгаа хаяад явжээ. Энэ азгүй явдлын улмаас зүрх нь чинэрэн шаналж байгаа хүмүүс рүү хэн буу шагайж чадах юм бэ? 

	Градыг дайрч эзлэхэд Барборка бас тусалжээ. 

	Нелла Митягийн хамт тийшээ хүрч очиход Градчаны талбайн тэндэх хаалга дэлгээстэй, сараалжнуудыг нь хугалсан, дотор нь хүмүүс их дэлгүүрт орсон мэт бужигнаж байлаа. 

	Хүмүүсийн гол урсгал гуравдугаар орд руу чиглэв. 

	Шуугилдсан олныг харахад шар зөгийн үүр шиг, ялангуяа ерөнхийлөгчийн ажлын байрны өмнө хамгийн олон хүн цугларчээ. Цөхрөнгөө барсан хүмүүс үдшийн бүрэнхийд хар тогоон дотор буцалж байгаа замын хар тос мэт язганан хөдөлж, түүний гүн дундаас битүү дургүйцлийн чимээ цуурайтна. Хааяа тэр зүгээс:

	— Аба эраном! гэж хашхирах нь дохионы пуужин шиг цуурайтна. 

	Мита цохиулсан мэт цочоод алхаагаа хурдасган, хөгшин ээжээ чангаасаар хүмүүсийн дундуур урагшаа зүтгэхэд ээж нь түүнийг алдчих вий гэж айхдаа аргагүйн эрхээр дагана. 

	— Беран!14 чи бол гутамшиг! гэж хүмүүс хашхиралдана. 

	Митя өмнө нь харагдаж байгаа тэр олон зах, ханцуй, нуруунуудын цаана жинхэнэ амьд хонь байгаа байх гэж боджээ. Митя тэнд яагаад хонь орсныг ойлгохгүй учир түүнийг яахыг нь харахын тул урагшаа бүх чадлаараа зүтгэнэ. Митяг төөрчих юм уу, гишгүүлчих вий гэж Нелла айж байлаа. Хэрэв энэ учир утгагүй сүртэй сүндэрлэж байгаа өндөр баримлыг санамсаргүй нурааж Митяг дайрчихвал яана? 

	Өөрт нь найдаж орхисон ач хүүтэйгээ болгоомжгүйгээс болоод үдэш гудамжинд гүйж гарсандаа эмээсний улмаас францын урвасан тухай сэтгэл зовохоо түр мартжээ. Тийм хязгааргүй их гай зовлон тохиолдож байхад хүмүүс галзуурдаггүйн гол шалтгаан чухам үүнд байгаа юм. Юу ч тохиолдлоо гэсэн ердийн амьдрал хэвээр үргэлжилж, минут бүр хүнээс ямар нэг зүйл шаарддагаас хүнийг зайлшгүй өөрчлөх явдлаас аварч байдаг. Эцэст нь Нелла Митягийн хамт гэгээн Витийн сүмийн шатан дээр гарч хана түшлээ. Тэгээд тэндээс илүү сайн харагдана гэж жаал хүүг аргадаж зогсоов. Гэтэл хэдэн хүн авчирч лавир мэт хөндлөн эвгүйгээр барьсан Чехословакийн туг дээр нь гэнэт харагдав. Энэ үймээн дунд тугийг урагдаж магад гэж тэд нар айсан юм бол уу? 

	Генерал Сыровы15 мандтугай! Бидэнд генерал Сыровы хэрэгтэй. Бидэнд цэргийн засаг хэрэгтэй гэж хүмүүс хашхиралдав. 

	Бууж өгөхийг хүсэхгүй байгаа ард түмэн тийм засгийн газар л аварч чадна гэж үзэж байжээ. 

	Зборовын дэргэдэх тулалдааны баатар генерал Сыровы нэг нүдэндээ хар боодолтой учир Брожикийн16 зураг дээрх Ян Жижкийг санагдуулдаг бөгөөд ард түмэн зовлонд учирсан үедээ түүнд итгэл найдвар хүлээлгэж байжээ. Нэг жилийн өмнө генерал Сыровы морь унаж Масарикийн шарилын өмнө гашуудлын цувааг тэргүүлж явсан бөгөөд одоо тулалдаанд хүмүүсийг мөн адил эрэлхгээр толгойлно гэж бүгд итгэж байна. Сыровы бол манай хүн!

	Цонхны тагт дээр нүүр нь сайн үзэгдэхгүй нэг бүдүүн тарган настай хүн гарч ирээд хүмүүсийг гэр гэртээ харьцгаа, хэрэг болоход дуудна гэж аргадаж эхлэв. 

	Гэтэл хэн одоо нойрны тухай бодох юм бэ? 

	Митягийн өмнө зогсож байсан туранхай намхан хүн нударгаа зангидан занаад:

	— Зэвсэг өг! гэж хашхирахад хэдэн эрэгтэйчүүд

	— Зэвсэг өг!, бид зэвсгийн хөлс төлсөн шүү дээ! гэж дагалдан хашхиралдав. 

	Энэ үгийг Митя өөрийнхөөрөө ойлгожээ. Митя гараа хөгшин ээжийнхээ гараас суга татаад:

	— Зэвсэг өг, бид тэдэнтэй байлдана! гэж хашхирахад Нелла араас нь цамцнаас барьж авав. 

	— Засгийн газар хаа байна? гэж хүмүүс хашхиран шилтгээн рүү ойртсоор байв. Хүмүүс үерийн ус шиг шуугьж, эрт дээр үеийн дефенестрацийн17 тухай бодол тэдний санаанд сэргэж байлаа. 

	Тэд нар хаа байна? Тэд нар хаана нуугдав? гэж эмэгтэй хүний цангинасан дуу цуурайтахад эрэгтэйчүүд дагалдан:

	— Бууж өгөгчид сөнөтүгэй! Тэднийг гаргаж хая! гэж сүртэй хашхиралдав. 

	Хүмүүсийн цуваа мяралзан долгиотож үерийн ус байшин барилгыг хамран авах гэж байгаа юм шиг байлаа. Хэсэг хүн «Эх орон хаана байна»18 гэж чанга дуулахад цугларсан хүмүүс нам гүм болов. Бусдаасаа илүү хилэгнэн чанга хашхирч байсан хүмүүс ч гэсэн малгайгаа авч дуу сонсогдсон тэр зүг харан чимээгүй боллоо. Аравдугаар сарын 28-ны баярыг бид хэчнээн олон удаа тэмдэглэсэн гэж санана! Нэг ч хүн халааснаасаа алчуураа гаргах гээд гараа ч хөдөлгөж зориглохгүй бүгдээрээ хөдлөхгүй зогсоод сүлд дуугаа дуулж, заримыг нь хацар дээгүүр нулимс урсах нь чийдэнгийн гэрэлд харагдаж байлаа. 

	Градын талбайд хөдөлгөөнгүй зогссон хүмүүсийн хоёр талаар гэгээн витийн сүмийн хана сүндэрлэж, тэнгэрийн мандалд одод түгж төрийн тугийн лавир мэт хачин янзаар барьсан эрэгтэйчүүд тарни унших адил тугаа хоёр тийш аажим намируулж байлаа. Бүх юм театрт үзэж байгаа юм уу зүүдэлж байгаа мэт ер бусын байдалтай санагдана. Сүлд дуулал төгсөхөд хүмүүс дахин шуугилдаж

	— Цэргийн засгийн газар хэрэгтэй! Бид тэмцэхийг хүсэж байна! гэж хашхирав. 

	Нелла хүүгээ цэрэг болно гэж есдүгээр сарын турш айж байжээ. 

	Гэтэл одоо: «Тэмцье! Тэмцье!» гэж Митягийн гарыг атгаад бусдын хамт хашхирч байлаа. 

	Митя эмээ ээжийгээ харахад, түүнийг гараа угаа гэх зэргээр өдөр тутам асарч байдаг эмээ ээж нь одоо ингэж ам нээж хашхирч байгаа нь сонин санагджээ. 

	Шилтгээний цонхны тагт дээр энгийн хувцастай, өндөр гоолиг нуруутай хүн гарч ирэв. Нелла түүнийг таньсангүй. Сайд нарын Зөвлөлийн дарга Годжа юм бол уу? Тэр хүн тагтны хашлага дээгүүр өнгийж, олны өмнө үг хэлж сурсан хүний байдлаар нүүрэмгий, элэгсэг янзаар ярьж эхлэв. 

	— Та нар !намайг мэднэ. Би та нарын тусын тулд ярьж байгааг мэдэж байгаа байх. 

	— Энэ чинь Гашлер байна гэж Неллагийн эргэн тойронд хүмүүс шивнэлдэв. 

	Үнэхээр түүнийг хүн болгон мэддэг, түүний Градчаны тухай, Хуучин Прагын тухай дуунуудыг нийт орон даяар дуулдаг байжээ. Гэтэл дагшаа хөгжмийн дуучин яагаад энэ ерөнхийлөгчийн ажлын байрны тагтан дээр гарч ирэх болов? Юм бүхэн эмх замбараагаа алдаж, хэн ч юунд ч гайхахаа больжээ. Неллагийн хүүгийн амийг алдагдуулах шахсан тэр Власта Тихая гэгээн Георгийн хөшөөний дэргэд уйлчихсан зогсож байлаа. Тэрээр одоо Кунешовын авгай болжээ. Власта чүдэнз зурахад нүүр нь түр гэрэлтэн, тамхиа шуналтайгаар сорохыг Нелла харсан боловч чүдэнзний гал унтармагц тэр жүжигчин хүүхний тухай даруй мартлаа. Энд худалдаачид, оёдолчид, хүний анхаарал татдаггүй хотын жирийн иргэд, жижиг худалдаачид, албан хаагчид цугларчээ. Тэд дэлгүүрээ хааж, цонхоо төмөр хөшгөөр хаагаад гудамжинд гүйлдэн гарсан бөгөөд оюутан, багш зэрэг сэхээтнүүд тэдний дунд мэдэгдэхгүй уусан замхарчээ. Энэ бол өдөр нь янз бүрийн ашиг сонирхлоор дүүрэн байдаг их хот Прага юм. Австритай тэмцэхэд цэргийн дуунуудаараа тус болж байсан Прага даяар хайрлагддаг яруу найрагч эх оронч дуучин Гашлер өөрийг нь хайрлан хүндэтгэж, хойноос нь дагадаг олон түмэнтэй сэтгэл догдлон чин сэтгэлийн үгээр ярихыг оролдож байлаа. 

	— Ийм нөхцөлд дайтах нь амиа хорлоно гэсэн үг гэж цугларагсдад хандаж хэлэхэд, хүмүүс тосож аван нэгэн дуугаар:

	— Амиа хорлосон нь дээр! Бид амиа хорлохыг хүсэж байна! гэж хашхирах дуу Град, гэгээн Витийн сүм хоёрын дунд нижигнэн цуурайтав. Энэ нь жолооч, тогооч, хоол зөөгч, хувцасны загвар өмсөгчид, багш нар зэрэг эх орныхоо төлөө амь биеэ хайрлахгүй хүмүүс амь насаа зориулахад бэлхэн байгаагаа илэрхийлж байлаа. Тэд эрх чөлөөг хүсдэг хүмүүс юм. 

	Ерөнхийлөгч хаана байна? Яагаад гарч ирэхгүй байгаа юм бэ? гэж нэг хүний зэвүүцсэн дуу сонсогдов. 

	Тагтан дээр дахин шаардуулан гарч ирсэн генерал Сыровы, «Та нар ерөнхийлөгчийг дуудаагүй шүү дээ» гэж хэлээд Градын нууцгай гүн рүү буцан оров. 

	Энэ аймшигт шөнө тэнд ямар хүн байсан юм бол? Тагтнаас баруунаар, түүний дээд давхрын гэрэлтэй цонхны хөшигний цаана нэг хүний дүрс харагдаад, тэр хүн өөрийгөө гуйвалтгүй хатуу гэдэгт итгэж байхыг бусдаасаа шаардсан мэт бухимдуу байдалтай гараа хооронд нь үрээд мэхийн ёслов. Зарим хүмүүс түүнтэй чанга дуугаар мэндэлсэн боловч хүмүүс даруй исгэрч, хашхирч эхэллээ. Тэр хүн бүдэг сүүдэр цонхноос холдон далд оров. 

	Митя нойрмоглон бүдчин сажлахад өөрөө ядарсандаа унах шахсан Нелла түүнийг заримдаа өргөж, заримдаа чирсээр гэртээ аваачжээ. 

	Митяг орон дээр хэвтүүлээд, аав, ээж хоёр нь тус бүр нэг хөлийн нь оймсыг тайллаа. Том хүүхдүүд оймсоо өөрсдөө тайлдаг боловч Митя толгойгоо өндийлгөж чадахгүй байлаа. Гэвч «Би унтаагүй байна» гэж эсэргүүцнэ. Тэгснээ гэнэт гижигдүүлсэн мэт инээд алдав. Түүний нүдний өмнө асар том нефтийн цагаан агуулах, түүний дэргэд винтов буу үүрсэн харуул нарны эсрэг харагдах шиг болжээ. 

	Митя нүдээ анин гараа сунгаж:

	— Аав аа, улаан арми бидэнд туслахаар ирнэ гэж хэлээд сэтгэл нь тайвшран нойрслоо. 

	
ҮЙЛДВЭРИЙНХЭН

	Маргааш нь Колбенкийн ажилчид ажлаа хаяжээ. Зорох машин, пресс машин буюу гар бууны суурь машин дээр ажилладаг хүмүүс хийх юмаа олж ядан, ажил хийх сонирхолгүй болсон байлаа. Хайлах зуухны дэргэд ажилладаг хүмүүс: «Бид Гитлерийн төлөө ажиллахгүй» гэж мэдэгджээ. Суурь машинуудын дэргэд ажилчид цугларсаар байлаа. Гал, төмөр хоёртой ажилладаг хүмүүс хатуужилтай байдаг болохоор энэ хэргийг анх мэдээжээр төмөр хайлагчид эхэлжээ. Ажил хаялт хүхрийн цехээс эхэлж хойноос нь төмөр давтах цех дагалдан цаашаа токарьчдын цехэд дамжив. Нэг цех л зогсвол бусад нь даруй нэгдэж байлаа. Төмрийн дархан, зохион бүтээгчид, зүлгэх цехийн ажилчид, мужаан, механикууд цехээсээ гарч ирэв. Загварын цехийнхэн түгжчихээд эхлээд тэднийг сонсох ч үгүй байсан бол сүүлдээ бас нэгджээ. Тэд цөмөөрөө гол тойрог дээр ирэхэд үйлдвэрийн хорооны дарга ажилчдын үгийг хүлээж авсангүй. 

	Үйлдвэрийн хорооны дарга:

	— Та нар хаашаа гүйлдээд байгаа юм бэ? Солиороо юу? гэж хэлэв. 

	Ээлжийн ахлагч гол хаалганы түлхүүрийг өгсөнгүй. 

	— Улс төрийн талаар хөөцөлдөхөө боль. Та нар тэртэй тэргүй юу ч мэдэхгүй шүү дээ гэж аргадахад

	— Түлхүүрийг бидэнд өг. Эсвэл бид хаалга эвдэнэ. Шөнийн ээлж ч гэсэн ажилд гарахгүй гэдгийг бид найдвартай хэлж чадна. Хайлах зуух унтарвал унтраг. Одоо бидэнд хамаагүй гэж хариуллаа. 

	Түлхүүр даруй олдож тэд цааш явлаа. Хэрэв төмөр хайлагчид ямар нэг юманд зоривол тэднийг ямар ч эрх баригч зогсоож чадахгүй юм. Хаалгачин цонхоороо шагайгаад:

	— Битгий яв. Битгий тэнэглэцгээ! Балабенкийн тэнд та нарыг цагдаа нар хүлээж байна гэж хойноос нь хашхирав. 

	Тэднийг буцаахын тулд хаалгачин худал хэлсэн боловч ажилчдыг хуурах тийм хялбар биш ажээ. Зохион бүтээх товчооноос Тоникийн ажилладаг онгоцны үйлдвэрийнхэн Колбенкийн ажилчидтай хамт гарч, Сименсийн үйлдвэр ч гэсэн тэдэнтэй нэгджээ. Ажилчид хөл нийлүүлэн Майн нэгний жагсаал хийдэг хааны өргөн чөлөөгөөр алхаллаа. Энэ асар уудам урсгал зам ажилчны гурван районоор дамжин гарч Высочаны, Либень, Карлин гэдэг хорооллуудыг холбодог бөгөөд хуучин хот түүхэн зүрх нь бол энэ урсгал зам их хот Прагын гар нь болдог ажээ. 

	Харфа дээгүүрх утаа шингэрсэн нь тэнд бас ажил зогсжээ. Нийслэл хотын галлах зуух болсон Тебеска, химийн ховор үнэр өнгө бүрийн утаа гаргаж байдаг будгийн үйлдвэртэй Шмолковнад суурь машинуудаа зогсоон ажил хаяжээ. Харфын нийт ажилчид босож, тэдний хойноос чехийн чих болсон Глоубетин, Филипка, Прага хотын нүд болох Тунгсрамка, олон саяар саван гаргадаг Сана дагалдан бүгдээрээ гудамжинд гарчээ... 

	Арслан заан шиг асар том машины төрөх тасаг болсон Либень дахь чех-моравийн машины үйлдвэр, мөн түүний дүү болох Колбенкад суурь машины дуу нүргэлэн доргихоо зогсож, нам гүм болжээ. Үйлдвэрийн цехүүдээс эрэгтэйчүүд, орон сууцны байшингуудаас эмэгтэйчүүд гарч ажилчны хорооллууд нийтээрээ Бүгд Найрамдах Улсын зүрх нь болох парламент руу явцгаалаа. Тэдний зам дагуу бусад жижиг байгууллагууд нэгдэж бүгдээрээ сонгодог тулалдааны газар Балабенка руу явав. Хааны өргөн чөлөөнд. хүмүүс дүүрэн цугларч, трамвай аль хэдийн зогсжээ. Хүмүүс зогсон, жагсаалын хойноос ширтэнэ. 

	Битгий дэмий гудамжаар сэлгүүц

	Бүгд Найрамдах Улсаа хамгаал. 

	Жижиг худалдаачид цонхныхоо хаалтыг хааж, мухлагаа хаагаад ажилчидтай бас нэгдэв. Мухлагаас исгэх хөрөнгө авахаар задгай мөнгө авч гарсан настай эмгэн хүртэл тэдэнтэй бас нэгджээ. Байранд суудаг оюутан, сурагчид ч гэсэн тэдэнтэй хамт явахыг хүссэн боловч хаалгыг нь түгжсэн учир цонхон дээрээ толгойгоо нийлүүлэн зогсоцгооно. 

	Ажилчид цувсаар байлаа: Тэд цөмөөрөө нэг адил сэтгэж, юу хүсэж байгаагаа мэдэж байв. Бууж өгсөн засгийн газрыг түлхэн унагаж, хэрэв Гитлер Бүгд Найрамдах улсад нь халдвал хамгаалахыг хүсэж байлаа. Төрөлх эх орон нь ажилчдад энэрэнгүй эх шиг биш, харин «Алтан ээрүүл» буюу Золушкийн19 тухай үлгэрт гардаг хойд эхтэй адил хайртай хөвгүүд нь болох том (газрын эздийн хүүхдүүдэд илүү өөдтэй бүхнийг нууцлан үлдээж, газаргүйчүүдийг цааш нь түлхэн, ажилгүйдлийн үед ихэнх хүмүүс орох оронгүй чулуу хэмхэлдэг занар, гол мөрөн дээр хэрэгцээгүй хаягдсан усан онгоц, хуучин вагонууд дотор сууж байв. Эх орны эцэг урьд цагт ядуучуудад өлсгөлөнгийн хэрмийг бариулсан бол эх болсон Бүгд Найрамдах Улс нь тэдэнд туслах гэж хичээсэнгүй, ажил өгөхийн оронд өчүүхэн өглөгөөр аргацаадаг байжээ. Ийм оронд амьдарч ч болдоггүй, үхэж ч болдоггүй байсан бөгөөд тэр өлсгөлөнт жилүүдийн дурсгалд зориулж одоо болтол «Ядуурал» «Онгоцон дээр» гэдэг нэртэй сууринууд байдаг. Ямар ч гэсэн цус бол ус биш, эх бол хэзээд эх байдаг хойно тэртэй тэргүй эх орон нь бөгөөд одоо түүнд аюул учраад байна. Уурхай, төмөр боловсруулах комбинатууд, чихрийн болон дарсны үйлдвэрийн эзэн айн ухарч байхад, тэр үйлдвэрүүдэд нуруу бөхийлгөн ажилладаг үгээгүйчүүд төрөлх эх орноо хамгаалахаар зоригложээ. 

	Бидэнд зэвсэг өг! Бид зэвсгийн үнийг төлсөн! 

	Тахир дутуучуудын байшингийн дэргэд цэргийн ачааны машин тааралдаж, машин дотор суугаа цэргүүд: «Бид та нартай хамт! Ард түмэнтэй хамт!» гэж баяр хүргэн гараар даллав. 

	«Ядуурал» «Онгоцон дээр» гэдэг сууринуудын оршин суугчид өлсөж үхэхийг хүсэхгүй гэдгээ илэрхийлэхэд нь өөрсдийг нь буудаж байсан тэр Бүгд Найрамдах Улсаа хамгаалахаар явж байна. 

	Годжа сөнөтүгэй!

	Урвагчдын засгийн газар сөнөтүгэй!

	Бүгд Найрамдах Улсыг бид герман ахлах цэрэгт өгөхгүй!

	Генерал Сыровы мандтугай!

	Зөвлөлт Холбоот Улс мандтугай!

	Жагсаал зохион байгуулагчдын нэг жагсаалын дагуу түргэн гүйж:

	— Нөхдөө, генерал Сыровыг битгий уриал. Тэр чинь фашист! гэв. 

	Гэвч ганц нүдэт тэр баатар ямар ч цэргийн засгийн газрын биелэл мэт санагдаж хүмүүс сонсох ч үгүй байлаа. 

	Хүмүүс явсаар л байв. Олон арван мянган хүн «Бууж өгөхгүй!» гэдэг нэгдсэн нэг санаанд хөтлөгдөж байлаа. Готвальдовын тэр хөдөлмөрийн цэргүүд «сокольчуудтай» адил формын хувцас ч шаардсангүй. Франц улс урвасан ч гэсэн тэр хүмүүс өөрсдийгөө хамгаалан тэмцэхдээ ганцаардахгүй орос улс тэдэнд тусална гэдэгт итгэж байлаа. Коммунистуудын хувьд тэр нь улс төрийн итгэл байсан бөгөөд бусдынх нь хувьд бол агуу их ах дүү Орос улсад итгэх уламжлалт итгэл юм. «Руде право» сонины газрын дэргэдүүр өнгөрөхөд тэдэнд цонхоор баяр хүргэж байв. Жагсаалын зарим хэсэг нь зөвхөн Карлины зам гүүр хүрч явахад бусад нь хуучин хотын талбайд хүрсэн байлаа. 

	Тэнд цаазаар авхуулсан хорин нэгэн чех язгууртны дурсгалын самбар байдаг. Гэтэл Белогорт болсон азгүй явдлын дараагаар хэчнээн олон хүн эх орноосоо үүрд хагацсан гэж санана! Бүхэл удмаараа гадаадад дүрвэж, тэдний хөрөнгө харийн хүмүүсийн гарт ороод, үндсэн хэсэг нь дайсны талд орж бид язгууртнуудгүй ард түмэн байсан юм. Үүний улмаас ч Чехийн ажилчин сэхээтнүүд бие биедээ ойр, бид бүгдийн өвөг эцэг жижиг тариачид, элэнц эх домч эхнэрүүд байсан байж магадгүй бил ээ. Ноён ч гэсэн биш ч гэсэн чехчүүд дайсныг эсэргүүцэхдээ хоорондоо тохиролцож чадна. 

	Парламент хуралдаж байхад орчин тойронд нь нэг километр хүртэл зайнд хүмүүс бөөгнөрөн цугларч болохгүй гэсэн хууль байдаг. Тэгж ярьж болно. Гэтэл гадна талын бүх цус зүрх рүүгээ цутган орж байхад цагдаа нар яах юм бэ? Хоёр талын эрэг хоорондоо ойртон, утаа татсан зүүн хойд талынхан уулнаас бууж нүүрс галт тэрэг, шил пиво, спиртийн үйлдвэртэй хуучин хар тортог болсон Смихов Дунай мөрнийг гатлан Клихов дахь Шкодын үйлдвэрийнхэнтэй хамт голын эргийн дагуу хуйлран явна. Зэр зэвсэг, мотор, төмөр зам, гүүр, галт тэрэг, онгоц бүтээдэг эрэгтэйчүүд цагдаа нарын хаалтыг утас мэт таслан нэвтэрч, харуулуудыг таягдан зайлуулаад Сметаны талбайг бүслэв. Подольскийн шохой шатаагчид, Браницкийн пиво эсгэгчид, төмөр хоолой суулгагчид, хөргөх цехийн ажилчид, Панкрацын зэвсгийн үйлдвэрийнхэн Кршжовникийн талбайгаас Үндэсний театр хүртэл үргэлжлэн зогсжээ. Тэр бүгдийг тоолоод барахгүй учир би энд олон газрын нэрийг дурдсангүй. Бүгдийг тоочъё гэвэл олон үйлдвэрийн барагдашгүй урт нэрийн жагсаалт гарах болно. Цэргийн алба хаах үүргээ биелүүлэхээр парламентын зүг ирсэн хөдөлмөрийн энэ армигүйгээр нисэж ч чадахгүй, хот дулаацах ч үгүй, гэрэлтэх ч үгүй, мөн удахгүй хоолгүй болох бил ээ. 

	— Та харав уу? Бид нэг шөнийн дотор ажил хаялт зохион байгуулна гэдэгт та итгэхгүй байсан шүү дээ. Үл ялих хэргийн төлөө тэд ажил хаяхгүй. Гэвч одоо Бүгд Найрамдах Улс үхэх, сэхэхийгээ үзэх цаг тулгарсан үед хүмүүс цөмөөрөө ирж байна гэж Гамза есдүгээр сарын түгшүүрт өдрүүдэд улсаа явж аврах тухай шийдвэрлэх зөвлөгөөн дээр коммунистуудын уулзаж байсан тэр дундыг баримталсан социалистад хандаж хэлэв. 

	Энэ хүмүүс дөрвөн өөр улс төрийн намын ажилчид байсан юм.. 

	Бидэнд зэвсэг өг! Бид зэвсгийн үнийг төлсөн!

	Өвдөг сөгдөж амьдарснаас тэмцэж үхсэн нь дээр!

	Годжийн засгийн газар сөнөтүгэй! Бууж өтөгчдийн засгийн газар сөнөтүгэй!

	Готвальд парламентын байшингийн тагтан дээр гарч засгийн газар огцорсон тухай анх түрүүн зарлахад Тоник түүнийг сонсоогүй нь харамсалтай. Ард түмний хүссэнээр армид тулгуурласан шинэ засгийн газар байгуулагдлаа. Зөвлөлт Холбоот Улс бидэнтэй хамт. Битгий бууж өг, тэвчээртэй байцгаа! Улс төрийн талаар эсрэг тэсрэг байсан хүмүүс одоо яаж үнсэлцэж байгааг Тоник хараагүй нь харамсалтай! Коммунистууд хэдийгээр эсрэг байсан боловч эвслийн намуудын сайн санаат бүх хүмүүстэй анх удаагаа нэгдлээ. Тус орны шударга хүчин улс төрийн зөрөлдөөнийг үл хайхран нэгдсэн нэг фронт болов. 

	Тоникт Высачанаас парламент хүртэл явахад Станиславын Карловын их сургуулиас парламент хүрэхээс хол байлаа. Тоникийг «Руде право» сонины газрын дэргэдүүр явж байх хооронд парламентын байшингийн тагтан дээр сэтгэл нь догдолсон царайтай хоёр дахь хүн гарч ирэв. 

	— Та нар намайг хэн болохыг мэднэ! Би Рашин20 гэдэг байна. Үүний өмнө миний эцгийг коммунист хүн хорлосон. Гэвч биднийг тусгаарлаж байгаа зүйлийн тухай өнөөдөр дурсвал нүгэл болно. Биднийг нэгтгэж байгаа зүйлийн талаар л бид ярилцах ёстой. Энэ бол Бүгд Найрамдах Улсаа хайрлах, нийтийн дайсныг үзэн ядах үзэл мөн. Бид нэгдсэнээр ялалтад хүрнэ! гэв. 

	Станислав бахдан баярласандаа нуруу нь тэнийв. 

	«Бүгд Найрамдах Улс» буюу «Республика» гэдэг нь «нийтийн хэрэг» гэсэн үг. Бүгд Найрамдах Улс гэдэг нь талбай дээр түүний эргэн тойронд байгаа, өөрийн улсыг аврахын төлөө амь насаа зориулахад ч бэлэн энэ олон зуун мянган хүмүүсээс бүрдэж байлаа. Хуйлралдан хашхиралдаж байгаа нь энэ амьд Бүгд Найрамдах Улс Станиславыг няц дарж ч болох байсан бөгөөд голын цаадах толгод дээр хуучин чехийн хаант улсын үлдэгдэл болох Град, гэгээн Витийн сүм хоёр тэнгэрт сүндэрлэн харагдаж байв. Өдөр бүр харж байдаг Градчаныг парламентын өмнө энэ олон эрэгтэй, эмэгтэй хүмүүс цугларсан үед харахад анх удаагаа үзэж байгаа мэт гойд сүрлэг сайхан харагдаж: «Би төрийн үзэл санааг ойлгож байна» гэж Станислав бодлоо. Тэгээд «Би одоо болтол Прага хотыг сайн мэдэхгүй явжээ» гэж өөрөө өөртөө хэлээд гэр лүүгээ гэнэт яарав. 

	Хүмүүс батлан хамгаалах хүч чадлын билэг тэмдэг болж үзэгдэж байгаа генерал Сыровыг гар дээрээ өргөн гаргаж, арван намыг төлөөлсөн хүмүүс Готвальдаар удирдуулан Град руу явцгаав. Аюул занал өнгөрсөн биш харин нэмэгдсэн гэдгийг түр зуур мартаад улмаар баяр хөөр болцгоож байлаа. 

	Нюрнбергээс Берхтесгаден, Берхтесгаденээс Лондон хүртэл өшиглүүлэн хөөгдсөн эх орон одоо Готесбергэд21 очжээ. Тэнд бидний огт үзээгүй, нэг нь ханцуйндаа хас тэмдэгтэй, нөгөө нь борооны шүхэр барьсан хөгшин сайд Чемберлен гэдэг хоёр хүн бидний улмаас наймаацалдаж байлаа. Гар бариад бугуй барина гэгч болжээ! Айлган завшигч Гитлер англичуудын буулт хийдгийг мэдээд улам гаарч, духан дээрх хэдэн үснийхээ доороос сүрдүүлэн харж улам ихийг шаардав. Дамын наймаачид тохиролцож чадсангүй учир Чемберлен гар хоосон буцжээ. 

	Тэр оройжин Прага хотыг шөнө бөмбөгдөх гэж байгаа тухай ярилцаж байлаа. 

	Юм худалдаж авахаар ирсэн Ро энэ удаа Хойзлерын хамтаар Нехлебы дахь хувийн байшин руугаа дахин явав. (Дайн гарахад бараа ховордох учир Ро нүцгэн үлдэхийг хүссэнгүй пальто, костюмын сайхан даавуу, бас бүх зүйлийг худалдан авчээ.) Нелла хувийн байшингаа худалдсандаа одоо харамсаж байлаа. Хэрэв байшинтайгаа байсан бол Барборкаг Митягийн хамт тийш нь явуулж болох байсан юм. Гамза өглөөний үйл явдлуудаас хойш тайвширч амжаагүй байлаа. Манай ард түмний шаардсан цэргийн засгийн газар тогтлоо. Гэтэл энэ засгийн газар юунд хүргэв? Өглөө Карлин22 руу цагдаа нар ирж «Руде право» сонин хэвлэхийг хориглов. Тиймээс хагас цаг орчим гүйж, утасдаж байж хоригийг нь хүчингүй болгожээ. 

	Станислав өрөөндөө, үйлдвэрийн яндан шиг утаа баагиулан элэнц эхийнхээ доголон данхнаас хар кофе ууж, бодлоо төвлөрүүлэхийг хичээн бичиж суулаа. Хүлээн авагчийн дэргэд гар хумхиж зүгээр суугаад сэтгэл зовоосон мэдээг сонсож Тоник, Хеленка хоёр шиг тэр мэдээний тухай адаг төгсгөлгүй маргалдаж байх ямар хэрэгтэй юм бэ. Ээж нь мэдээг сонсож, юу болж байгааг ажиж байгаа учир хэдийд түүнийг дуудахыгаа мэднэ. Станислав бичих ёстой. Толгодын зүгээс, голын тэртээгээс парламентын зүг бөөн бөөнөөр цувран ирж байсан хүмүүсийн тухай үзэж харсан зүйл ухаан санаанд тод хэвээр байгаа дээр эвлүүлэн бичиж авах хэрэгтэй. Станислав парламент, Град хоёрын дунд цугларсан амьд Бүгд Найрамдах Улсын тухай бичих ёстой. Үйлдвэрийн хүмүүсийн тухай дурдахгүйгээр «Прагын өгүүллэгүүд» ямар ч утгагүй болно! Годесбергийн тухай бодохгүйг хичээх боловч санаа нь үргэлж тийшээ чиглэсээр байлаа. Ачааны машинууд гудамжаар цонхны шил доргиулан урьд урьдынхаас илүү олноор цувсаар байна. Дараа нь тайвширч үйлдвэр, заводуудын тухай бичиж эхлэв.

	Радиогоор Вышеградаас явуулдаг дохионы ая ятга хөгжмөөр эгшиглэв. Энэ ая аль хэзээнээс есдүгээр сарын үйл явдлыг улам уйтгартай болгож байлаа. 

	 

	«Сонсоцгоо, сонсоцгоо!»

	 

	Энэ эгшинд радио сонсож байсан чех хүн бүр (тэд цөмөөрөө сонсож байлаа) энэ эхний нээлтийн үгийг бүх насаараа санаж явах болно. Энэ нээлтийн үг ямар нэг утга санаа илтгээгүй боловч биед өндөр хүчдэлийн гүйдэл дамжуулах мэт санагдана. 

	 

	«Сонсоцгоо, сонсоцгоо! Чухал мэдээ»

	 

	Дараа нь дахин цэргийн марш аялав. 

	Хэрэв Гитлер бидний сэтгэлийг түгшүүлж тоглоом хийхийг оролдож байгаа бол манай радио яах гэж ингэж байгаа юм бэ? Хөгжим хэрэггүй. Бид үнэн байдлыг сонсож мэдэхийг хүсэж байна! Энэ өдрүүдэд хэн ч хөгжим сонсохыг хүсэхгүй байлаа. Ямар үед цэргийн марш тоглодгийг Нелла сайн мэдэж байлаа. 

	Нелла энх тайвны тухай бичихгүй, ярихгүй боловч бүх бие сэтгэлээрээ энх тайвныг мөрөөдөж байна. Неллад хайртай хань нөхөр үр хүүхэд, ач хүү бий. Түүний хувь заяа бүх дэлхийн эмэгтэйчүүдийн хувь заяатай нэг адил учир үр хүүхэд, хань нөхрөөсөө өөр зүйлийн тухай бодож чадахгүй байлаа. Хэдийгээр үе үе хүнд бэрхшээл тохиолддог боловч хайр халамжаар хүрээлүүлсэн хүний амьдрал ямар сайхан болохыг бүх бие сэтгэлээрээ мэдэрч байлаа. Тэрээр өвөр хормойноосоо шинэ хүнийг төрүүлж, үр хүүхдээ өсгөж бойжуулах найдвар хүлээн, хонь хариулж явсан гэнэн хонгор бяцхан үр нь харсаар байтал гялалзсан том эр болжээ. Одоо цэрэг эр болно! Тэгээд энэ хөгжмийн аяар алхах гэж үү?.. бушуухан ямар нэг юм хэлээсэй билээ!

	 

	«Сонсоцгоо, сонсоцгоо!»

	 

	Нелла одоо тийм залуу биш болохоор дайн гэдэг юу болохыг мэдэж байлаа. Гамза гурван жилийг дайны талбарт өнгөрүүлсэн юм. Дайны уршгаар хээрийн шуудангаас захиа ирэхгүй үед зүрх бахинд базагдах мэт уй гашуудалд автаж байсан тэр үеийг одоо хүүгийнхээ хойноос дахин амсах гэж үү? 

	 

	«Бүгд Найрамдах Улсын ерөнхийлөгч Чехословакийн зэвсэгт хүчний ерөнхий командлагчийн хувьд нийтийн дайчилгаа зарлаж байна»

	 

	— Бурхан тэнгэр өршөөж хайрла гэж Нелла аяархан дуугарснаа, ингэж хэлснээр Станиславыг өөрөө аюулд учруулж байгаа шиг санагдан гэнэт хэлснээсээ айн цочив. Эх, эцэг нь босож хүү рүүгээ очлоо. 

	Ээж нь хүүгээ номын сан руу нь явуулах гэж өглөө сэрээдэг шигээр

	— Станислав аа! гэж болгоомжтой дуудав. Дайчилгаа гэнэ ээ? За Яах вэ. Одоохон явлаа гэж Станислав нойрноос сэрсэн мэт хэлэв. 

	Станислав үзэг, тамхиа тавиад, цаас дарж тавихаар Нехлебыгээс багадаа авчирсан ,алаг чулууг гар бичмэл дээрээ тавиад хаалга руу ухасхийв. 

	Гамза цэрэг эрчүүдийг бүртгэх газрын хаягийг сануулж хэлэх зуур, ээж нь хүүгийнхээ юмыг гар нь чичрэн боож байлаа. Тоник Америкийн Нэгдсэн Улсын иргэний хувьд цэрэгт дайчлагдахгүйдээ ичиж байх шиг санагджээ. Тоник Неллад заавал туслах гэж зүтгэхэд Станислав хоёулыг нь хориглож:

	— Юу ч хэрэггүй! Би бүх юмаа багласан. Энэ байна гэж том хүний өмнө авхаалжаараа гайхуулж байгаа хүүхэд шиг урамтай, хэлээд, шүүгээ онгойлгон дүүрэн чихсэн үүргэвчээ гаргаж ширээн дээр тавив. 

	Хажуу талын өрөөнд радио дайчилгааны тухай словак хэлээр дамжуулсаар байлаа. 

	— Станислав, чи хэдий завдаа ийм түргэн амжив аа? гэхэд

	— Бүр өчигдөр. Хэрэв хэрэгцээ гарвал би түргэн зэхэж амжихгүй байж магадгүй гэж санаа зовоод урьдаас бэлтгэсэн юм. Дараа нь юм бичихэд тайван амар байсан шүү дээ гэж Станислав үнэнээ хүлээв. 

	Станислав буруу харан суран бүс бүслэв. 

	Байзнаарай. Идэх юм авах хэрэгтэй. Энэ тухай зарласан шүү дээ. Энэ ноосон цамцыг ав. Чамд хэрэг болно. Чийг татах хөвөн ав! Би одоохон авчиръя. Тоник энгэрийн халаасанд нь тамхиа хийв. Тэд Станиславт юм бүхнээ өгөхөд бэлэн байлаа. Ингэж яарч тэвдсэндээ болоод салах ёс хийхийн сэтгэлийн зовлонг түр зуур ч гэсэн мартагдуулж байв. Тэгээд Станислав эргэж ирэхгүй байж магадгүй гэж хэн ч бодох завгүй байлаа. 

	— Аав аа, уучлаарай, тэр удаа нойрны эм ууж тэнэглэснийг минь уучлаарай, гэж аавтайгаа хоёулхнаа түр зуур үлдэхдээ ичсэндээ болоод тэвдчин хэлэв. 

	Одоо хүртэл аав нь ч, хүү нь ч гэсэн энэ тухай дурдахгүй явсан юм. 

	Гамза хүүгээ эгшин зуур чанга тэврээд

	— Хүү минь энэ тухай битгий ярь гээд үсийг нь эелдгээр ар тийш нь иллээ. 

	Станислав аавынхаа нүдэнд нулимс дүүрэхийг анх удаагаа хараад гайхжээ. 

	Эмэгтэй хүнийх шиг хамартай, цайвар шар үстэй Станислав ээжийнхээ өмнө зогсож байхад Тоник үүргэвчээ нуруундаа үүрэхэд нь тусалж байв. Ээж нь сэтгэлээ тайвшруулахыг оролдон инээмсэглэсээр байгааг харахад тэр нь дайны үеийн өнөө аймшигтай эвгүй инээд байлаа. Станислав дэлхийн дайны үед бага байсан болохоор тэр инээдийг нь мэдэхгүй ажээ. Тэгээд Гамзаг Лейпцигт байхад гэрийнхнээсээ хэнийг ч анхаардаггүй байсан учир тэр инээмсэглэлийг нь бас л ажигласангүй өнгөрүүлсэн юм. 

	Хеленка сэтгэлээ барих гэж урьдын адилаар хөмсгөө зангидав. Тэдний дундаас зөвхөн Барборка уйлж байсан боловч нулимсаа нуух гэж оролдож байлаа. 

	Станислав Барборкийн гарыг яаран атгахад, хуруу чинь чернил болсон байна. Цэрэгт очоод аашлуулах вий гэж хэлэв. 

	Барборка ч гэсэн хуучин Австрийн үеийг санаж байлаа. 

	Станислав тэр үгэнд нь инээд хүрч залуу хүний гэнэн янзаар инээд алдаад гэрээс гарав. 

	Эцэг, эх хоёр нь цэцэрлэг дотуур хашааны хаалга хүртэл үдэж, гудамжаар хамт хэсэг явсан боловч түүнд тус болж чадсангүй, хүү нь харанхуйн дунд далд орлоо. 

	Дайчилгааны тухай радио украйн хэлээр нэвтрүүлсэн хэвээр бөгөөд төмөр хангинуулан түлхүүр эргүүлэх чимээ шөнийн нам гүмд сонстон, бүдэг гэрэлтэй хашааны хаалгаар эрэгтэйчүүд гудамж руу яаран гарч байв. 

	— Аав аа, буудал хүртэл чемоданаа аваачихад чинь би тусалъя гэж Лидка нулимс асгаруулан Улынхны сунжруулсан аялгуугаар хэлэв. 

	Лидка нөхрийгөө «аав» гэхээс өөрөөр хэзээ ч нэрлэдэггүй байсан бөгөөд одоо «чемодан» гэдэг үгийг хамгийн эелдгээр дуудаж байлаа. 

	— Гэртээ үлд л дээ, хажууд нь байхгүй бол Штепаник айж мэднэ гэж хэлээд хацрыг нь илэв. 

	Аз болоход Станислав таксины зогсоолын тэндээс машин олж, суугаад, жолоочид очих буудлынхаа нэрийг хэлээд цааш явав. Прашны гүүрний дэргэд чемодан барьсан нэг эрэгтэй хүн даллаад машин зогсоход тэр хүн машины гишгүүр дээр хөлөө тавингуут тэрнээс нь болсон мэт хот даяар гэрэл гэнэт унтрав. Станиславт хүүхэд байхад нь шинэ жилийн өмнөх үдэш тэгж санагддаг байсантай адил цаг шинэ өмсгөлөө өмссөн мэт санагджээ. Тэд цааш явлаа. Үүнээс өмнө Станислав ширээний гэрлийн дэргэд суухдаа хувь заяагаа өөрөө шийдвэрлэж чаддаг байсан бол одоо зайлшгүй тулгарах гэж байгаа энэ ирээдүй өөрийнх нь хүслээс хамаарахгүй юм. Өмнөөс нь Хотковскийн гудамжаар давхин өнгөрсөн ачааны машин их буу юм уу хүмүүсийн алийг ачиж явааг хэн ч үл мэднэ. Харанхуйд цэргүүд хашхиралдаж дуу дуулахгүй учир хүн юм уу төмөр зэвсгийн аль нь ч ялгагдахгүй байлаа. Дайн гарах гэж байгаа нь илэрхий. Дайчилгаанд саад хийх гэж германчууд Прагыг бөмбөгдөхгүй байгаа? Энэ тухай оршин суугчид мэдэж байгаа бол уу? Гэвч Станислав энэ талаар анхаарсангүй, зөвхөн Вильсоны буудал хүрэхийг л хүсэж байлаа. Энэ үед Станиславт аймшигтай байх байсан боловч өөрийн эрх мэдэлгүй болсон гэдэг ойлголт түүний сэтгэлийг тайтгаруулж байлаа. 

	Унаагаар буюу явган явж байгаа бүх хүн хоорондоо юу ч ярихгүй, зөвхөн хожигдохгүйг л хичээнэ. Станислав хотын төв рүү ойртох тутам чемодан буюу үүргэвчтэй хүмүүс улам олширсоор байгаа нь харанхуйд дүнсийн харагдах өндөр байшингууд, цэцэрлэг доторх саглагар модод чемодан барьсан хүмүүсийг төрүүлэн гаргаж байгаа мэт санагдана. Такси галт тэрэгний буудал дээр хүрч ирэхэд хүмүүсийн цуваа улам нягтарч, такси дотор анх ганцхан Станислав суусан бол одоо машинаас гурван шинэ цэрэг буулаа. 

	Стршешовицоос галт тэрэгний буудал хүртэл тийм хол биш. 

	— Хэдэн төгрөг төлөх вэ? гэхэд

	— Хэрэггүй, өнөөдөр үнэгүй үйлчилнэ гэж жолооч хэлээд шинэ хүмүүсийг авчрахаар эргэж явав. 

	Станиславын түрүүнд пиг дүүрэн хүнтэй төмөр замын буудал руу тос болсон ажлын хувцсан дээрээс борооны цув өмссөн хоёр залуу орж явав. Тэр хоёр залуу шөнийн ээлжээс шууд иржээ. 

	«Ийм сайхан ард түмэнтэй байхад ялахгүй Яах вэ! Бид хэзээ ч цэргийн парад сонирхож байгаагүй. Бид цэрэг болж тоглож ч байгаагүй. Гэвч бэрхшээл тулгарсан үед... » гэж Станислав бодлоо. 

	
ЗЭРЭМДЭГ ХҮН

	Гамза гэртээ ирэхэд гэрийнхэн цөмөөрөө хүлээн авагчийнхаа дэргэд сууж байсан бөгөөд түүнийг өрөөнд оронгуут:

	Өвгөн ааваа, та харж байна уу! Тэд нар Снежкийг авсан байна шүү дээ! Гэтэл таны хэлж байснаар... гэж Митя зэмлэж гарав. 

	Хеленка Митягийн гараас угзраад:

	— Өвгөн аавдаа битгий саад болоод бай! гэж зандрав. 

	Жаал хүү ээжийгээ урьд нь хэзээ ч ингэж байхыг үзээгүй учир энэ удаа ээж рүүгээ гайхан харлаа. 

	— Би үнэн юм л хэлж байна. Өвгөн аав үүнээс өмнө «Бид германчуудаас юу ч авахгүй, сайн дураар тэдэнд бас юу ч өгөхгүй» гэж хэлж байсан шүү дээ! гэж Митя өөрийнхөөрөө зүтгэв. 

	Үнэхээр бид ийм байдалд яаж орсон тухай тэдний асуултад юу гэж хариулах юм бэ? 

	— Митя, хэрэв чи одоохон дуугүй болохгүй бол энэ өрөөнөөс гар! гэж аав нь хөндлөнгөөс оролцов. 

	Митя ямар гэм буруу юм хийснээ ойлгохгүй аав, ээж хоёроо ээлжлүүлэн харснаа

	Мюнхений өдрүүдийн дараагаар ядарч зүдэрсэн хүмүүс хүүхдүүдтэй зүй ёсоор эелдэг харьцаж чадахгүй болсон байлаа. Хүн бүхэн үзэн ядах үзэлд автагдан, энэ гай зовлонгоос гарах аргаа олохгүй болсны улмаас өчүүхэн зүйлээс ч гэсэн бухимдан уурлацгаана. 

	— Бид Снежкийг эргүүлж авалгүй Яах вэ гэж өвгөн аав нь Митяд хэллээ. 

	Гэвч Митя эрүүгээ цээжиндээ наалдуулан гараа ардаа хийгээд бодлогошрон зогсож байснаа:

	— Би мэдэж байна! Хүүхдүүдэд л ингэж ярьдаг гэж гашуун туршлагаар ухаан суусан хүн мэт хэлэв. 

	Митя ч гэсэн хүнд итгэхгүй болжээ. 

	— Та нар үүнийг сонсоод яах нь вэ? Зөвхөн биеэ зовоохоос өөр ямар ч ашиг байхгүй гэж Гамза уурлаад радио унтраав. 

	Гэтэл хүн бүхэн хүлээн авагчаасаа нэг минут ч гэсэн салахгүй гэр бүлээрээ дэргэд нь суугаад ойр дотнынх нь ямар ч хүнийг оруулдаггүй мэс заслын өрөөний гудамд байгаа мэт малын домчид Бүгд Найрамдах Улсынх нь хөл гарыг яаж тайрахыг сонсож байлаа. Энэ нь нийтийн зовлон байсан боловч хүн бүхэнд хувьдаа харамсан боддог өөрийн хайртай газар нутаг бас байдаг ажээ. 

	Дээр өгүүлснээр Митя Чехийн хамгийн өндөр уул болох Снежкийн төлөө юунаас ч илүүгээр санаа зовж байсан бөгөөд ямар ч хүүхэд гэсэн онцгой зүйлийг илүү хүндэтгэдэг билээ. 

	Лидкагийн эцэг хөгшин Горынек Карловы Варын төлөө хамгийн их гутарна. Тэнд өндөг хатууртал чанаж болохуйц тийм халуун ус газар доороос оргилон гарч байдаг нь түүнд их таалагддаг байлаа. Тэгээд Выкоукалын байрны үүдний өрөөнд хааны бүлэг цэрэг буга хөөж яваад анч нохой нь халуун рашаанд хэрхэн түлэгдсэн тухай Карловын Варын үүслийг харуулсан зураг өлгөөтэй байдаг байжээ. Горынек Карловы Варыд хэзээ ч очиж үзээгүй юм. Ийм үнэтэй сувиллын газар энэтхэгийн махранз юм уу английн хаан л очиж сувилуулж байвал таарна. Гэвч тэр өвгөн одоо радиогийнхоо дэргэд өвчтэй хөлөө сандал дээр тавиад:

	«Манай Карловы Варыг таслаад авчихсан байна шүү!» гэж уйлж байлаа. 

	Ева Казмарова Сметаны Дунай мөрний эх булгууд, (Светлая Каролины Ештедийн)23 төлөө хамгийн гашуудан уйлна. Германчууд Чехийн соёлын түүхтэй холбоотой олон газрыг таслан авчээ. 

	Нелла Гамзова залуу насандаа үзэж байсан газар нутаг цастай уул, Гавелын манааны шовгор, нэг удаа цанаар зугаалж явахад бяцхан охин Хеленка нь ээжийгээ хөлдөхөөс яаж аварсныг дурсан саналаа. Тэгэхэд би үхэх нь яасан юм бол! Ээж маань энэ зовлонг үзэлгүй үхсэн нь азтай хүн байжээ! Одоо Нехлебы муж бүр хил орчмын нутаг болжээ. 

	Арц ургасан тал дээгүүр цагаан эрвээхэйнүүд нисэн явааг харж Торглерын охин бяцхан Бертатай хил гарсан тэр нэг намрын өдөр Гамзад үргэлж санагдсаар байлаа. 

	— Торглер одоо Гитлерийн намд орсныг чи сонссон уу? Улайрсан нацист болсон. Тэр үед бид Закийн өмгөөлөхөөс яаж айж байсан гэж санана... Гэтэл миний хэлдэг зөв байжээ. Хорих лагерь зарим нэгэн хүний толгойг эргүүлж чадсан байна шүү. Гэтэл бид тэнэглэж улаантны Германд итгэж байсан! гэж Гамза царайгаа барайлган өгүүлэв. (энэ тухай ярихад түүнд хэцүү байлаа). 

	Хэрэв Гамза сэтгэл санаагаар унаж байгаа бол ажил үнэхээр бүтэлгүй байгаа хэрэг. Гэвч хүмүүс бие биедээ үнэхээр хайртай бол нэгнийхээ харанхуйд төөрөхөд нөгөө нь гар чийдэн асааж өгдөг шүү дээ. 

	— Харин Тэльман яасан бэ? Чи Торглерын тухай битгий бод, Димитровын тухай бод гэж Нелла сануулав. 

	Димитровын нэрийг сонсоод Гамза дандаа сэтгэл нь сэргэж байдаг байлаа. 

	— Чи Зөвлөлт Холбоот Улс руу явсан чинь дээр. Чамд энд хийх зүйл алга гэж Нелла нөхөртөө зөвлөв. 

	Нелла нөхөр лүүгээ эмээсэн байдалтай эелдгээр ширтсэн боловч тэр тухай юу ч ярьсангүй. 

	— Хэрэв нам явуулбал би явна. Тэгэхгүй бол явахгүй. Энд бас хүн хэрэгтэй болно гэж Гамза хэлэв. 

	Энд Митя өрөөнд гүйж ороод бөмбөгөө эрсэн боловч олсонгүй учир:

	— Тэр заналт Гитлер миний юмыг дахиад л авчихлаа гэж амандаа үглэв. 

	Нелла, Гамза хоёр сэтгэл санаагаар зовж байсан боловч Митяг хараад өөрийн эрхгүй инээмсэглэлээ. 

	— Гитлер тааралдсан юм болгоныг авна гэдгийг та мэдэхгүй гэж үү? Тэр бидэнд юу ч үлдээхгүй гэж хатагтай Гоушкова хэлсэн гэж Митя ундууцав. 

	Хатагтай Гоушкова нь Барборкагийн эгч бөгөөд нөхөр, хүү хоёртойгоо Хебээс зугтаж иржээ. Тэд нар очих газаргүй болохоор одоохондоо Гамзынд сууж байгаа юм. Митя шинэ хүмүүс үзээд дандаа баярлаж байдаг болохоор тэдэнтэй их найз болжээ. Аз болоход Гоушковагийн хүү машин жолоодож чаддаг учир эх, эцэг хоёроо хуучин сарампай машиндаа суулгаж Хебээс гаргаж амжжээ. Тэргүй бол германчууд чулуугаар шидэж зодох байсан юм. Тэр үймээнтэй үед галт тэргэнд сууна гэж санахын ч хэрэггүй байв. Төмөр замын удирдлага хүрэлцээтэй вагон гаргаж өгөөгүйн улмаас хүмүүс вагоны шат, дээвэр, заводын зөөлөвч дээр суугаад явцгааж байлаа. Харин хүн амын амгалан тайван байдал, дэг журмыг сахих хэрэгтэй? Хүмүүсийг зохион байгуулалттай нүүлгэнэ. Автомашинтай хүмүүс яаж байсан гэж санана! Хүмүүсийг чадахынхаа хэрээр шулж байлаа. Нэг айл машин авахын тул бүх мөнгөө өгсөн хэр нь өөр хүн илүү мөнгө төлсний улмаас машингүй хоцорч байв. Хүмүүсийг таксигаар үнэ төлбөргүй зөөж байсан дайчилгааны тэр шөнө хаачсан бэ? 

	Станислав баатарлаг үйл явдалд бэлтгэж байсан бол одоо цэргүүдтэй өдөр нь хөл бөмбөг, үдэш нь хөзөр тоглож байна. Тэдний ангийн байрлаж байгаа жижиг хотод дээр үед Францад алба хааж байсан нэг хүн суудаг байлаа. Тэр хүн Мюнхений тухай сонсмогц бүх одон медалиудаа гаргаж модны тайрдсан дээр тавиад сүхээр бут цохижээ. Хүмүүс уйлалдан, уур хилэн нь бадарч эмх замбараагүй байлаа. 

	Өөрийнхөө эрхийг хамгаалахаар шийдээд бүх санаа зоригоо шавхаж байтал Европ тивийн цонх онгойж энх тайвны гэрээ нэртэй хогийн цаас хувингаар дээрээс нь асгасан тэр ард түмнийг та нар бодоод үз. Чехийн арслан шилгээгээд гутамшигтайгаар нүхэндээ оржээ. Ийм байдалд яагаад хүрэх болов? Парламентыг яагаад хуралдуулсангүй вэ? Биднийг хамгаалан тэмцэгч Литвинов* Женев дэх Үндэснүүдийн холбоонд хандахад яагаад хэрэгсээгүй юм бэ? Англи, Францчууд гурав дахь холбоотон Зөвлөлт Холбоот Улсыг яагаад Мюнхенд уриагүй юм бэ? Гэтэл энд Муссолини ямар хамаатай юм бэ? Мюнхенд яагаад манай төлөөлөгчид оролцоогүй болохыг тайлбарлаж өгөөч! Яагаад гэвэл манайхыг тийш нь огт уриагүй юм!

	Ам хэлээрээ дайсныг ялах явдал дэлхийд анх удаагаа тохиолджээ. Дээрэмчин Адольф исгэрэхэд хилийн шонгууд найгалзаж, занга тавигч Адольф хөгжимдөхөд Франц, Англи хоёр аянд нь даган бүжиглээд өмнө нь уруугаа харан сөхрөн унаж гэнэ. Европ даяар солиорцгоожээ. Франц, Английн бүх баячууд Мюнхений оршуулгын дараа үүрдийн энх тайван цаг ирлээ гэж баярлацгаан санаа алдаж байв. Амлалтаа зөрчсөн франц, англи хоёр хүн өөрийнхөө төө газрыг ч алдаагүйдээ бахархан ялалт байгуулсан мэт ихэмсэг байдалтай гэр гэртээ буцжээ. Гэвч Чехословакийг ингэж амьдаар нь оршуулсны дараа христосын шашинт англичуудын «нинжийн сэтгэл» сэргэсэн гэнэ! Нэрд гараагүй бөгөөд нэрийг нь дуудахад хүртэл төвөгтэй энэ жижигхэн орон хүн төрөлхтний сайн сайхны төлөө бүх гарз хохирлыг өөртөө хүлээжээ. «Худалдагдсан хүүхний24» хувцастайгаа үзэсгэлэнтэй харагддаг, энэ зүй ёсоор хүндэтгэл хүлээсэн, зовж зүдэрч байгаа хөдөлмөрч ард түмний төлөө англичууд ямар нэг арга хэмжээ авах ёстой гэнэ. Тэгээд англичууд бидний ашиг тусын тулд тусламжийн хөрөнгө цуглуулсан бөгөөд энэ талаар гар татаагүй гэдгийг хэлэх хэрэгтэй юм. Нэг хатагтай бүр мөнгөн данх өгсөн гэнэ. Энэ бол тоглоом биш. Энэ тухай радиогоор мэдээлсэн юм. 

	— Би л бол тэр эмийн толгойг данхаар нь хага цохих байсан гэж Лидка хэлэв. (энэ бол славянчууд хэчнээн бүдүүлэг болохыг харуулж байгаа юм гэнэ). 

	Гаек аль хэдийн эргэж ирсэн боловч түүнтэй олигтой ярилцаж болохгүй байлаа. Түүний суусан галт тэрэг өглөө ирсэн боловч гэртээ харихаас ичээд Зтрацене дэх зоогийн газруудаар өдөржин дэмий тэнүүчилж, хөрш айлынхандаа харагдахгүйн тул харанхуй болохыг хүлээжээ. 

	— Биднийг халж орхилоо. Ээж, та баярлаж байгаа биз дээ, тийм үү? гээд цэрэг хүний хар чемодан газарт чанга тавив. 

	Лидка түүнийг тэврээд уйлан үнслээ. Тэр үед Чехэд эрэгтэйчүүдийг ингэж угтаж байсан юм. 

	Чемодан нь өрөөн дотор авс шиг харагдан. 

	Гаекаас архи ханхалж байв. 

	Модны дархан вандан ширээндээ, тариачид анжсандаа эргэж очвол очиг. Манай шинэ хил сайн хамгаалагдах болно гэж царайгаа барайлган үглэснээ: — Германчууд саяхан манай Бржеславыг тасалж авсан боловч хүн ам амгалан тайван байдлыг сахиж байгаа цагт тэд нар тийшээ нэг ч алхам орохгүй юм гэнэ. Үүний төлөө бид генерал Сыровыг шаардсан юм гэж үү? гэж гэнэт хашхираад сав суулга дээшээ үсэртэл нударгаараа ширээ дэлдэхэд Лидка цочоод уйлж гарав. 

	— Чимээгүй! Журамтай, тайван бай гэж чамд хэлж байна. Надтай битгий зөрөөд бай гэж нөхөр нь нударгаараа занаад ширүүнээр тушаав. 

	Лидка мэл гайхлаа. Энэ манай аав гэж үү? Тэр хоёр хэзээнээс ихэр хоёр шиг ижилдэн явсан шүү дээ. Лидка нөхрөө согтуу байхыг хэзээ ч үзээгүй болохоор айн сандарчээ. Гэтэл нөхөр нь зүгээр байтлаа гэнэт учир зүггүй инээж гарав. 

	— Тэр өөдгүй танкчныг ээ! Очоод харсан чинь нэг залуу урт модны үзүүрт сагстай өвс дүүжлээд морио идүүлж байх юм. Тэгсэн мориндоо ойртохоос айгаад тэгж холоос идүүлж байсан байжээ. Тэр залууг томилсон ангиас нь өөр газар явуулсан учир морин цэргийн ангид ороод моринд ойртож ч чадахгүй байлаа. Ийм дайн ч ёстой нэг тоглоомтой адил байхаа. Муу эм чи яагаад инээхгүй байна? Чи яагаад уруу царайлж, Ольшаны цөөрөм шиг уйтгарлаад байгаа юм бэ? гэж өмнөө ямар нэг юм үзсэн мэт хөхрөв. 

	— Битгий хашхир, Штепаник унтаж байна. 

	— Чи хүүтэйгээ хамт зайлбал зайл. Би юм бүхнээс жигшиж байна гэж нөхөр нь үглээд шавартай гуталтайгаа орон дээр унаж (аав дандаа нямбай цэвэр байдаг сан!?), ёолон толгойгоо дэрэнд шургуулаад буруу харав. 

	Энэ хоёрдугаар Бүгд Найрамдах Улс гэдэг чинь яасан зовлонтой юм бэ!

	«Хөөрхий дөө! Би ямар буруутай юм бэ? Тэгээд хүү маань яагаад зовох ёстой юм бэ? » гэж Лидка бодоод өнчин ганцаараа юм шиг санагджээ. 

	Ямар нэг хүнд уураа гаргах хэрэгтэй байжээ! Хоёрдугаар Бүгд Найрамдах Улс тогтсоны эхэнд дайнд ялагдаж байгаагүй бөгөөд ялагдаа ч үгүй байж ялагдал хүлээгээд цэргүүд буцаж байх үеийнх шиг хүмүүс биеийгээ тэгж хэзээ ч доромжлон гомдоож байгаагүй юм. Манай түүхэнд өнгөрсөн үеэс дахиж хэзээ ч гарахгүй тийм хэмжээлшгүй гай зовлон тохиолдсон байлаа. Хүмүүс биеэ барьж чадахгүй сэтгэл санаагаар унаж байв. Дайчилгааны үеэр бие биетэйгээ сайхан харьцаж байсан бол хоёрдугаар Бүгд Найрамдах Улсын үеэр бие биеийгээ дайран гомдоох болжээ. Биднийг бүгдээрээ орхиж, хэн ч хэрэгсэхгүй болсонд цөхөрсөндөө бие биеийгээ өдөөн хатгаж байлаа. Бид Францын урвасанд болон мөн дайсанд эсэргүүцэл үзүүлээгүйдээ Зөвлөлт Холбоот Улсын өмнө ичдэг, бие биеийнхээ өөдөөс харахаасаа ичдэг юм. Шударга бус явдлыг үзэж, Европт ар нуруу руугаа цохиулсан ард түмэн нь хугарч бөгтийсөн мэт болжээ. Үзэн ядах үзэл тус орныг тахал мэт хордуулж байв. Биднийг худалдсан шашны эсрэг тэр жинхэнэ буруутны нэрийг хүмүүс нэрлэж чадахгүй болохдоо бурууг бие биедээ тохож, хөрш айлынх руугаа хуруугаар зааж байдаг болжээ. Учир нь хэн нэг хүн бурууг хариуцах ёстой байв. 

	— Бүх юманд коммунистууд буруутай. Хэрэв тэд нар дандаа Москвагийн тухай ярьж дургүйцлийг төрүүлээгүй бол энэ жил бид урьдын адил Шпиндл явах байсан юм. Германчууд бидэнд бүгдийг зөвшөөрөх байсан гэж дэлгүүрт Неллагийн дэргэд нэг хатагтай чанга ярив. 

	Тэр хатагтай Неллад хандаагүй ч гэсэн нүүр лүү нь хараад их чанга ярьж байсан учир Гамза ойлгожээ. 

	— Та тэгж бодож байна уу? Гэвч хэзээ нэг цагт илрэх байлгүй дээ гэж хэлээд толгойгоо өндийлгөв. 

	Урам нь хугарсан цэрэг Станислав Гамза нас барагсдын дурсгалын өдөр эргэж ирлээ. Тэрээр хайрт хотоо таньсангүй. Арван нэгдүгээр сарын бүрхэг өдрийн бүдэг гэрэлд Прага хот уй гашуудалд автагдсанаас болоод нүүрээ угааж, үсээ самнахаа мартсан муухай царайтай ядуу, ганцаардмал, хаягдсан эхнэр шиг харагдаж байлаа. Салхи тоос, шороо, унасан навчсыг хийсгэж хүмүүс гудамжаар ямар ч зорилгогүй тэнүүчилнэ. Яарах ч шаардлагагүй байжээ. Станиславын сэтгэлийг хөдөлгөсөн үйл явдал болсон парламентын өмнөх талбай хоосон байлаа. Талбай дундуур огцорсон хоёр түшмэл аажим, ихэмсэг алхалж явааг харахад тэдний түвшин царайд цөхөрсөн шинж огт алга ажээ. 

	— Би ийм болно гэж дандаа хэлдэг байсан шүү дээ гэж нэг нь урамтай байдлаар хэлэв. 

	Тэдний юу ярьж байгааг Станислав сонсоогүй боловч Бүгд Найрамдах Улсын эцэс болсон тухай ярьж байгаад лавтай итгэж байлаа. Огцорсон эрх баригчид өөрсдийн нь оролцоогүй үйл хэрэг бүтэмжгүй болсонд хорсон баярлацгааж улс төрийн үймээний үед бүх луйварч, зальхай этгээдүүд борооны дараах мөөг, хаг, өвс, хөгц мэт сэргэн гарч ирж байв. Австрийн армийн огцорсон хошууч нар, хуучин эзэнт улсын зөвлөгч нар хуучин цагийг магтан сайшаадгаас гадна герман хэл мэддэгийн улмаас дахин нэр хүндийг олжээ. 

	Хошуучийн хатагтай бага наснаасаа эхлэн герман хэл мэддэг нь яасан азтай юм бэ! Ро Хойзлер дэмий өнгөрүүлсэн цагаа одоо нөхөж авах хэрэгтэй болжээ. Тэгээд цаг үеэсээ хоцрохгүйн тулд хошуучийн авгайгаар герман хэл заалгаж эхлэв. Ружа энэ жигшүүртэй жил анх удаагаа амьдралыг жинхэнэ ёсоор үнэлж үнэхээр сэргэжээ. Бөмбөг буюу хорт хийнээс үхэх аюул өнгөрсөнд Ро баяртай байлаа. Хатагтай Хойзлер байрыг нь их гутааж байсан хар хөшигнүүдийг цонхноосоо авахыг тушаагаад, цэргийн нөөшнөөс, хавар, намрын сайхан хөх костюм, оройн хувцас яаравчлан захиалав. Тэрээр Судетын талаар тухтай томоотой хүмүүсийн нэг адилаар ярина. Ро өөрөө Прагад байгаа болохоор Либерец мэтийн бөглүү газрын талаар сэтгэл зовоод байхаар тийм тэнэг эмэгтэй биш гэнэ. Нехлебыг аваагүй үлдээсэн нь түүнд хамгийн чухал ажээ. Охин байсан цагийнхаа үеийн Бүгд Найрамдах Улсыг харамсаад тэр яах юм бэ? Тэр Бүгд Найрамдах Улсын үед Ро бүтэлгүй болсон дурлал, эндэж бүтэлгүй нөхөртэй сууснаас өөр олигтой зүйл үзсэнгүй. Бүх золгүй явдлуудад нь большевикууд, еврейн масоныхан буруутай болохыг Ро сая ухааран ойлгосон гэнэ. Тэндээс ч болоод Карел Выкоукал түүнийг хаясан юм. Тэгээд эцэст тэд нар илчлэгдлээ гэж баярлана. 

	Станислав дайчилгааны шөнө бичээд, хуруугаа чернил болгосон хэвээрээ цэрэгт шууд очиж байсан сүүлчийн өгүүллэгээ уншихад гар бичмэл нь эх оронч тэр өдрүүдийн оргилсон сэтгэлийн илчийг хэвээр хадгалсан хуудаснуудаас нь залуугийн шийдвэр зориг илэрч байх шиг санагджээ. Энэ хугацаанд бид юутай эвлэрч, хөгширч, доройтон, эвлэрэнгүй болсныг ойлгоход аймшигтай байлаа. Тэр аймшигт өдрүүдэд бид хэчнээн жаргалтай байлаа! Бидний үнэт нандин тэр эрч хүч одоо хаа байна? Тэр бүхэн одоо дайнд үрэгдээд бидэнд зөвхөн уул хад, төмөр замын зангилаанууд ийм зан авиртай болж үлдсэн нь юунаас ч дор ажээ. 

	Станислав өгүүллэгээ аваад хэвлэх газар луу гүйв. 

	— Ном хэвлэгдэж байна уу? 

	— Үгүй, боогдож байна. 

	— Тэгвэл их сайн байна. Үүнийг би бусадтай нь нэгтгэх гэсэн юм. Би тохирно гэж бодож байна. Маш богинохон өгүүллэг гэж Станислав хэлээд сүүлчийнхээ Прагын өгүүллэгийг өгөв. 

	Нийтлэгч нийтийн ажил хаялтын тухай өгүүллэгийн гар бичмэлийг үзээд эрүүгээ илэн үл итгэсэн байдалтай инээмсэглээд:

	— Ном боогдсон болохоор одоо хэцүү дээ гэв. 

	— Ноён нийтлэгч ээ, та миний төлөө хийгээч. Энэ надад маш чухал. Яагаад гээч? Зургаан долоо хоногийн өмнө бид ямар байсныг хүмүүст харуулах хэрэгтэй. Тэднийг жаахан ч гэсэн сэргээх хэрэгтэй. Энэ сэтгэл санааны зовлонт байдлаас сэргэг. 

	Үүнийг хэвлэхгүй. Хэрэв номыг чинь хураавал яах юм бэ? гээд нийтлэгч сүүлийн үед хориглосон ном, кинонуудын нэрийг тоочоод, — Тэгвэл ямар ч ашиггүй болно гэж дургүйцэн нэмж хэлэв. 

	Станиславын царай ууртаа час улайв. 

	— Тэгвэл би гар бичмэлээ авъя. Нэг бол бүгдийг хэвлүүлнэ, эсвэл огт хэвлүүлэхгүй. 

	— Бидэнтэй гэрээ байгуулснаа та битгий мартаарай. 

	— Миний аав өмгөөлөгч. Би түүнтэй зөвлөнө. Баяртай. 

	Станислав бүтэн жил хүлээж, Бүгд Найрамдах Улсын хорин жилийн ойгоор гарна гэж урьдаас итгэн хүүхэд шиг баярлаж явсан анхны ном нь ингэж устжээ. 

	— Манай үйлдвэр дээр анир чимээгүй болсныг та нар үзсэн ч болоосой. Цэргийн бүх захиалгуудыг зогсоосон. Засгийн газар одоогийн хилийг хамгаална гэж надад хэлсний хэрэггүй гэж Тоник гэртээ ярив. 

	Хэлмэгдсэн эх орон Гитлерийн савхин гутал доороос босох чадалгүй хэвтэхэд Геринг гэдсээ даран инээж байлаа. Марзан Гулливерийн гарт бүх хүүхэлдэйнүүд нь атгагдсан байхад тус орон тоглоомын засгийн газрынхаа хамт улсын дүр үзүүлэхийг оролдож байв. Тэгээд зөвхөн Гитлер ч биш бас польшийн Бек, унгарын Харти нар шаардсан бүхнээ25 нүдээ ирмээд авч байсан юм. 

	Хилийн орчмоос тус орны төв рүү зугтан ирж байгаа тэр олон дүрвэгсдийг яаж хооллох вэ? Тэдэнд хаанаас ажил олж өгөх вэ? Эдийн засгийн бэрхшээлд ажиллаж байгаа эмэгтэйчүүд л буруутай. Тэр ичгүүртэй амьтад ажил булаацалдаж хөөцөлдөөд, нөхөрт гарсан нь нөхрийнхөө хөлсөөр амьдрахын оронд дүрвэгсдийн хоолыг булаахаас ч буцахгүй байна. Нөхөртэй хүүхнүүдийг ажлаас нь хөөцгөө! Баян Казмарын охин Бүгд Найрамдах Улсыг шулж байхаасаа ичихгүй байна шүү! Казмарова авхай хэдийгээр нөхөр ханьгүй, эцгийнхээ хөрөнгө өвлөхөөс татгалзсан ч гэсэн Чехийн нутагт ийм гай зовлон тохиолдсон үед хэн тийм нарийн зүйлийг анзаарах юм бэ? Еваг сонин хэвлэлд гутамшигтайгаар бичээд, нутгийн захиргааны сургуулийн зөвлөл түүний нэрийг үзэн яддаг болжээ. Эхнэр хүний зөөлөн сэтгэлгүй энэ эрэмгий хүүхнүүд сөнөтүгэй! Эд нар л Бүгд Найрамдах Улсыг худалдахад хүргэсэн! Эмч хүүхнүүдэд мэс заслын хутганы оронд гал тогооны хутга өгч, албан хаагч, багш хүүхнүүдийг гал тогоо руу нь хөөн, Хонзаг зуухны дэргэд зогсоовол гэгээн Вацлавын оронд түвшин жаргал дахин эргэж ирнэ. Хуучны ёсыг сэргээе. Гуравдугаар эзэнт улс бидэнд гахайн мах байцаатай идээд эхнэрүүдтэйгээ хэвтэж бай гэж Беранаар дамжуулан тушааж байна. Бид тэдний золбоолог, хичээнгүй ард түмэн нь учраас манай үндэсний ёс заншилд хэн ч халдахгүй гэнэ. Хөдөлмөрлөцгөө, хэрэв дуртай бол сүм орцгоо. Манай Кампеличкийн26 орлогод хувь нэмэр оруулцгаа. Харин улс төрөөр л битгий оролд. Түүнээс болж ямар байдалд орсноо харж байна уу? 

	— Ийм байдалтай эвлэрч болохгүй, ямар нэг арга хэмжээ авах хэрэгтэй гэж Власта Тихая нам дуугаар Станиславт ярихдаа (Станислав энэ дууг сонсоогүй уджээ) жижиг нүдээрээ түүнийг анхааралтай ширтэнэ. Станиславыг үүний өмнө Прагын их сургуулийн байшингийн өнцөг булан бүрд тэр жүжигчин хүүхний дүр хий үзэгдэл мэт нүдэнд нь үзэгдэж айлгаж байсан нь одоо ямар ч хамаагүй юм. Гэтэл тэр хүүхэн юу ч болоогүй мэт номын санд байхад нь ирчхээд дурлалын бүх эмгэнэлт явдлууд мартагдан жирийн нэг уулзахаар ирсэн хүүхэн шиг бичгийн ширээний дэргэдэх сандал дээр сууж байлаа. Бид төчнөөн их донсолгосон түүхэн үйл явдлуудыг үзэж өнгөрүүллээ! Хүнд хэцүү цагт зовлонд учрахдаа хүүчин танилууд бие биеийгээ эрж байсан нь мэдээжийн хэрэг. 

	— Чи одоо хүнтэй суусан байхад чамайг яагаад ажлаас халаагүй юм бэ? гэж Станиславыг асуухад:

	— Халсан. Гэхдээ дахин урьж оруулсан. Тэд нар надгүйгээр яаж болох юм бэ! Театр хаагдах болно гэж Власта хариулав. 

	Мюнхений өдрүүдийн дараагаар чехчүүдийн өөртөө найдсан байдал бага зэрэг буурсан боловч Власта хуучин хэвээр байгааг Станислав лавтай ойлгожээ. 

	— Одоо бид ямар жигшүүртэй жүжиг тавих гэж байгаа гэж санана? Бид нэг инээдмийн жүжиг орчин үеийн сэдвээр бэлтгэж байна. Удахгүй гарна шүү! Тэр жүжигт чехчүүд ухаан орж хааныг баяр ёслолын байдалтай угтаж байгааг, мөн эмэгтэйчүүд цөмөөрөө тэнэг гэдгийг харуулна. Гэвч би яг сүүлчийн үзлэгийн өмнө өвчилнө. Тийм жүжигт би яасан ч тоглохгүй гэж тэр гомдол гаргав. 

	«Хэлсэн үгэндээ л хүрээсэй билээ» гэж Станислав бодов. 

	— Нэг сүсэгтэй зохиолч бидэнд учирсан явдалд маш их баярлаж байсан тухай чи уншсан уу? Түүний бодлоор энэ нь бурхны шийтгэл, бидний нүглийн төлөө биднийг аль хэдийнээс ингэж шийтгэх ёстой байсан бөгөөд ирээдүйд биднийг улам илүү шийтгэл хүлээж байгаа, бид бол зүхэгдсэн улс юм гэнэ. 

	— Гэвч тэр бол онцгой тохиолдол. Бусад бүх зохиолчид зөвөөр нь бичиж байна гэж Станислав хариулав. 

	— Тийм ээ, сонинд зохиолчид хэрхэн шүүмжлүүлж байгаагаас ч гэсэн энэ тухай ойлгож болно, ийм ч учраас уулзахаар ирлээ. Над дээр ажилчид, оюутнууд ирж уран уншлагын үдэшлэг өөрөөр хэлбэл эсэргүүцлийн үдэшлэг зохиохыг надаас гуйсан. Бид эвлэрээгүй гэдгээ харуулах хэрэгтэй. Хэрэв ямар нэг хүн бууж өгсөн бол бид бууж өгөөгүй. Нэг үгээр хэлэхэд хүмүүс амьдаар бүтэж үхэхгүйн тулд бид цэвэр уур амьсгал гаргах хэрэгтэй. Станислав, чи ч гэсэн бас юм бичсэн биз дээ. Надад өгөөч. 

	Станислав залуу охин шиг нүүр нь улайж:

	— Чи хаанаас мэдэв ээ? гэж гайхав. 

	— Театрт бид бүх юм мэдэж байдаг. Хэдийд хүн ирүүлж авч болох вэ? 

	Үдэшлэг дээр өмгөөлөгч Гамза нээлтийн үг хэлэв. 

	Улс төрийн хурал цуглаан хийхийг хориглосон боловч төрийн байгууллагуудаас ажиглагчийг байлгахгүй, тэдний нүдийг хуурахын тул чех үгсийг сонирхогчдын уулзалт гэж нэрлэгдсэн энэ үдэшлэг дээр Гамза нийтийн өмнө үг хэлжээ. Бүх асуудал зайгүй дүүрсэн учир журам сахигчдад тэртэй тэргүй суух газар байхгүй байв. 

	Нөхдөө, юуны өмнө та нар дэлхий нийт биднээс буруулан зайллаа гэдэгт битгий итгэ. Энэ бол худал үг бөгөөд биднийг цөхрөнгөө барж хөрш орныхоо гарт орно байх гэж энэ тухай санаатайгаар нотолж байгаа юм. Гэвч тагтаа аварга могойд хонь яргачинд дуртай байсан цаг хэзээ ч үгүй бөгөөд бидэнд ч гэсэн ийм явдал тохиолдохгүй (нижигнэтэл алга ташив). Хэн Мюнхений эсрэг хэвээр байна? Зөвлөлт Холбоот Улс тэргүүтэй дэлхийн коммунист намууд байна. Энэ бол бага хүч биш. Европ, Америкийн жинхэнэ ардчилсан үзэлтнүүд цөм эсрэг байна. Мюнхений эсрэг английн ажилчид саналаа өгч, английн ард түмэн Чехословакийг хамгаалан эсэргүүцлийн жагсаал хийлээ. 

	Мюнхен бол манай хоёр дахь Белая Гора гэдэгт та нар битгий итгэ. Биднийг уруу царайлан гар хумхиж зүгээр суулгахын тул тэд нар зориудаар ингэж нотолж байна. Бид идэвхгүй байж тэмцлээс татгалзвал дайсанд завшаан болно. Судетын төлөө тасралтгүй уйлаад яах юм бэ? Ингэснээр бидэнд ашиг болохгүй. Бидэнд Бесиды, Карпады зэрэг хамгаалалт хийх газар байна. Бид цэргээс халагдах ёсгүй. Бидэнд тэвчээр хатуужилтай байж ялагдалтай тэмцэх бас нэг фронт байна. Белая Гора гэдэг газар байх шаардлага алга. Одоо түүхийн хурд өөр, нисэх мэт болсон байна. Энэ бол төгсөл биш эхлэлт мөн. Дайн болоход хүн төрөлхтнийг бие биеэ харилцан үгүйсгэдэг хоёр лагерь хоёр үзэл санаа болгон хувааж байгаа хоёр ертөнц, ертөнцийг үзэх хоёр үзэл санаа мөргөлдөх болно. Энэ бол нэг нь хүчирхийлэл, арьс өнгөний тэгш бус байдалд нөгөө нь ард түмнүүдийн тэгш эрх, ах дүүгийн ёсонд итгэх итгэл юм. Европ тив хоёр дахь удаагаа дотроо хагаралд учирч, буруу замд орлоо. Европ тив хагас дутуу өөрчлөлт, хойшлуулалтын мухардмал байдалд дахин орлоо. Ажилгүйдлийн асуудлыг шийдвэрлэхдээ хор хөнөөлийг үндсээр нь арилгаж, эдийн засгийн үндсийг өөрчлөхийн оронд заримдаа тусламж олгох, заримдаа цугларсан бөөн өлсгөлөн хүмүүс рүү буудах зэргээр шийдвэрлэж байв. Одоо рейхстагийг шатаагчид дэлхийн дайны гал асааж байхад бусад улс гүрнүүд түүнийг хамтын хүчээр унтраах биш харин тэр галд зомгол хийж (гэхдээ бусдын түлээний пингээс шүү) түймэр шатсаар байна. Харин оч өөрсдийнх нь дээвэр дээр тусахад тэд нар сая ухаарч ийм бодлогоосоо татгалзах болно. Дайсан өөрөө тэдний «нүдийг нээж зөв замыг нь зааж өгөх болно. Ингэж оройтсон нь харамсалтай! Хүч чармайлтаа гарзадлаа. Олон хүн төөрөлдсөнөө ойлгож өөр тийшээ хандах цаг ирнэ. Францад Даладье, Англид Чемберлен мөнх байхгүй шүү дээ! Засгийн газар огцровч ард түмэн үлддэг. Алдартай хувьсгалч уламжлалтай Францчууд, иргэнийхээ эрх чөлөөгөөр бахархдаг англичууд өөрийгөө бурхан тэнгэрт хүртэл хэт өргөмжилдөг биеэ тоосон тэр хуурамч этгээдэд үйлчлэхээсээ татгалзах болно. Түүний түр зуурын хүчнээс битгий айцгаа. Ямар ч мод тэнгэрт тултал ургадаггүй юм. Наполеоныг аваад үз! Ойрын үед бидний зам саадгүй болно гэдэгт би итгэхгүй байна. Үгүй. Тийм биш ээ. Бид хатуужих хэрэгтэй. Биднийг бэрх цаг хүлээж байна. Гэвч нэгдэлтэй байвал бид тэвчиж чадна. Чехийн нуга, ойн дотор үзэн ядах үзэл цэцэглэх явдалд битгий хүргэ. Энэ бол манай ард түмний доторх хогийн ургамал мөн. Цуу үг битгий сонс, өөрсдөө цуу Үг битгий ярь! Ариун уур хилэнгээ дотроо хадтал. Юунд гаргахаа та нар өөрсдөө мэднэ. Ард түмний дотор хагарал битгий гаргуул. Энэ нь «Задлан эзэгнэх» гэсэн хуучны аргыг баримталдаг нацистуудад завшаан болно. Эх орондоо үнэнч байхаа амлацгаа. 

	Танхим дүүрэн нижигнэтэл алга ташив. 

	— Бид коммунистууд, чехийн бүх ард түмний нэг адил готвальдовчууд бид ямар ч нөхцөлд ямагт эсэргүүцлийн төлөө зогсож байсан юм гэдгийг тодорхой хэлэх хэрэгтэй. Бид манай арми, манай цэргийн бэхлэлтүүд, Румыны хил дээр бидэнд туслахад бэлхэн байсан зөвлөлтийн гучин дивизэд найдаж байсан юм. Бид Бүгд Найрамдах Улсаа хайрлах хайр, түүнд итгэх итгэлээрээ нэг юм. Өвгөн Коллар27 юу гэж хэл лээ? «Хүн бүхний зам өөр байж болох боловч бид бүхний зориг эрмэлзэл нэг» гэж хэлсэн. 

	Цаг яасан амархан өөрчлөгддөг юм бэ? Манай аав «соён гэгээрүүлэгч» юмаа гэж Хеленка Станиславт шивнэв. 

	Власта Тихая шүлгийг нь унших болсонд сэтгэл хөдлөн Станислав түүний үгийг сонссонгүй. 

	— Зоригоо чангалж үүр цайтал тэвчих хэрэгтэй. Ширүүн бороо ойртож байна. Дахиад жаахан тэвчвэл хуучин ертөнцийг сөнөөх аянга ниргэх болно. Хувийн өмчтөн капиталын хуучин ертөнц ингэж эсэргүүцээд байгаа нь ийм учиртай юм. Тэр ертөнц үхэхийг хүсэхгүй байна. Одоо төгсөл биш эхлэлт боллоо. Тэгээд энэ усан галавын улмаас Бүгд Найрамдах Улс маань ариун усаар угаагдаж, ертөнцийн үүслийн анхны өдөр шиг залуужин улам сайхан цэцэглэх болно. Найз нараа, би энэ өдрийг тодхон харж байна. Ямар сайхан баярт өдөр болно гэж санана!

	«Тэр юу болох нь энэ вэ? Тэр бүр өөр хүн болсон шиг. Бид энэ гай зовлонгоос болж бүгдээрээ уурлацгааж байхад харин тэр урьдынхаас илүү эелдэг сайхан ааштай байх юм» гэж Нелла нөхрийнхөө дууг сонсож, ширтэн бодож байлаа. 

	Цэцэгт гэрэл хэрэгтэй бол хүнд итгэл хэрэгтэй. Тэгээд энэ танхимд цугласан хүмүүс, сүүлийн үеийн туршилтыг арай хийн даван туулж, төчнөөн олон удаа цөхгөнгөө барж, уй гашуудалдаа нэрвэгдэн улайран догширсон үл итгэмтгий чехчүүд сэтгэл уяран, зөөлөрч сэргэж байлаа. Гэхдээ зөвхөн хөөргөн сэтгэлтэй, залуучууд төдийгүй ширүүн царайлсан настай болхи ажилчид, тэдний санаа зовсон авгай нар ч гэсэн сайн сайхан цагт итгэхээ болиогүй байна гэдэгтээ гэнэт итгэжээ. Тихая хувийн амьдралаа, биеэ ямраар ч авч явсан гэсэн тайзан дээр гарангуутаа хүчтэй, цэвэр ариун өөр хүн болсон харагдлаа. Тэгээд тэр хүүхэн шүлгийг хэрэв та нар хэлээ сэтгэгдэлдээ захируулж чадвал яаж унших байсан яг л тэгж уншлаа. Тэр хүүхэн тайзан дээр хэзээ ч барьц алддаггүй болохоор түүний төлөө нүүр улайх хэрэггүй байв. Тихая шүлэг уншиж байхад үйл явдал нь баримал шиг тал бүрээсээ тод харагдаж байлаа. Тэр шүлгийн үгс уулнаас булаг мэт урсан бууж бидэнд дахин эргэж ирэх усны уянгат шуугиан мэт ажээ. Жүжигчин хүүхэн парламентын өмнө амьд усны урсгал мэт хуйлран цугларч байсан ард түмний тухай Станиславын үнэн бодит өгүүллэг болох гаслан зовлон, итгэл найдвар, эрэлхэг зоригийн тухай шүлэг уншиж байлаа. Станислав болон бусад олон залуу яруу найрагчид энэ үдэш баяртай байлаа. Цугласан хүмүүсийн дунд мөн Ева Казмарова энэ бүх үйл явдалд идэвхтэй оролцон заримдаа уйлж, алга ташин, заримдаа бүр уйлах, алга ташихыг хослуулж байв. Ева ядарсан боловч маргаашийн үйл явдлыг эрэлхгээр угтахад бэлэн болоод гэртээ харьжээ. 

	Доктор Ева Казмарова орон нутгийн захиргааны сургуулийн зөвлөлд муу нэртэй байжээ. Коммунист ухуулах хуудас олдсон нэг эмэгтэй сурагчид хүнд байдалд орсон үед нь Ева нэг удаа тусалсан бөгөөд түүнтэй хамт ажилладаг зургийн багш хэрэгтэй үед энэ тухай мэдэгдэхгүй өнгөрч чадсангүй. Хэдийгээр зөвхөн гэр бүлтэй эмэгтэй багш нарыг халж, чөлөөлж байсан боловч Евад цалингүй амралт олгожээ. Түүний оронд Судетээс дүрвэж ирсэн нэг хүн орох болж, Ева сүүлчийн удаагаа хичээл заав. Бартошова нийт ангийнхаа нэрийн өмнөөс түүнд улаан лиш цэцгийн баглаа барихад

	«Бяцхан цох» цэцгийг нь хараад нулимсаа арай ядан тогтоожээ. 

	— Хүүхдүүд ээ, би та нарыг төгсөлтийн шалгалтад чинь хүргэнэ гэж бодсон юм. Та нартай салах ёс гүйцэтгэхэд надад хэцүү байна. Энэ тухай бодоход та нарт хэцүү байгаа байх. Та нар залуу, амьдрал чинь ирээдүйтэй байна. Харин надад та нараас өөр санах хүн нэг ч байсангүй гэж Ева хэлэв. 

	«Бид түүнийг яах гэж уурлуулж байв даа» гэж охид өөрсдийгөө зэмлэж байлаа. 

	— Та дахиад эргээд ирнэ гэж хүүхдүүд зэрэг хашхиралдахад:

	— Би ч гэсэн тэгж найдаж байна гэж Казмарова авхай ердийн байдлаар хэлээд, — Хэрэв бид итгэхгүй бол эмэгтэй хүн шиг байж чадахгүй байсан. Хүүхэд олсон эмэгтэй хүн гараагүй хүүхдийнхээ ирээдүйд ч гэсэн итгэдэг нь сайхан хэрэг юм гэж сургамжилсан байдалтай хэдэн үг нэмж хэлэв. 

	Юу? Юу гэнэ ээ? Охид анхааран чагналаа. Тийм үг тэдний сонирхол татсан нь мэдээж. 

	— «Би бяцхан цохыг» хүүхэдтэй болсон юм байх гэж бодоод цочсон гэж дараа нь нэг дүрсгүй охин ярьжээ. Гэвч тэрүүхэн эгшинд цөмөөрөө сэтгэл уярсан байлаа. 

	— Амьдралыг өвөрлөгч эмэгтэй хүн хэзээд ирээдүй рүүгээ хандаж хувь заяа сайхан ирээдүйдээ итгэхэд сургадаг. Чехэд хэцүү бэрх цаг тохиолдоход эмэгтэйчүүд ард түмнийхээ төлөө бодож ямагт итгэл найдвараар дүүрэн байсан юм. Бид хэзээд ч энэ тухай мартаж болохгүй. Та нар ч гэсэн мартах ёсгүй. Охид минь баяртай. 

	— Сайхан цагт дахин уулзацгаая гэж ангийнхан нь хашхиралдав. 

	Дараа нь хүн бүр хувиасаа салах ёс гүйцэтгэхээр багшийн ширээ рүү очицгоолоо. 

	Ева руу Бартошоваг ойртож ирэхэд «Бяцхан цох» тэвчиж чадсангүй толгойг нь илээд:

	— За тэгээд «Казмарка дахиад л дэмий чалчиж цагаа хоосон өнгөрөөв үү» гэж асуув. 

	Бартошова чихэндээ хүртэл нүүр нь улайлаа. 

	— Чимээгүй бай, би чамд хайртай байсан. Хэрэв чамд хэрэг гарвал над дээр ирээрэй гэж Казмарова авхай хэлэв. 

	Ева цаашдаа юу болохоо мэдээгүй ч гэсэн зоримог байдалтай байлаа. «Хонгор охин минь,биднийг хэцүү бэрх цаг хүлээж байна. Хэцүү цагийн тухай бодох хэрэгтэй» гэж эцгийнх нь нас барсны дараа Розенштам хэлжээ. 

	Гэвч энэ тухай Ева санасангүй. 

	
ОДОО ЯАХ ВЭ? 

	Гуравдугаар сарын эхний хагаст Ро Хойзлерова зарцынхаа хамт хэд хоногоор Нехлебы рүү явжээ. Энэ байшинд тэгэхээс тэгэх гэсэн шиг нэг бол ус хөлдөх, мотор эвдрэх буюу ус буцалгах хэрэгсэл ажилгүй болж, хэрэв улаан өндөгний баяраар гэртээ зочид урьсан бол зочдын өрөөний зүймэл шал, тавилгыг засах хэрэгтэй болдог. Хатагтай Род юм бүхэн сэтгэлд нь нийцдэггүй, Баллеков гэдэг эл хуль зэлүүд газарт дасдаггүй байжээ. Өөр яах юм бэ? Ро баяраар урьдын адил Шпиндл рүү явах гэсэн боловч тэдэнд зөвшөөрөл олдсонгүй. Хойзлерынх шиг тийм даруу хоёр чех хүнийг германчууд шинэ хилийг нь давахыг зөвшөөрөхгүй байна гэдэгт Ро итгэхийг ч хүссэнгүй, түүнээс болж Густавыг загнажээ. Густав юу ч хөөцөлдөж чаддаггүй гэнэ. Тэд хоёрдугаар сард Ривера орох болоод тайвширсан боловч бас паспорт олдсонгүй, энэ удаа бас л Густав буруутай болжээ. Тэр өөрөө Прагад шүүхийн газар албан тасалгаандаа очиж сэтгэл амар байхад Ро гуравдугаар сарын шавар шавхаатай энэ өдрүүдэд нэг охин, жолооч хоёртой ганцаараа энд уйтгарлаж байна. Өдөртөө тэр мастеруудын ажлыг хянаж байдаг. Хүмүүсийг ашиглаж байхгүй бол толгой дээр чинь байгаа дээврийг ч гэсэн хуулаад явчихна шүү. Гэтэл орой юу хийх юм бэ? Цамц нэхэх, үгийн сүлжээ бодох, пянз тоглуулах зэргээс бүр залхаж орхижээ. 

	Нелла Гамзова өглөө ажлынхаа газар шуудан ялгаж, захидлын агуулга, сар өдөр, шүүхийн хурал болох өдрийг дансанд бүртгэж байлаа. Арван зургаанд Гамзын «Казмарын өдөр» учир өдөр, цагийг улаан харандаагаар доогуур нь зурав. Шүүхийн газар «Казмарын өдөр» гэж Казмарын хамт ажилладаг хүмүүс, «Яфета» пүүсийн захиргааны хооронд болдог шүүхийн хурлыг нэрлэдэг ажээ. Хэргийг шүүгээд ямар нэг өдөр өглөө шууд байцаадаг, гэхдээ Гамза ямагт өөрөө явж ажилчдыг өмгөөлдөг байлаа. Нелла ажил хэргийн талаар харилцах бичгүүдийг ялгаж дуустал сурагч хүний гараар өөрт нь хаяглаж бичсэн жижиг цэнхэр дугтуй тааралдав. Хуучирч шарласан шүүхийн баримт бичгүүдийн дунд тэр захидал утгагүй юм шиг санагджээ. Нелла дугтуйг ураад захиаг задалбал:

	 

	«Төгс хүчит тэнгэр бурхан өршөөн соёрхож биднийг муу бүхнээс авар!

	Энэ мөргөлийг дэлхий даяар тараах ёстой. 

	Энэ мөргөлийг явуулснаас хойш арав дахь өдөр танай гэрт баяр баясгалан ирнэ. Энэ цуврал хоёр жилийн өмнө эхэлсэн бөгөөд дөрвөн жилийн дотор бүх дэлхийг тойрох ёстой. Хэрэв гай зовлон тохиолдохыг хүсэхгүй бол үүнийг битгий ур. Энэ зөн билэг үнэн юм шүү. Ес хоногийн дотор хуулан бичвэл бүх хүсэл чинь биелнэ. Энэ мөргөлд эзэн нь хайхрамжгүй хандсан учраас Сенснера уурхай нурсан юм. Раус энэ цувралыг тастсан учраас хүүгээ алдсан. Хэрэв үүнийг урвал танд гай зовлон тохиолдох учир та ес дэх өдөр хүртэл хүнд явуулахаа битгий март» 

	 

	гэж бичсэн байна. 

	Нелла талийгаач эхтэйгээ адил тийм сүсэгтэй байгаагүй юм. Тэгээд тэр захиаг хэд дахин нугалж ураад нэргүй захидалд хэзээнээс дургүй болохоор тантан руу хаяв. Тэнэгүүд! Энэгүйгээр гай зовлон бага байна гэж санаа юу? Энэ тэнэг явдлын тухай ярихын ч хэрэггүй байсан боловч Неллагийн сэтгэл санаа олон хоног түгшүүртэй явжээ. Хүмүүс Мюнхений гай зовлонг үе үе хурцаддаг архаг өвчин мэт үзэж, зовнил нь аажимдаа түгшүүр болон хувирав. Жишээ нь гурав дахь өдөр нь бүтэн сайн өдөр юу боллоо? Нелла өглөө цонхны хөшиг нээх гэтэл яг энэ үед өнөө өвчин хөдөлж оосроос хэтэрхий огцом угзарсан учир хөшиг эхлээд цонхны тавиур, дараа нь шалан дээр тар хийж унахад хажуу тийш арайхийн зайлж амжжээ. Нелла,чи яаж байгаа чинь энэ вэ, Гэмтээгүй юу? Юуны чинь гэмтэх гэж,чи хар л даа! Замын эсрэг талд хэдэн алхмын зайд хувийн байшингийн дээврийн цонхонд дундаа нүхтэй асар том улаан туг намирч байв. Тэр туг үзүүр нь нугарсан хар хас тэмдэг болох тахиралдсан хэлбэртэй нүдээрээ цонхоор хорсолтой ширтэнэ. Энэ юу болж байгаа юм бэ? Өнөөдөр германчууд фронтынхны баяр хийж байгаа юм. Нелла, чи хас тэмдэгтэй тугийг үнэхээр ил хараагүй гэж үү дээ? Нээрэн үү? Нээрэн. Би чамтай хамт Лейпциг ороогүй, тэгээд Германы элчний дэргэдүүр явдалгүй. Тэр тугийг даваа гарагт буулган авчээ. Гэтэл Барборка хачин байдалтай орж ирээд, улаан өндөгний баяр ойртоогүй байхад эсрэг талд нь суудаг герман хүүхэн яагаад их цэвэрлэгээ хийж, хялгасан ширдэг, дэвсгэрээ гаргаж цохих болсныг мэдэхийг хүсэж байгаагаа мэдэгдэв. Герман дунд сургуульд мөн адил их цэвэрлэгээ хийж шөнө нь сурагчдын бүх сандал ширээг гадаа гарган цасаар хучсаныг эсрэг талд нь суудаг Петрийнхнээс Барборка мэджээ. 

	Барборка санаа зовох хэрэггүй, германчуудын хойноос мөрдөөд байдгаа болих хэрэгтэй. Дэмий айлгасны хэрэггүй! Брно хотод германчууд чех цагдааг зодсон гэж Прага даяар ярьж байгаа нь хамгийн эвгүй зүйл юм. Гэвч Брногоос ирсэн нэг хүн тэнд бүх юм тайван байна гэж батлан хэлжээ. Прага хотоор дахиад нууц цагдаагийн газрын ажилтнууд явж, зүүний талынхны байранд нэвтрэн, нөхрүүд нь ажилдаа яваад гэртээ зөвхөн авгай нар үлдсэн үеэр цоожийг нь эвдэж сэжигтэй номуудын хамт бас зарим эд хогшлыг нь авч явдаг болсон гэнэ. Тэд хулгай хийж байгаа юм. Гэтэл Гамзынд хэн ч ирсэнгүй. Зүгээр дэмий цуурхал яриа байх ёстой. Худал зүйл дэмий цуурхацгааж байна! Вацлавын талбай дээр хахуул авсан бололтой хэсэг залуучууд Еврей нарын эсрэг уриалга хашхирч, Нюрнбергийн хуулиудыг шаардаж байгааг Станислав өөрөө үзжээ. Гэвч энэ өдөөн хатгалгад нь хэн ч автсангүй, өдүүлсэн хэрэг нь ичгүүртэйгээр баларчээ. Манайд ч Яах вэ! Гэтэл Словакт юу болж байна гэж санана! Людакийн28 Словак бидэнд их бэрхшээл учруулж байна. Гаха29 тэр Тисо Дурчанский, Маха гэдэг зальтай гурвыг таягдан хаяжээ. Энэ бол гайхамшиг!

	— Би түүнээс тийм эрч хүч гарна гэж огт санаагүй гэж Хеленка мэдэгдэхэд:

	— Гитлер яагаад тэр гурвын тухай өөрөө сануулах болсон нь сонин юм. Энд бас л нэг учир бий гэж Тоник хэлэв. 

	— Тэд эхлээд дандаа шударга хүний дүр үзүүлдэг. Харж л байгаарай. Гитлер бас Гахыг өдөөн хатгах болно гэж Гамза хэлэв. 

	Үнэхээр тийм болжээ. Цэнхэр дугтуйтай захидал Неллагийн сэтгэл санааг үймүүлж байсан тэр мягмар гарагт Словак биднээс тусгаарлагдаж биеэ даасан улс гэж өөрийгөө зарлалаа. 

	— Энэ бүх зүйл манай засгийн газрын мэдсээр байтал хийгдэж байна. Тэгээд нэг хартал тусгаарлагдсан байдаг. Ямар ч тэнэг хүн байсан тийм зүйл хийж чадна гэж Колбенкийн ажилчид гашуудан ярилцана. 

	Энэ өдөр зөвлөлтийн элчин сайдын яаманд Шевченкогийн өдрийг тэмдэглэж байлаа. Гэвч Нелла Словакийн төлөө их гашуудсан учир хувцсаа сольж үсээ самнаж чадалгүй, уйлчхаад олны өмнө очих дургүй байв. Жижигхэн бүгд найрамдах улс нь бутран хоёр хуваагдсанаас Неллагийн зүрх шаналан зовно. Үхлийн аюул тулгарсан үед ах дүү Польш бидэнд халдаж арьсыг маань амьдаар хууллаа. Гэтэл одоо Словакууд ингэж байдаг. 

	Германы талынхан биднийг эргэн тойрон авс мэт хүрээлээд одоо тагийг нь хаах л үлджээ. Гэтэл Гитлерийг нүд ирмэнгүүт манай авсны хадаас хадахаар Словак зэхэж байна. Германы фашистууд Балтийн тэнгисээс Рейн мөрөн хүртэл нэгдэж амжлаа. Тэд биднийг шоглон яаж инээлдэж байгаа бол? Тэдний Гитлер бидний дунд хагарал гаргасандаа баярлан гараа илж байгаа байх. Тэд биднийг аль хэдийн оршуулаад, одоо үзэн ядаж байна. Хамгийн хүнд үед ах нь дүү рүүгээ дайрч түүнийг урван худалдаж байна. Бүх дэлхий урван тэрслэхийн тахалд нэрвэгджээ. Хэзээ энэ муу ёрын мэдээнүүд дуусах бол? Нелла бүхнийг санаж байдаг Сивиллатай адил хуучны хүн шиг санагдана. «Намайг Митятай хамт үлдээ. Би олон нийтийн газар очмооргүй байна» гэв. Гэвч зальтай Хеленка түүнд яаж нөлөөлөхөө мэдэж байлаа. 

	— Ээж ээ, та зөвлөлтийн элчин сайдын яам руу орохдоо Бераникийн тагнуулуудад харагдана гэж айгаад байна гэв. Энэ үг бүх хэргийг шийдвэрлэж Нелла тэдний аргадсан үгэнд ороод хувцаслаж эхлэв. 

	Виноград, Жижков хоёрын зааг дээр Наполеоны үеийн уран барилгын хэлбэртэй «Тереза» гэдэг байшинд зөвлөлтийн зочломтгой элчин сайдын яам байдаг байлаа. 

	Гамзынхан энэ байшинг анхнаас нь эхлээд санадаг бөгөөд тэнд оюутны маягаар өөрсдийн дураар хөгжилдөн баярлацгаадаг байжээ. Тэд энэ «Тереза» хэмээх байшинд анхны Бүгд Найрамдах Улс Зөвлөлт Холбоот Улсыг хууль ёсоор хүлээн зөвшөөрөхөөс бүр өмнө очдог байсан юм. Түүний улмаас «Ардын манаа» зэрэг бусад сонинууд Гамзаг дайрахад, тэдний хараан зүхэж байгааг Гамза дооглон инээдэг байлаа. 

	Зүүний үзэлтэй яруу найрагчид, Пурист-уран барилгачид, «зэрлэг» уран зураачид, радикал намын зүтгэлтнүүд зэрэг сэтгэл санаагаар залуу, хээл хахуулд автагддаггүй чехийн соёлын зүтгэлтнүүд, Прагын сэхээтнүүдийн төв болсон «Тереза» гэдэг байшинд цай уухаар цугларч үдшийг нөхөрсгөөр хөгжилтэй өнгөрүүлдэг байлаа. 

	Өнөөдөр Гамзынхан нойтон цэцэрлэгээр дамжин хоёр баримлын дундуур гарч, цайны ааг анхилан, хөгжилтэй яриа сонсогдож байгаа үүдний өрөөнд орж, жартгай нүдээрээ тасралтгүй инээвхийлсэн орос цамцтай танил үйлчлэгчид (элчин сайд өөрчлөгдсөн ч ажилчид нь үлддэг) пальтогоо өгөөд гэрийн эзэн, эзэгтэй хоёртой гар барин зэргэлдээ өрөөнд ороход хуучин найз нар нь аль хэдийн ирсэн байв. Тэнд оронгуут амьдралын хүрд эргэж залуу насныхаа амарлингуй үед эргэж орсон шиг санагджээ. Духан дээрээ Наполеоных шиг самбай үстэй, Гитлер, хуурамч царайлсан Беранкийн аль нь ч байхгүй, зөвхөн мэргэн толгойтой Ленин, бачтай инээмсэглэсэн, цолтой шийдвэртэй харцтай Сталин хоёр л ханан дээрээс шуугилдсан олон руу ширтэн харж байлаа. Дараа нь нам гүм болж хатагтай нар сууцгаав. Сүүл холболтоороо үнсэлцэж, дууны аятай тэврэлдсэн украйн шүлэг намуухан урсаж эхлэхэд Тоник, Хеленка хоёр сонсоод бурам сарынхаа өдрийн үгийг дахин давтацгаалаа. Орой хүйтэн үү? Хойд зүгт үү? Сибирийн хүйтэн, гэнээ: Хэн тэгж хэлсэн юм бэ? «Тереза» гэдэг байшинд оросуудаас хүнлэг дулаан илч төөнөж, сэтгэлийн зовлонд хөшсөн хүмүүс уяран залуужиж байлаа. Бүгдээрээ зочломтгой, энгийн эрх тэгш, итгэлтэй хөгжилтэй ажээ. Энд хэн ч хэнээс ч урвахгүй жаргалтай улс юм. Архинд бага зэрэг мансуурсан толгойноос нь Мюнхен болон тасарч салсан Словакийн тухай бодол арилаад тийм их зовохгүй байлаа. 

	Хүүхдүүд айлчилж ирээд айлд бүрмөсөн үлдье гэхдээ ямар байдгийг та мэдэх үү? «Бурхан минь, гэртээ харих хэрэггүй байсан ч болоосой» гэж Нелла Гамзова хөгшин эмгэн шиг бодов. Тэд булангийн өрөөнд Гамзын хэдэн найз нартай суугаад урьд энд ирдэг байсан хүмүүсийг дурсан ярьцгааж байлаа. Мюнхений дараа хэчнээн нөхөд гадаадад гарсан гэж санана! Прагын германчууд ч гэсэн бас л нэг нэгээрээ алга болжээ. Урьд зүүний үзэлтэй байсан нэг герман зохиолч еврей санваартны охин авгайгаасаа салжээ (Гэтэл энэ нь ямар дурлал байсан гэж санана! Тэр хоёр гэр бүлийнхнийхээ дургүйцсээр байтал суусан байжээ). Одоо тэр зохиолч нацистуудын элчин сайдын яамны зөвлөх болсон байна. Нелла зочид бөөнөөрөө элдэв зүйлийг ярилцан тамхиныхаа утаан дунд инээлдэн зогсож байгаа зочдын том өрөөний хаалганы эсрэг талд сууж байлаа. Хэн ч гэр лүүгээ яарсангүй «Тереза» гэдэг байшингаас ялангуяа энэ үед хэн ч явахыг хүссэнгүй. Энд улс төрийн шуурган дунд найдвартай хөвж яваа хөлөг онгоцны гэрэлтэй өрөөнд байгаа мэт түр зуур ч гэсэн сэтгэл тайвширна. Нелла өнөөдөр редактор Худобаг тэнд харсангүй. Тэр нь сая ажлаасаа ирж байлаа. Харин Худоба тайван ярилцаж байсан бүлэг хүмүүст ойртмогц яриа тасарч амаа бөглүүлсэн мэт инээлдэхээ болиод урдаас нь асуусан байдалтай харцгаав. 

	Худоба үдшийн утсаар дамжуулсан мэдээг авчирчээ. Германчууд Моравын Остраваг эзэлж байгааг та нар мэдсэн үү? 

	— Манай гарнизон хэр зэрэг тэсэж байна? 

	— Бурхан минь! Дахиад шинэ район, хэд дэх нь болж байна? 

	— Арваас л доошгүй болсон. 

	— Фидекийн дэргэд тулалдаан болж байна гэнэ. 

	— Гаха Берлин рүү явчихсан бололтой. 

	— Тисогийн нэг адил болжээ. 

	— Тэр худал үг байх!

	— Энэ бүхэн хоорондоо заавал уялдаатай байх ёстой. 

	— Аюултай болж байна. Чи нуугдахыг оролдсон чинь дээр гэж Худоба Гамзад хэлэв. 

	Цөмөөрөө сандарцгаан, зочид салах ёс гүйцэтгэж эхлэв. «Тереза» гэдэг байшин, Прагын төв дэх энэ хэдэн арваадхан шоо дөрвөлжин метр газар зөвлөлтийн нутаг дэвсгэр шүү дээ гэдэг бодол Неллагийн санаанд оров. Элчин сайдын яамны нутаг дэвсгэр халдашгүй гэдгийг Нелла дуулсан байжээ. Энд Гамзад хэн ч халдаж чадахгүй юм. «Энэ түүнийг үлдээгээч! Гамза хачин зөрүүд! Лав нэг будилаан гаргах байх. Энд үлдээгээч» гэж гуймаар санагджээ. 

	Гэтэл тэр бодол нь зохиомол, хүүхэд шиг гэнэн санагдаж, үүнээс болоод Гамзад загнуулна гэж бодоод гуйж зориглосонгүй, өөрийнхөө хүслийг дуулдахаар хэлэхээсээ айжээ. Их аюулын үед ч гэсэн нийгмийн болзол үйлчилсээр байдаг нь гайхалтай юм. 

	Нелла бусдын адил гэрийн эзэдтэй салах ёс гүйцэтгээд, бусдын адил гар барьж, мөн дэлхийн нэгдүгээр дайны үеийн гунигт инээмсэглэлээрээ бусдын адил инээмсэглэжээ. 

	Тэд нар цэцэрлэг дотуур хоёр ширмэн баримлын дэргэдүүр өнгөрөхөд харанхуйн дунд нойтон баримал гялалзаж, ард нь диваажингийн хаалга хаагдлаа. 

	Зөвлөлтийн халдашгүй дархан газар дээр ургасан унжгар модны нүцгэн мөчрүүд хашаан дээгүүр бөгтийсөн харагдана. Тэд нар дахин найрсаг биш амьдрал дунд орлоо. Бурхан минь, яасан хүйтэн юм бэ? Хүмүүс дулаацахын тул өөрийн эрхгүй бие биедээ наалдан явлаа. Тоник Хеленикийн гараас, Нелла Гамзын гараас хөтөлж явав. Гамза энд эрүүл, амьд мэнд дэргэд нь явлаа. Худоба тэдний хамт явж өмгөөлөгчийг тосгон руу яв гэж аргадсаар байв. 

	— Нэг тийшээ явж хар кофе ууя. Тэнд энэ талаар ярилцана гэж Гамза яриагаа сунжуулан хэлснээ, — Нелла чи яаж байна? Хаашаа явах нь вэ? гээд Неллаг Жижковын зүг эргэхэд нь гайхжээ. 

	— Ажил руугаа явлаа. Тэнд янзлах юм бий гэж Нелла ширүүхэн хэлэв. 

	Ээжийнхээ тэвдэж сандрахад Хеленка ямагт тайтгаруулдаг байлаа. Тэгээд энэ удаа:

	— Ээжийн хэлдэг зөв. Энэ хооронд би байраа янзална гэв. Гэртээ аажуухан харих гэсэн Нелла Гамзагийн хүсэл ингэж хачин байдлаар биелжээ. 

	Шөнө ажлын бус цагаар албан тасалгаа нь сэнхийгээд сандлуудын хөл сарвайн эвгүй харагдана. Таазны гэрэл бүдэг боловч элэгдсэн хуучин ширэн бүрээстэй түшлэгтэй сандлуудын овон товон, нугалаас бүрийг тоолж болох байлаа. 

	Тамхины иш дүүрсэн үнсний савыг хараад гуанзанд байгаа шиг ой гутаан, уйтгар төрүүлж, ширээн дээрх үдээстэй албан бичгүүдийн булангууд илжигний чих шиг дэрвийгээд, хогийн саван дотроос аз жаргалын тасарсан цуврал болох цэнхэр дугтуйны уранхай хэсгүүд цухуйж байв. Эцгээс нь үлдсэн Оттогийн эрдэм шинжилгээний толь бичгийн хавтсан дээр байдаг, Неллагийн бага байхдаа айдаг байсан тэр жигшүүртэй дүрсүүд дахин эрлэгийн элч шиг харагджээ. 

	Би архи дэмий уулаа. Архи даадаггүй болохоор одоо толгойд элдэв муухай юм бодогдож байна» гэж өөрөө өөртөө хэлэв. 

	Хүлээлгийн өрөөнд уулзахаар ирсэн хүмүүс байхгүй, баримт бичгүүдийг барьсаар байн байн Гамзын ширээ рүү ирдэг туслагч Клацел байхгүй, зулзаган модны тас няс хийх чимээ сонсогдохгүй, мөн өглөө эрт цэвэрлэж, салхи оруулахаар ирдэг хатагтай Гашковагийн алчуур, шүүр байхгүй нь албан тасалгаанд айдас хүрмээр зэвүүн байлаа. Энэ байдал нь Гамзынхны саяхан байж байгаад ирсэн тэр сайхан газраас эрс тэс ялгаатай ажээ. Гэвч Нелла Гамзова хормойгоо дээш болгож зуухны өмнө сөхрөн суугаад, цаас шатаахаар чүдэнз гаргаж сэгсрээд зурахдаа:

	— За, дамжуулаарай гэж хэлэв. 

	Германчууд Остравт орж ирсэн нь Гамзын буруу байсан мэт энэ үгийг их найрсаг бишээр хэлжээ. Гэвч энэ нь илүү юм ярьж, уйлахгүйн тулд ажилсаг байх гэж өөрийгөө албадсанаас болжээ. Энэ тухай тэр хоёр хоёулаа мэдэж байлаа. Тэгээд энэ олон жил хамт амьдарсны хойно яаж мэдэхгүй байх юм бэ? 

	Бурхан минь! Яасан их цаас вэ? Хаашаа ч харсан, юу ч барьсан, юунд ч хүрсэн бөөн цаас харагдаж, хатагтай Гашкова энд өдөр бүр цэвэрлэгээ хийдэг ч гэсэн цааснаас үүл шиг тоос босож байдаг. Энэ бол ажилчдын зарга, улс төрийн хэргийн материалууд, Казмартай хийсэн заргын бичгүүд, хэвлэлийн газрын зарга мэдүүлгүүд юм. Гамза коммунист өмгөөлөгч учраас ийм хэргүүдийг эрхэлдэг ажээ. 

	Петр өчүүхэн зүйлд ч үглэж байдаг боловч аюултай үед их хичээнгүй болдог. Балчир хүүхэд шиг томоогүй янзаар албан тасалгааны дотор талыг ажаад, авгай руугаа харав. 

	Чамд хэцүү болно байх. Хэрэв аюултай материал болгоныг шатаая гэвэл рейхстагийн хоёр дахь түймэр шатахтай адил гал гарна гэж хэлэв. 

	Зуухны өмнө гоёлын хувцастайгаа сөхрөн суусан Нелла Гамзова яаран бослоо. 

	— Үнэхээр тийм. Лейпцигийн шүүхийн хурлын материалууд хамгийн аюултай байх, тиймээ, хүлээж бай, би байгааг нь мэднэ гэж хэлээд Гамзаг хуруугаар чичив. 

	Нелле номын сан руу гүйсэн боловч Гамза фашистын эсрэг ухуулах хуудас, Гитлерийн шог зургуудыг тэвэр дүүрэн авчирч түүнд өгөөд

	— Үүнийг битгий шатаагаарай. Тэгэхгүй бол бид нууна. Энэ бол түүхийн үнэт материал. Тэнд Лондоны шүүхийн хурлын бүх ажиллагааны тухай бий. Би тэр материалуудыг алдахыг хүсэхгүй байна гэв. 

	Тийм бодлогогүй зан гаргаж байгаад нь Нелла байж ядан уурлан

	— Чи Лейпциг явахдаа гэрээс бичиж үлдээсэн. Гэтэл одоо ийм хөнгөн зан гаргаж байна гэж Нелла хатуу хэлэв. 

	— Хэрэв чи хүсээд байгаа бол дахин нэг гэрээс бичиж өгье гэж Гамза уурлахад улам ундууцаж

	— Би чамайг яая даа? гэв. 

	Нелла цаасыг шүүгээнд хийгээд, үнэт материалуудыг тоос сорогч зэрэг элдэв новшоо хийдэг жижиг пин дотор нууя гэж санал гаргав. 

	— Чи солиороогүй биз? Тэнд чинь хамгийн түрүүн эрнэ. Ямар ч нууцгай газар хэрэггүй. Адал явдлын ном зохиолууд ил газар нуухыг заадаг шүү дээ. Ийм ил газар нууц юм хийнэ гэж хэн ч санахгүй. Лондоны шүүхийн хурлын материал одоохондоо энэ хэрэггүй цааснуудтай хутгалдаад энд байж байг. Маргааш ямар нэг настай авгайнд юм уу сэжиггүй энгийн газар аваачиж нууна. Тэнд хэн ч эрж хайхгүй материалуудыг хүлээлгэж болно. Харин бусдад гай болохгүйн тулд хаягийн дэвтэр, мөн утасны жагсаалтыг устгах хэрэгтэй. 

	Гамза яндан цэвэрлэгч шиг тоос шороонд хутгалдаж, цагаан үс нүд рүү нь унжаад, зуухны дэргэд сөхрөн суугаа авгайдаа шатаах цааснуудыг хичээнгүйлэн ялгаж өгсөөр байлаа. Нелла тэр цааснуудыг гал руу хаяж, цаас асаж харлан хуйлраад, задрахыг ажиглана. «Би зүүдэлж байгаа байж магад» гэж Нелла гэнэт бодов. Хоёр том хүн гэртээ бие биеэсээ нуугдан тоглож болох уу? Хэн солиорч байна? Бид хоёр уу эсвэл дэлхий даяар уу? Гэвч улам их цаас шатаах тутам сэтгэл нь тайвширч байлаа. 

	— Нелла, намайг орон нутгийн хорооноос хөөж гаргахад, бид хоёр энд албан тасалгаа янзалж байснаа санаж байна уу? Тэгэхэд бас л шөнө байсан шүү дээ гэж Гамза дурсан санав. 

	Үгүй, энэ тухай санахгүй байсан нь дээр. Нелла уйлахгүйн тул биеэ барьж байсан бол одоо уйлж эхэллээ. 

	— Байзнаарай энд чинь хөө болчхож. Чимээгүй, битгий уйл. Дахиад бүх юм сайхан хэвээр болно. Улам илүү ч сайхан болно байх. Зөвхөн тэвчээр хэрэгтэй. Гол нь айж болохгүй. Чи айхгүй байгаа биз дээ,тийм үү? гэж Гамза эелдгээр тайтгаруулав. 

	— Огт айгаагүй. Айвал аюул даллах болно. Би өчүүхэн ч айхгүй байна гэж Нелла хариулаад нулимс дүүрсэн нүдээрээ урдаас нь харав:

	— Чи бол ёстой алт шиг эмэгтэй гээд Гамза эхнэрээ биедээ наалдуулаад, хэдийгээр тэр хоёр залуу биш ч гэсэн тавихгүй удаан тэврэлцэн зогслоо. 

	— Чи үл бүтэх хүн. Хатагтай Гашкова биднийг харчхаж мэднэ гэж Нелла хэлээд, үсээ засав. 

	Тэр хоёр дөнгөж шөнийн хоёрт цагт гэртээ харьсан боловч Хеленагаас Моравын Остравын тухай сонссон Станислав одоо болтол гэрлээ унтраагаагүй хүлээж байлаа. 

	— Аав аа, та эндээс явсан чинь дээр гэж аавыгаа харангуут хэлэв. 

	Гамза инээмсэглэн

	— Та нар цөмөөрөө намайг үдэж гаргах гээд байгаад тань их баярлалаа. Гэвч эхлээд унтаж амраад өглөө болоход бодож үзье! Сайхан нойрсоорой гэв. 

	Станислав унтаж чадахгүй, дэртэй диван дээр удтал эргэж хөрвөжээ. Тэр цагаан паалангаар өнгөлсөн нэг уурхайд орлоо гэж зүүдлэв. Гэтэл тэр нь уурхай ч биш газар доорх зам байв. Прагад метро бий болоод дүүрэн хүнтэй вагон явж байгаад Станислав гайхсан ч үгүй. Станислав тэр вагонуудыг тоолох хэрэгтэй болж маш анхааралтай ажиглаж байсан учир унтаж чадахгүй юм шиг өөрт нь санагдана. Вагон явж өнгөрөх бүрдээ хонх дуугарган, тэр хонх тасралтгүй дуугарахад утас дуугарч байна гэдгийг Станислав гэнэт мэдэв. Ийм эрт яагаад утас дуугарч байгаа билээ? Үүрийн бүдэг гэгээ мэдрэл муудсан хүнд хамгийн уйтгартай байдаг. Гудамд утас зогсолтгүй хангинахад Станислав босож хүйтэнд чичирсээр очоод харилцуурыг авахдаа эсрэг талд нь суудаг герман айлуудын бүх цонх христосын мэндэлсэн өдөр мэт гэрэлтэй байгааг ажиглажээ. 

	— Алина ярьж байна. Германы цэрэг Прага руу ирж явна гэнэ. Нэг цагийн дараа энд ирнэ. Хамгаалах хэрэггүй. Тэгвэл муу юм болно. Надад битгий уурлаарай. Энэ үнэн шүү гэсэн эмэгтэй хүний яаруу дуу сонсогдов. 

	Тэр эмэгтэй уйлж байгаа бололтой мэгших дуу сонсогдоод, Станислав нойрмоглосондоо болоод хаанаас энэ тухай сонссоныг асууж амжаагүй байтал харилцуураа тавив. 

	Станиславын сандарч хөшсөн гар нь чичирч харилцуураа тавьж чадахгүй байлаа. 

	— «Энэ худал мэдээ байгаасай» гэж хүн бүрийн нэг адил муу мэдээ сонсгосон хүнд уцаарлан бодно. 

	Станиславын амьдралд ямар ч гай тохиолдоход энэ зууч эм дандаа оролцож байсан юм. Магадгүй, тэр хүүхэн надаар тоглоом хийж байгаа юм уу? Ийм зүйлээр хэн ч тоглохгүй шүү дээ. Энэ овилгогүй эхнэр урьдын адил ямар нэг тодорхойгүй зүйл сонсоод бодолгүйгээр ярьж байгаа юм бол уу?.. Гэтэл Остравыг аваад үз! Аавыгаа сэрээдэг юм «билүү? Дахиад хэдэн минут унтуулах уу? Одоо аль нь ч адилхан болжээ. Үгүй, тийм биш. Хэрэв аав нь оройтвол энэ тухай Станислав бүх амьдралынхаа турш өөрийгөө зэмлэж явах болно шүү дээ. 

	Станислав аав, ээжийнхээ өрөөний хаалгыг тогшиж байх хооронд дахиад утас дуугарав. Одоо утас тасралтгүй хангинаж, тэднийхэн бүгдээрээ бослоо. Түрүүчийн мэдээ бас радиогоор нотлогдлоо. Радиогоор германы давуу хүчинд буулт хийж, зэвсгээ хураалгахыг цэргүүдэд тасралтгүй уриалж байв. Ерөнхийлөгч Гаха эзэнт улсын ивээлд өгөөд, тэд нар нь бидний төлөө санаа тавьж байгаа ажээ. Зэвсгээ нэг газар бөөгнөрүүлэн хураалгаж, винтов, гар буу, автоматуудыг хангинуулан хаяж байгаа сонсогдож, их буу, танкнууд эгнэн зогсох нь харагдах шиг санагдана. 

	— Өнөө шөнө зарим цэргийн онгоцнууд алга болсон тухай ярилцаж, байна гэж Барборка гудамжнаас сонсож ирлээ. 

	Тэнгэр муухай байлаа. Тэнгэрийн мандал доорх нүцгэн модтой цэцэрлэг бүхий энэ хот уналтынхаа үед өтгөн үстэй хөмсгөө ширүүнээр зангидсан туранхай буурал өвгөн шиг харагдана. Гэвч гудамжинд одоогоор хэн ч гарахгүй байлаа. Энэ өдөр ч гэсэн эмэгтэйчүүд сүү авахаар, хүүхдүүд сургуульдаа очихоор эрт босжээ. Ийм бүрхэг өглөө эх, эцэгтээ туслах гэснээр хүүхдүүд том хүмүүс сэтгэлийн зовлонгоо мартахад нь яаж тусалж байгаагаа мэдэх ч үгүй байлаа. 

	Тэнгэр муухай байсан учир Хеленка Митягийн толгойг битүү боогоод, жирийн үед ганцаарыг нь явуулдаг боловч, энэ удаа хүүхдийн цэцэрлэгийн хаалганд хүргэж өгөв. 

	Митя үүнд нь ичээд, хүргэж өгч яваа ээжээсээ холдох гэж аль болохоор хичээнэ. 

	Өөрийг нь жижиг хүүхдэд тооцож хүүхдийн цэцэрлэгт хүргэж өгч байгаа нь Прагыг германчууд эзлэхээс зовуурьтай санагджээ. Хэрэв дайн гараагүй бол бид ялагдахгүй биз дээ? 

	Хүмүүс Прага хотыг бөмбөгдөнө гэж хүлээж байсан шигээ тийм их сандралд орсонгүй. Гэвч энэ нь Мюнхены дараа уулархаг газрынхаа хойноос уйтгарлахтай адилгүй байлаа. Бидэнд өгсөн цохилт бүхэн өөр өөр сэтгэгдэл төрүүлж, ард түмэн тэр сэтгэгдлийнхээ дагуу хариулж байв. Энэ удаа Берхтесгадены дараах шиг ийм үймээн гаргасангүй. Харин энэ цохилтоос хүмүүс аянгад ниргүүлсэн мэт болжээ. Бүгд Найрамдах Улс байснаа унтаад өглөө сэрэхэд тэр нь алга болсон байлаа. Шөнө тус орныг мэдээ алдуулаад хөнгөлсөн мэт сэтгэгдэл төрүүлжээ. 

	Под под хийсэн дуутай мотоцикл давхин өнгөрөхийг сонсохдоо хэзээнээс ямар нэг гай зовлонг зөгнөж зүрх нь яагаад тэгж чинэрдэг байсныг Нелла мэдэж байсан юм. Тэр нь ийм учиртай байжээ!

	Тэр дуу нь ноён Мразекийн улаан мотоциклийн дуу биш гялгар, хүйтэн резин цувтай гурван мотоциклтэй хүн замын цаасыг хийсгэн бужигнуулсаар давхин явлаа. Манайд шинэ өвөл болжээ. Белая Гора уулын тэртээх замаар Гамзынхны байшингийн цонхны дэргэдүүр Прага хот руу аюул ирж явна. Тэр гурван мотоциклтэй хүн Неллагийн санасан шиг тийм бардам, ялалт байгуулсан хүмүүстэй адилгүй байв. Германчууд тэнгэр муухай байсан тэр шөнө хэзээ ч гэсэн булангийн цаанаас өөрсдийг нь хороочхож магадгүй гэж айн эргэж харсаар шөнөжин аажим явж байлаа. Чехийн нутагт большевикуудын бослого гарах гэж бэлтгэж байгаа учир бослогыг дарж ерөнхийлөгч Гахаар дамжуулан тусламж гуйсан ард түмнийг аврахаар тэд ирж байгаа юм гэнэ. Дарга нар нь тушаалдаа ингэж тайлбарласан бөгөөд даргын хэлсэн үг герман хүнд эрхэм зүйл байдаг. 

	Гэвч мотоциклтой айж эмээсэн хүмүүсийг хэн ч буудсангүй, нэг ч Чех хүн тэдэнд баяр хүргэж, талархсангүй, хэн ч тэдний төлөө санаа тавьсангүй. Хүмүүс өөр өөрсдийнхөө ажил төрлийг бодоод тэднийг хэрэгссэнгүй. 

	Мотоциклтой хүмүүсийн хойноос мөлхөн яваа гинжтэй хөдөлгөөнтэй энэ цайзын цувааг анзаарахгүй байж үнэхээр болохгүй байлаа. Түүнээс гадна бид зүүн гар талаа барьж явж дассан байтал тэд баруун гар талаар явж байсан бөгөөд Хотковын зам дээр үе үе багтаж ядан саатаж байв. Замын хөдөлгөөн зохицуулагч цагдаа нар аргагүйн эрхэнд зохицуулах гэж оролцож байсан боловч шуудан зөөгчийн морь унаж үхэх юм уу голын тэртээгээс цахлай шувуу нисэн ирэхэд хүртэл хэзээд явган хүний замаар чихцэлдэн алмайрч зогсдог хүмүүс тэднийг огт анзаарахгүй байлаа. Германчууд Прагад орж ирэхэд хотын оршин суугчид германы танкны дэргэдүүр хоосон газар явж байгаа мэт ажиггүй өнгөрч байгаа нь сонин байв. 

	Германы их буунууд Град руу чиглэн цонхны шил доргитол замаар нижигнэн явна. Гэвч тэднийг хэн ч харахгүй байлаа. Прагынхан дөжирсөн мэт хэн нь ч германы их буу руу эргэж харахгүй байлаа. Бяцхан Казмарова авхай гэрээр хичээл заахаар нүдний шил нь хөлөрчихсөн яарч явтал жагсаж яваа лимбэчдийн багтай тааралдав. Ева хажуу талын гудамж руу эргээд тэднийг өнгөртөл хүлээлээ. Үдээр Власта сургууль хийхээр явж байхад Пруссийн хээнцэр маягийн гурван офицер чанга чанга ярилцсаар театрын өмнө зогссон боловч Власта хөмсгөө ч хөдөлгөсөнгүй, тэр гурван дэслэгчийг хүн ч гэж тоохгүй мэт шар шувууных шиг нүдээрээ хэнэггүй янзаар эгц харан урдаас нь явж байлаа. Властын сэтгэлд «Дуугүй байж үзэн ядна, дуугүй байж үзэн ядна» гэсэн хайрт яруу найрагчийн нь шүлэг цуурайтаж байлаа. Уйлах юм уу? Үгүй, бид та нарыг тэгж баярлуулахгүй. Германчуудыг Прагад ирэхэд биеэ хэрхэн авч явах тухай ард түмэнд хэн ч хэлээгүй. Тийм зав ч байгаагүй юм. Гэвч колбенкийн ажилчид, Станислав, Гамза, зах дээрх авгайчуул харахгүй, сонсохгүй, мэдэхгүй гэсэн янзтай цөм нэг ижил байлаа. Ерөнхийлөгч Гаха өөрөөс нь Гитлер асуугаагүйн адил биднээс асуулгүйгээр биднийг гуравдугаар эзэнт улсын ивээлд өгчээ. 

	Ард түмэн түүнээс буруулан, түүнийг хэрэгсэхгүй орхижээ. «Ардын манаа» сонин Гахыг улс төрийн талаар алсын хараатай гэх буюу манай гэгээн Вацлавын уламжлалын30 талаар хэчнээн ч бичдэг гэсэн эзэнт улсын цэрэг хот дундуур баярын жагсаалаар өнгөрөхөд Вацлавын талбай дээр нэг ч Чех хүн байгаагүй юм. Ямар ч арми гэсэн хүүхдийн дур сонирхлыг татдаг боловч Прагын гудамжны хүүхдүүд тэр өдөр гол гудамжнуудын явган хүний зам дээр үзэгдсэнгүй. Хэрэв ямар нэг хүүхэд харах гэж зүтгэсэн ч байсан эх нь ханцуйнаас нь угзарч, аав нь суран бүс харуулж жагсаал үзэх дур сонирхлыг нь алдагдуулж байв. Прагын сайхан охид, үйлдвэр, хүнсний дэлгүүрүүдээс цэргийн хуаран мэт болсон гудамж рүү гарахдаа тэр олон герман цэргүүд рүү харах ч дургүй байлаа. Германчууд чех хүнийг харахад зараа шиг эвхрээд, ямар нэг юм асуух гэтэл эмгэн хумс шиг дун руугаа хоргоддог учир юу бодож байгааг нь хэзээ ч мэдэх аргагүй маш эвгүй улс юм гэлцэнэ,

	Гэвч шударга байх хэрэгтэй. Хуучин Герман муж «Чех, Моравын» нэр хүндийг хамгаалах гэсэн, ихэвчлэн герман хүүхнүүд (жишээ нь Гамзын хөрш) тэр даруй пальто дээрээ хас тэмдэг хадаж, цэцгийн баглаа бариад тэр баатруудад баяр хүргэхийг оролдон, гол төлөв нисэх хүчний дэслэгч нарт өөрийнхөө байрны үлгэр жишээ болохуйц сайхан цэвэрлэсэн өрөөнүүдэд суухыг уриалж байв. Гэвч Чех хүүхнүүдийн дотор ч гэсэн хар хонь юм уу цагаан хэрээ мэр сэр үзэгдэж байсан бөгөөд өөрөөр хэлбэл янагламтгай сэтгэлтэй гэрийн эзэгтэй ивээгчтэйгээ яаж харьцвал зохихыг эмэгтэй хүний соргог сэтгэлээр даруй мэдэрсэн зарим сайхан хатагтай нар байжээ. 

	Хил орчмын үзэсгэлэнтэй сайхан Нехлебы хот дахь тэр зэлүүд газар нэлээд зэгсэн харагддаг хувийн байшин руу герман офицерууд суусан нэг машин чиглэн очив. Бяцхан зарц эмэгтэй гэрийн эзэгтэй рүү гүйж ирээд түгдрэн:

	— Эрхэм хатагтай минь, яадаг билээ, манайх руу ханцуйндаа хас тэмдэгтэй хүмүүс ирлээ гэж хэлэхэд:

	— Тэнэг хүүхэн, чи тэднийг оруулахгүй яасан юм бэ? гээд гоолиг тэр хатагтай урьд талийгаач хатагтай Витова хүүхдүүддээ хувийн форд машинаараа угтан авдаг байсан довжоон дээр гарав. 

	Герман офицер биеийн тамирын бариу цээживч өмссөн тэр хүүхнийг том мээмнээс нь урт шилбийг нь хүртэл хялам хараад «Сайхан хүүхэн байна!» гэж бодов. Тэр нь хүйтэн тунгалаг нүдтэй, хүмүүст хажуу талаасаа харуулах дуртай байдаг тийм дээрэлхүү янзын шулуун хамартай, дээд уруул нь дарвагардуу, бардам байдалтай офицер байлаа. 

	Энэ өдөр дээд зэргийн шохойтой цаасаар хэвлэсэн «Рейхсвер» гэдэг цэргийн номын хавтсан дээрх загвартай яг ижил эсгэж оёсон өвлийн саарал хувцас өмсжээ. Тэр сүрлэг байдалтай гэдгээ өөрөө мэдэж байлаа. Тэгээд өөрийнх нь хүсэж байснаар тийм сэтгэгдэл Руженад төрүүлжээ. Тэр офицер цэргийн хуаран байрласан жижиг хотод олигтой байр олдохгүй учир дээд командлалын хэдэн офицеруудад унтах газар хэрэгтэй байна гэж цэвэр чех хэлээр түүнд эелдгээр тайлбарлав. 

	Ро түүнээс нүд салгахгүй байлаа. 

	— Өө, бололгүй яах вэ, бололгүй яах вэ гэж нөхөрт гарснаас нь хойш аль хэдийн дуулдаагүй эвлэг нарийн дуугаар хариулаад, — Та нар манайд орцгоо. Ямар азтай тохиолдол вэ? Бид дөнгөж саяхан засвар хийлгэсэн. Ноёдод хүрэлцэхүйц байр манайд бий. Манай нөхөр тэгэхээс тэгэх гэсэн мэт одоо Прагад байгаа. 

	Энэ чинь ёстой жинхэнэ зочломтгой зан гэж офицер сайшаагаад хатагтайн хамт гэрт оров. 

	— Хатагтай, тамхиа татах уу? 

	Дээд командлалын бүрэлдэхүүний дарга нар үнэхээр гайхамшигтай санагджээ. Тэд нар «Хатагтайн охин байсан үеийнх нь өрөөг» үг дуугүй үлдээсэн бөгөөд үдэш германы цэргийн дүрэмт хувцастай зургаан эрэгтэйн дунд дарс ууж суухдаа сэтгэл нь хөөрсөн Ро Хойзлерова дээд язгууртан хүмүүсийн хамт байгаа гэж бодож байлаа. (Мөргөлийн цувралыг залхуурахгүй есөн удаа бичвэл ингэж ачийг нь хариулдаг юм байна шүү) гэж бодно. 

	Тэнгэр цэлмэхгүй хэвээр байлаа. Германчууд Прагад шинэ өвлийг авчирсан мэт үдэш нь хүчтэй салхитай цасан шуурга тавив. Нелла энэ золгүй амьдралаас хамгаалах гэж цонхныхоо хөшгийг хаав. 

	Митяг оронд нь хэвтүүлэв. Том хүмүүс шөнө нойргүй, хоноод өдөр нь хий үзэгдэл мэт тэнүүчилсэн боловч нойр нь хүрэхгүй байлаа. Тэд ногоон гэрлэн нүдтэй шидэт хайрцгийг тойрч суугаад өөрсдийнх нь гай зовлонгийн талаар дэлхий даяар юу гэж ярихыг сонсоно. Шинэ сонин зүйл бага, зөвхөн богино мэдээнүүд дамжуулж байсан бөгөөд тэр нь агаар муугаас тод биш сонсогдож байлаа. Франц улс үл тоомсорлон, Москва гашуудаж байв. Тэд нар тасралтгүй тамхи татаж, Неллагийн элэнц эхийн доголон данхнаас хар кофе ууж нойроо сэргээн, заримдаа хэн нэг нь босож эвшээлгэн зуухны дэргэд нуруугаа ээж зогсоно. Хүн бүрийн сэтгэл түгшүүрлэж байлаа. Тэдний дотроос хамгийн эмзэг сэтгэлтэй Станислав, Нелла хоёр шөнө цаас шатаахдаа утаа залгисан мэт тасралтгүй ханиана. 

	Үдшийн цагт гэр гэртээ чийдэнгийн дэргэд суугаад аймшигтай зүйлүүдийн тухай ярихаас өөр бидэнд хийх зүйл алга гэж Хеленка ёжтой хэлэв. 

	Хеленка энэ үгийг дөнгөж хэлэнгүүт хонх дуугарав. 

	Гестапийнхан байх гэж бодоод Неллагийн нуруу руу хүйт даав. Гамзын хойноос ирсэн байх ёстой. Өөр хэн байх билээ? Эхний өдөр хэн ч гэрээс гарч зориглосонгүй. 

	— Би Барборка байна! гэв. Барборка доод давхрын хөрш айлындаа очихдоо өнөөдрийн үйл явдлаас болоод самгардсандаа байрныхаа түлхүүрийг мартсан байжээ. 

	— Тэр чинь манай энд хүрээд ирсэн гэнэ гэж Барборка мэдэгдэв. 

	— Хэн тэр, вэ? 

	— Яагаа вэ, тэр дээрэмчин. Тэр Градад ирчхээд байна. Гамза исгэрэв. 

	— Чөтгөр алгадаг, яасан их яарах юм бэ? Эзэнтэн эргэж ирж амжаагүй байгаа шүү дээ... 

	— Германчууд Остравыг эзлэхэд Гах Берлин орж ч амжаагүй байсан. 

	— Нерудовын гудамжинд Гитлерийн машин гулгасан гэж ярилцаж байна. Энэ хунгар цасан дотор уул өөд явж чадаагүй гэнэ. Энэ бол Град түүнийг хүлээж авах дургүй байгаагийн тэмдэг гэж Барборка бага зэрэг айсан янзтай ярив. 

	— Хэмхрээгүй нь харамсалтай! Тэгвэл ямар азтай байх байсан бэ! Эд нар биднийг ямар араатан болгож хувиргасан гэж санана! Үүнээс өмнө би хэнийг ч үхэг гэж бодож байгаагүй гэж Нелла сэтгэл догдлон дуун алдав. 

	— Эхний үдэш эрээ цээргүй хүрээд ирэхээс би л ичиж зовох сон. Ядаж долоо хоногийн дараа ирэх байсан юм гэж Хеленка Нехлебы дахь эмэг эхийн хатуу үгсийг хэрэглэж ярив. 

	Тэд нар арга барагдахдаа тоглоом тохуу хийхийг оролдож, сайн дурынхны тавьсан жүжгийн үед үзэгчид исгэрэлдэх мэт зуухны яндангаар салхи шуугина. 

	Станислав мэдээ алдаж мэдрэхүй нь хөшсөн мэт энэ бүх үйл явдлыг үнэн бодитойгоор ойлгож чадахгүй байлаа. Одоо хорьдугаар зууны үед бугуйндаа тэмдэг хадсан ямар нэг хий мөрөөдөгч хүний толгойд дугуй хүрээтэй хас тэмдгийн төлөө бүхэл бүтэн ард түмнийг зовлонд учруулъя гэдэг бодол орж болно гэж үү? 

	— Хэрэв Гитлер гэнэт ухаарч зөвхөн биднээр сэтгэл ханах юм бол бүр аюултай болно. Дараа тэгээд... гэж Тоник бодоод сандран босов. 

	— Чи юу гэж санаанаасаа зохиогоод байна? Энэ чинь төгсгөл биш эхлэл гэж Гамза уурлав. 

	— Битгий санаа зов. Тэр чинь сурах бичигт тодорхойлогдсон мэдрэлийн өвчтэй хүн гэж Хеленка нэмж хэлэв. 

	Эндээс тавхан минут явах зайтай Градад суугаад ноёрхож байгаа дээрэмчинд биднийг хишиг болгож өгсөн гэж бодоход үнэхээр аймшигтай санагдаж байлаа. 

	Гитлер ийм ойр зэргэлдээ байх нь Летна дахь циркийн барс Стршешовицээр тэнэж явахтай адил аюултай гэж үзсэн Барборка,

	— Миний бодлоор бол та гэрээсээ холхон нэг газар очсон тань дээрсэн гэж Гамзад зөвлөв. 

	— Би Гитлер өөрийнхөө гараар буудах гэж явсан Рем биш шүү дээ гэж Гамза хэлэхэд:

	Надад ийм тоглоом огт таалагдахгүй байна гэж Нелла мэдэгдэв. 

	— Аав аа, та амьдралдаа хэзээ ч шоронд сууж байгаагүй юм шиг байх юм. Анхны бүгд найрамдах улсын үед таныг шоронд хийж байсан. Одоо байдал түүнтэй адил болж байна. Баригдвал ямар ч ашиггүй болно гэдгийг та хүлээх хэрэгтэй гэж Хеленка шууд хэллээ. 

	— Миний зарим ажил дуусаагүй байхад би баригдахыг хүсэхгүй байна. Та нар бодооч! Одоо илэн далангүй ярилцъя. Миний хойноос заавал ирнэ. Энэ талаар би хий мөрөөдөхгүй байна. Харин одоохон, хамгийн түрүүнд ирэхгүй. Би тийм чухал хүн биш. Тэгээд би энэ хугацаанд хилийн чанадад биш ч гэсэн нэг газар нуугдана гэж Гамза хариулав. 

	— Чи маргаашаас эхлээд өөр газар унтвал дээрсэн гэж Нелла түүнд зөвлөв. 

	— Тэгж болно. Харин чи тэдэнд юу гэж хэлэх юм бэ? гэж доогтой асуухад:

	— Чамайг хөгшин тэнүүлч, тэгээд би чиний хаа тэнүүчлэн явааг мэдэхгүй гэж хэлнэ. Ажил дээрээ ч гэсэн битгий үзэгд. Тэнд Прагын гүүр дээр байгаа шиг ил. Тэндээс хэн ч олно. 

	— Ямар ч гэсэн би өглөө тийшээ очихгүй. Би «Казмарын өдөртэй»

	— Тэгэлгүй яах вэ, бүх юм хэвээрээ байгаа шүү дээ. 

	Жирийн үед хаалга үүд нь үргэлж нээлттэй байдаг Жижков дахь шүүхийн албан тасалгаанд ер бусын нам гүм болж, Гамзын туслах Клацел, Нелла хоёр чехчүүд нийтийн дайсантай тулгарахдаа хоорондоо муудалцах ямар ч сонирхолгүй болжээ гэж ярилцаж байв. Зовлонд учирсан нэг эмэгтэй орж ирэнгүүт уйлж гарлаа. Өчигдөр германчууд замын баруун талаар явж эхэлсэн учир шөнийн жижүүрээс дугуйгаар буцаж явсан үйлдвэрийн манаач нөхрийн нь хоёр хөлийг дайрчээ. Тэндээс шууд мэс заслын ширээн дээр аваачихад эмч түүнийг тахир дутуу болно гэж хэлжээ. Тэр дөрвөн хүүхэдтэй. Одоо яах вэ? Түүний гэмтлийн хохирлыг хэн нөхөх юм бэ? «Рейхсверт гомдол гаргана гэдэг хэцүү хэрэг» Одоогоор тэр хүүхэнд мөнгөн тусламж үзүүлж байсан бөгөөд Клацел түүнд туслахын тул бололцоотой бүхнийг хийнэ гэж амлажээ. 

	Нелла хохирсон манаачийн өргөдлийг машиндаж суутал албан тасалгаанд элэгдсэн боловч хичээнгүйлэн цэвэрлэсэн өвлийн хар пальтотой хүн орж ирээд, наалинхай байдлаар малгайгаа авч мэхийн ёслоод доктор Гамзаг асуухад: 

	— Тэр шүүхийн хуралд очсон. Танд юу хэрэгтэй вэ? Би түүнийг орлож байна гэж Клацел хариулав. 

	Үрчгэр нүүртэй, булдруутай толгойндоо хэдэн өрвөгөр зөөлөн үстэй тэр ноён бичгийн ширээний дэргэд ирээд сүм дотор байгаа мэт малгайгаа хоёр гараараа барьж зогсов. Тэр хүн Клацелын мөрөн дээгүүр баримт бичгийн дансны дэвтэр лүү хараад байх шиг Неллад санагджээ. 

	— Би ноён доктортой биеэрээ ярих хэрэгтэй гэж биеэ барьж хариулаад: — Үдээс хойш энд ирэх үү? Дөрвөн цагт гэнэ ээ? Сайн байна. Таны зөвшөөрлөөр би орж ирнэ. Маш их баярлалаа. Мэхийн ёсолъё гэв. 

	Тэр чехээр ярьж байсан бөгөөд аялгуунаас нь үзэхэд жинхэнэ чех хүн гэдэг нь илт байлаа. Гэтэл одоо болтол олон улсын мөрдөн байцаах комиссын материал бүхий овоолттой цаасны дэргэдүүр гарахдаа тэр хүн миний дэргэдүүр гарах шиг хэрэв шүргэвэл яагаад ч юм албан тасалгаа нь нийтдээ дэлбэрэх гэж байгаа мэт санагдав. Аз болоход тэр хүн овойлттой хуучин цаасны дэргэдүүр тайван өнгөрч, мэхийн ёслоод өрөөнөөс гарав. 

	Тэр хүний араас шат руу гарсан хаалга хаагдахад,

	— Бид Гамзаг яг дөрвөн цагт ирнэ гэж хүлээж байна. Гэтэл энэ этгээд надад нэг л эвгүй санагдлаа. Мөнгө салгах гэж иймэрхүү хүн Гамзаг асууж болох боловч... гэж Клацел үглэв. 

	— Үгүй, үгүй гэж Нелла үгийг нь таслаад малгайгаа шүүрэн аваад

	— Өнгөрсөн удаа манай гэрийг нэгжихэд үүдний өрөөнд надтай ярьсан тагнуул яг л ийм наалинхай хүн байсан. Би шүүхийн газар Петр дээр очоод ирье гэв. 

	— Жаахан хүлээ. Тэр этгээдтэй доор тааралдаж магадгүй гэж Клацел түүнд зөвлөв. 

	«Петр дахин энэ албан тасалгаанд ирэхгүй өвчний амралт аваад тосгон явна. Жишээ нь Барборкийн төрсөн Черновицед очиж болно» гэж шатаар бууж явахдаа Нелла бодов. 

	Такси олдохгүй, бүх таксинд ханцуйндаа тэмдэг хадсан ноёд сууж явна. 

	Трамвайнд мөн л герман цэрэг дүүрэн суужээ. Тэд өнөөдөр санаа зовохгүй, айхаа болиод ичиж зовохгүй чанга ярилцана. Тэдэнд хэн ч халдсангүй учир цадталаа идэж, унатлаа уугаад энэ баялаг орон маш их таалагджээ. Тэд хоолойгоо шахан инээлдэх бөгөөд хаана ч гэсэн герман хүний ярихад инээхээр нь таньж болдог. Бүх цэрэг арлан дээрээ «Бурхан бидэнтэй хамт» гэсэн бичигтэй бүс бүсэлсэн байлаа. Үсээ буржийлгасан нэг герман хүүхэн тэр цэргүүдийн бүсний арал дээрх «Бурхан бидэнтэй хамт» гэдэг үгийн утгыг хүүдээ тайлбарлана. Нелла хүүхдэд хайртай боловч герман энэ мөндөл ам нээж «ээжээ» гэж германаар дуудахад ой гутах шиг болж, түүнийг үзэн ядаж байгаагаа мэдээд гайхан өөрөө өөрөөсөө айх шиг болов. Эх, эцэг нь ямар ч байсан тэр хүүхэд буруугүй, түүнийг Нелла хэзээ ч гомдооё гэж бодохгүй боловч үнэн голоосоо үзэн ядаж байлаа. 

	Та нар биднийг ямар байдалд оруулав? Бид яагаад бөөнөөрөө гудамжинд гарч, нударгаа зангидан хашхирч, энэ бүхнийг эсэргүүцэхгүй байна? Ингэж байснаас буудуулсан нь дээр... 

	Гэвч юу болж байгааг мэдэж байсан учир минут ч гэсэн тэвчээр алдахгүй байлаа. 

	Аятайхан сайхан хувцасласан Нелла германчуудын ярианаас болж дүнгэнэн шуугьж байгаа Прагын трамвай дотор унахгүйн тулд бээлийтэй гараараа гогцооноос бариад ажилчны асуудлыг эрхэлсэн шүүхийн газар байгаа Гамзад урьдчилан мэдэгдэхээр Жижковоос Карловын талбай руу явж байлаа. 

	Харин нэг машиныг тойроод урьдын адил тамхи, зуухны утаа, нойтон алчуураар арчсан тоосны үнэр үнэртсэн танил байшинд орж, вандан сандал дээр суух нь сууж өргөн гудмаар нь ийш тийшээ алхлан хүлээж байгаа хүмүүсийг харангуутаа Нелла эргэлзэж эхлэв. «Би түүнд юу гэж хэлэх вэ? Ажлын газар чинь ирж чиний тухай асуусан нэг этгээд бидэнд таалагдсангүй гэж хэлэх үү? » «Би чиний төлөө айж байна. Би чиний төлөө маш их айж байна» гэж хэлэхийн тулд түүнийг хурлаас дуудах хэрэгтэй болж байна. Тэгвэл түүнээс зүй ёсоор зэмлэл хүлээнэ шүү дээ. Айх явдал хэзээд гай зовлон ёрлодог. Нелла хөнхөр адартай гудмаар, алхаа бүр нь цуурайтан яахаа мэдэхгүй, вандан сандал дээр суугаад өөрийг нь харж байгаа хүмүүсийн дэргэдүүр танил номертой хурлын танхимын зүг, үйлчлэгчийг Гамза руу явуулах, эсвэл завсарлага болтол хүлээхээ мэдэхгүй явж байтал гэнэт хаалга онгойж Гамза дуудсан мэт гарч ирэв. Тэр ганцаараа биш, харин элэгдсэн боловч хичээнгүйлэн цэвэрлэсэн өвлийн хар пальтотой өнөө хамгийн эелдэг хүн хажууд нь зэрэгцээд зулгуйдаж явлаа. 

	Гамза ердийн адил сэтгэл нь хөдлөхдөө хөгжилтэй юм шиг харагдав. 

	— Би цагдаагийн газар нэг асуудал тайлбарлах ёстой. Одоохон ирнэ гэж яаран хэлэв. 

	Нелла толгой дохиж, гараас нь бариад Лейпциг рүү үдэн гаргаж байсан шигээ урдаас нь харж инээмсэглэлээ. 

	Эелдэг зантай нөгөө хүн өөр хоёр хүн дотор нь хүлээж байсан нэг машин руу аваачиж бүгдээрээ суугаад Спаленэя гудамжны зүг хөдөллөө. 

	Энэ хүмүүс гестапогийнхан биш байгаа даа гэж Нелла дотроо бодно. Гестапогийнхан гэрт нь ирж үүд хаалга өшиглөж, цоож эвдэж байж баривчилдаг гэж бодсон нь ийм амархан аваад явчдаг байжээ. Одоо яах бол? Хамгийн түрүүн хэнийг нь баривчилдаг бол? Хеленкаг уу? Клацелыг уу? Станиславыг уу? 

	Нелла Шинэ хотын цамхгийг тойрон гартал залуучуудын дурсгалын самбар дээр наасан нэг зарлалын дэргэд хүмүүс бөөгнөрсөн харагдав. Ажлын хувцастай хоёр залуу тэр цугларсан хүмүүсийн дундаас тасарч цааш явлаа. 

	Тэр хоёр залуугийн нэг «Одоо бид юу болсныгоо чи мэдэв үү? Хамгаалалд байгаа улс» гэхэд «Энэ удаа тийм болжээ» гэж нөгөө залуу нь аажим тайван хариулав. 

	Хоёр залуу биедээ найдсан, тайван тухтай янзаар гуйвганан алхаж явааг хараад тэднийг түрүүлж урд нь орон сандарч яваа туранхай авгай хэдийгээр сандарсан боловч сэтгэл нь тайвшрах шиг боллоо.

Автоматаар үүсгэсэн тайлбар] 

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

